
Abstract 

 

This is the final thesis on a research project completed as part of a B.S. degree 

in Business Administration, at the University of Akureyri. The aim of the 

project is to analyse employment policies for Bolungarvík. 

Various official documentation/ government reports and history books related 

to the area were analysed as part of the research. Six interviews were 

conducted with local residents from in and around Bolungarvík, in an effort to 

provide more depth to the project. The results were as follows: Bolungarvík is 

in close proximity to a number of natural resources. It is situated close to rich 

fishing grounds and the nature reserves of Hornstrandir and the Jökul fjords, 

which give the area a great advantage competitively speaking. Bolungarvík is 

well situated for tourism and angling has become more popular with foreign 

tourists visiting the area. However, Bolungarvík is weakened by a lack of 

variety in employment matters and by the number of people leaving the area to 

seek opportunity elsewhere. The greatest threat to the area is the continuing 

unrest over the fishing industry, in regard to transport and energy costs. The 

most promising opportunities in Bolungarvík can be found in the vast fishing 

grounds, its magnificent nature and innovation in fisheries   

Útdráttur 

 

Verkefni þetta er lokaverkefni í B.S. námi í viðskiptafræði við Háskólann á 

Akureyri. Markmið verkefnisins er að vinna stefnumótun í atvinnumálum fyrir 

Bolungarvík og er um hagnýtt verkefni að ræða. Reynt er að varpa ljósi á 

hvernig Bolungarvík getur aukið vöxt og hagsæld sveitarfélagsins íbúunum til 

heilla. Stuðst var við ýmis greiningarverkfæri til þess að greina meðal annars 

styrkleika og tækifæri sem sveitarfélaginu standa opin. Rýnt var í ýmsar 

opinberar skýrslur og sögubækur sem tengjast svæðinu. Auk þess voru tekin 

viðtöl við sex einstaklinga, í þeim tilgangi að dýpka verkefnið, sem öll tengjast 

á einn eða annan hátt Bolungarvík og nágrenni. Niðurstöður eru þessar helstar: 

Stærsta auðlind Bolungarvíkur er staðsetning sveitarfélagsins, nálægð við 

fengsæl fiskimið og við Hornstrandafriðlandið og Jökulfirðina sem veitir 

Bolungarvík samkeppnishæfni á við aðra og jafnvel samkeppnisforskot. 

Ferðaþjónustan nýtur einnig góðs af legu Bolungarvíkur en sjóstangveiði er 

stunduð með erlenda ferðamenn í auknum mæli. Veikleikar Bolungarvíkur er 

einhæft atvinnulíf og fólksflótti. Helstu ógnanir eru mikil óvissa í 

sjávarútvegsmálum, vaxandi flutnings- og orkukostnaður. Helstu tækifæri 

Bolungarvíkur eru nálægðin við fiskimiðin, stórbrotin náttúra, nýsköpun í 

sjávarútvegi og tenging við ferðaþjónustuna. 

 ...þar bregðast ei veiðarnar árið um kring.  

 Í lendingarstaðnum þó stundum sé ýfið  

og stormurinn æði um fjallanna hring.  

Ef inn fyrir brimbrjótinn báturinn nær  

    er borgið þeim formanni er lendingu fær.  

(Höf. Gísli Ólafsson 

Inngangur 

Mörg undanfarin ár hefur landsbyggðin átt undir högg að sækja og nær 

stöðugur fólksflótti átt sér stað frá landsbyggðinni til höfuðborgarsvæðisins. 

Þessi þróun hefur verið einna mest á Vestfjörðum og þurfa Vestfirðingar ekki 

að horfa mörg ár aftur í tímann til að sjá dæmi þess að byggðarlög fóru í eyði. 

Það má sjá glögg merki þess í friðlandinu Hornströndum og í Jökulfjörðum en 

það fólk sem þaðan fluttist er komið á efri ár og man þetta glögglega. Til að 

snúa þessari þróun við er aðgerða þörf og í verkefni þessu er framkvæmd 

stefnumótun fyrir Bolungarvíkurkaupstað í atvinnumálum.  

Bolungarvík er nyrsti kaupstaður á Íslandi og hefur mannlíf lengst af verið 

blómlegt þó svo að góðæri hafi verið sveiflukennd. Undirstöðuatvinnugrein 

bæjarins er sjávarútvegur en núna síðustu ár hefur ferðaþjónusta verið að ryðja 

sér til rúms. Ferðaþjónustan sem byggst hefur upp er hafnsækin en þar má helst 

telja sjóstangveiði og flutning ferðamanna til Hornstranda og Jökulfjarða. 

Áhersla bæjarins hefur verið á uppbyggingu við höfnina og flestar þær 

framkvæmdir sem farið hefur verið í á vegum bæjarins eru tengdar henni. 

Í ljósi óvissuástands í sjávarútvegsmálum og einhæfs atvinnulífs er það mat 

rannsakenda að mikilvægt sé að vinna að stefnumótun fyrir 

Bolungarvíkurkaupstað og skoða þá atvinnustarfsemi sem þar er. Ekki hefur 

áður verið farið í stefnumótum fyrir kaupstaðinn, hvort sem um er að ræða 

stefnumótun í atvinnumálum eða öðrum málefnum bæjarins. Með það í huga 

ákváðu rannsakendur að safna saman þeim gögnum sem til eru og framkvæma 

viðeigandi rannsókn. 

Safnað var saman upplýsingum um sögu Bolungarvíkur og þá sérstaklega hvað 

varðar atvinnulíf og setja saman í heildstæða mynd en það hefur ekki verið gert 

fyrr. Þessar upplýsingar nýttust vel til að skoða heildarmyndina, því í raun 

mætast gamli og nýi tíminn í atvinnumálum í þessu bæjarfélagi. En nú skiptir 

miklu máli að skoða atvinnulíf Bolvíkinga vel ef ekki á að fara eins fyrir þeim 

og íbúum Jökulfjarða og Hornstranda. 

Markmið verkefnisins er að framkvæma stefnumótun sem 

Bolungarvíkurkaupstaður getur nýtt sér í áframhaldandi uppbyggingu á 

atvinnulífi bæjarins. Með það að leiðarljósi að bærinn eflist  og vaxi og 

framtíðin leiði til hagsældar fyrir íbúana. 

Í bæjarfélagi eins og Bolungarvík eru hagsmunaaðilarnir margir og því nær 

rannsóknarefnið yfir marga þætti. Leytast verður við að byggja á reynslu fyrri 

tíma og stöðunni í dag ásamt því að skoða þær ógnanir og þau tækifæri sem við 

bæjarfélaginu blasa. Í lokin er komið með tillögur að lausnum sem 

rannsakendur sáu út frá greiningunum að komið gæti Bolungarvík til góða í 

þeirri vinnu sem framundan er í atvinnuuppbyggingu. 

Rannsóknarspurningin sem leitast verður við að svara er:  

Hvernig getur Bolungarvík stuðlað að vexti, eflingu og hagsæld fyrir íbúana?  

Verkefnið skiptist í átta kafla sem síðan greinast niður í smærri undirkafla. Í 

fyrsta kaflanum er greint frá þeirri aðferðarfræði sem notast var við. Annar 

kafli fjallar um á fræðilegan hátt hugtök tengd stefnumótun og atvinnu- og 

byggðamálum. Í kafla þrjú eru kynnt til sögunnar þau greiningartæki sem 

stuðst er við. Greiningartækin eru víddir stefnumiðaðrar stjórnunar, 

atvinnuvegagreining, hagsmunaaðilagreining, PESTEL greining, Demantur 

Porter´s, VRIO greining og SVÓT greining. Kafli fjögur fjallar í stuttu máli um 

atvinnuþróun á Íslandi, á Vestfjörðum og í Bolungarvík. Í fimmta og sjötta 

kafla fer greiningin fram þar sem greiningartækjunum er beitt. Kafli sjö er 

umræða og niðurstöður fást að lokum í kafla átta. 

 Leitað er fanga í ritrýndum fræðigreinum, fræðibókum, kennslubókum, 

heimasíðum, ársreikningum auk þess sem tekin eru viðtöl við sex valda 

einstaklinga. 

1 Aðferðafræði 

Í kaflanum verður farið yfir rannsóknaraðferðina og greiningartækin sem notuð 

voru við rannsóknina. Einnig er greint frá undirbúningi rannsóknarinnar, vali á 

þátttakendum, gagnasöfnun, rannsóknarviðtölum, greiningu gagna, 

áreiðanleika og réttmæti og þá þýðingu og gildi sem rannsóknin hefur fyrir 

niðurstöðurnar. 

1.1 Rannsóknarsnið 
Í þessari rannsókn er um að ræða tvö raundæmi og eitt viðfangsefni. 

Raundæmin eru atvinnugreinarnar sjávarútvegur og ferðaþjónusta en 

viðfangsefnið er atvinnumál í Bolungarvík. Sjávarútvegurinn og ferðaþjónustan 

eru skoðuð í rannsókninni með mismikið vægi þar sem sjávarútvegurinn hefur 

meira vægi en ferðaþjónustan. Skoðað er hvernig þessar atvinnugreinar hafa 

þróast og hvaða lærdóm er hægt að draga af því fyrir framtíð Bolungarvíkur. 

Margir þættir í atvinnumálum Bolungarvíkur skapa heildina í 

framtíðarmöguleikum bæjarins. Því er hætt við að erfitt geti verið að afmarka 

rannsóknina. 

Sem ramma utan um rannsóknina var valið að notast við víddir stefnumiðaðrar 

stjórnunar Runólfs Smára Steinþórssonar (2003b, bls. 3), en þannig næst góð 

heildaryfirsýn. 

Víddirnar fjórar eru:  

 Tilvist, „hvers vegna“ er skiplagsheildin til staðar? 

 Innihald, um hvað snýst starfsemi hennar? 

 Ferli, hvernig fer starfsemin fram? 

 Samhengi, úr hverju, hvar, af hverjum og fyrir hverja er starfsemin 

framkvæmd? 

Víddir stefnuðmiðaðrar stjórnunar byggist á líkani sem afmarkast við hugtök 

og hugmyndir um stefnumiðaða stjórnun og er sem slíkt opið og óhlutbundið. 

Það er hugsað sem rammi sem notast má við til að öðlast innsýn og skilning á 

atriðum er almennt varða stefnumiðaða stjórnun án þess að tekið sé tillit til 

hvort þær tilheyra einkageiranum, opinbera geiranum eða þriðja geiranum. 

Líkanið auðveldar að draga fram þau atriði sem mynda samofið munstur 

athafna og þróunar innan fyrirtækja og stofnana (Runólfur Smári Steinþórsson, 

2003b, bls. 7). 

Til stuðnings hverri vídd eru notuð önnur viðeigandi greiningartæki og þannig 

fæst hver vídd fyrir sig skýrar fram. 

1.2 Gagnasöfnun 
Í rannsóknum er mikilvægt að nálgast viðfangsefnið af virðingu og  án þess að 

fram komi beint eða óbeint viðhorf rannsakanda (McDaniels og Gates, 

2010.bls. 33). Það fer einnig eftir því hve vel tekst til við gagnaöflun hvernig 

viðmælandi og rannsakandi ná saman (Kvale, 1996, bls. 29). 

Í þessari rannsókn hafa rannsakendur reynt að halda skipulega utan um öll 

gögn og notast við rafrænt geymsluhólf  „Dropbox“ til þess að halda öllum 

gögnum til haga jafnt útprentuðum  sem og á tölvutæku formi. Útprentuð gögn 

sem aflað var , voru skönnuð og geymd í „Dropboxi“ .  

1.3 Eigindleg aðferðafræði 
Kenningar og tilgátur eru sjaldnast settar fram í upphafi rannsókna, þær eru 

afleiddar af þeim gögnum sem til eru og er rannsakandinn aðal 

rannsóknartækið. Þegar líður á rannsóknina og hún þróast breytist afstaða til 

gagnanna og sú mynd sem hafði mótast breytist einnig. Kenningar og 

hugmyndir sem áður voru óþekktar eru því oft byggðar að grunninum til á 

eigindlegum gögnum (Taylor og Bogdan, 1984, bls. 5). Þegar rannsakendur 

beita eigindlegum rannsóknum (e. qualitative researcch) reyna þeir að skilja 

reynslu þeirra sem taka þátt í rannsókninni eins og hún kemur beint frá þeim og 

mismunandi sjónarhorn á rannsóknarefnið getur verið gagnlegt (Daymon og 

Holloway, 2002, bls. 195). 

Mismunandi aðferðir heyra undir eigindlegar rannsóknir. Þar ber að nefna 

þátttökuathuganir, vettvangsrannsóknir, opin-, hálfopin-, og lokuð 

rannsóknarviðtöl, rýnihópar, rituð gögn, myndbandsupptökur og opinber skjöl 

(McDaniel og Gates, 2010, bls. 92). Í eigindlega hluta þessarar rannsóknar er 

notast við rituð gögn, opinber skjöl og hálfopin rannsóknarviðtöl. Segja má að 

eigindleg rannsókn komi oft fram með það sem ekki kemur í ljós í 

megindlegum rannsóknum (McDaniel og Gates, 2010, bls. 92-93). 

1.3.1 Rannsóknarviðtöl 

Rannsóknarviðtal (e. qualitative interview) er samtal sem tekið er þar sem 

rannsakandi stýrir aðstæðum og síðan er rýnt í niðurstöður hvers og eins 

viðmælanda fyrir sig og þær skoðaðar út frá viðfangsefninu. Kostur við 

rannsóknarviðtal er að það veitir dýpri skilning á viðfangsefninu og 

viðmælendur segja frá með eigin orðum og geta tjáð sig út fyrir ákveðnar 

staðlaðar spurningar. Rannsóknarviðtal er besta leiðin til að skilja hvata og 

tilfinningar viðmælandans (McDaniel og Gates, 2010, bls. 92). Eigindleg 

aðferð hentar viðfangsefninu vel vegna þess að með þeirri aðferð er hægt að 

afla upplýsinga um skynjun viðmælenda. 

Um er að ræða viðtalsrannsókn þegar rannsakandinn hlustar á hvað 

viðmælendur hafa að segja, hvernig þeir lýsa sýn sinni og skoðun með þeirra 

eigin orðum. Rannsakandinn kynnir í upphafi um hvað viðtalið muni snúast og 

fylgir síðan eftir svörum við spurningum (Kvale, 1996, bls. 1). Telur Kvale 

(1996, bls. 88) að rannsóknarviðtal gerist í sjö skrefum:  

 Viðfangsefnið og rannsóknarspurningarnar fæðast 

 Rannsóknarsniðið er ákveðið 

 Viðtalið sjálft 

 Afritun 

 Greining og úrvinnsla 

 Réttmæti 

 Skýrsluskrif 

1.3.2 Framkvæmd og val á þátttakendum í rannsóknarviðtöl 

Í rannsókninni var lögð áhersla á að taka viðtal við nokkra stjórnendur, það eru 

framkvæmdastjóra sveitarfélagsins, skólastjóra grunnskólans, 

framkvæmdastjóra sjávarútvegsfyrirtækis og fyrrverandi formann stjórnar 

Fjórðungssambands Vestfirðinga. Einnig voru viðtöl tekin við tvær ísfirskar 

konur, aðra búsetta nú í Bolungarvík og hin verkefnastjóri í Noregi.  

Með viðtölunum var hugmyndin að fá fram mismunandi sýn, hugmyndir og 

upplifanir viðmælenda á atvinnumálum í Bolungarvík. 

Auðveldlega gekk að fá viðmælendur og urðu viðtölin sex. Viðmælendur voru  

Anna Guðrún Edvardsdóttir, doktorsnemi, fyrrverandi skólastjóri Grunnskóla 

Bolungarvíkur, fyrrverandi formaður stjórnar Fjórðungssambands Vestfirðinga 

og fyrrverandi sveitarstjórnarmaður. 

Elías Jónatansson, verkfræðingur, bæjarstjóri í Bolungarvík var áður 

atvinnurekandi í Bolungarvík og hefur langa reynslu í sveitarstjórn.  

Elísabet Gunnarsdóttir, arkitekt, verkefnastjóri hjá Norrænu ráðherranefndinni 

frá Ísafirði búsett í Noregi. Einnig hefur hún unnið að atvinnuskapandi 

verkefnum bæði í Noregi og Kanada. 

Jón Þorgeir Einarsson, löggiltur endurskoðandi, eigandi útgerðarfyrirtækis og 

endurskoðunarskrifstofuí Bolungarvík. Hann hefur langa reynslu af útgerð á 

svæðinu. 

Pálína Jóhannsdóttir, kennari í fæðingarorlofi, með brennandi áhuga á 

málefnum ungra barnafjölskyldna í Bolungarvík, einnig er hún atvinnurekandi. 

Soffía Vagnsdóttir, skólastjóri Grunnskóla Bolungarvíkur, rekstraraðili í 

ferðaþjónustu, fyrrverandi sveitarstjórnarmaður og stundar nú einnig 

háskólanám. 

Viðtölin voru öll tekin í febrúar til mars 2012 á mismunandi stöðum. 

Viðmælendur voru viljugir til viðtala og nokkrir bentu einnig á ýmis gögn sem 

nýttust við rannsóknina.  

Við val á þátttakendum í rannsóknarviðtölin var haft til hliðsjónar þekking 

þeirra á atvinnumálum á svæðinu, reynslu þeirra af sveitarstjórnarmálum auk 

hugmyndaauðgi og áhuga þeirra á nýsköpun. Viðtölin voru hljóðrituð og flest 

afrituð og tóku frá 30 mínútum upp í 2 klukkustundir.  

1.3.3 Greining eigindlegra gagna 

Í eigindlegum rannsóknum, lýsa og kóða rannsakendur eigin gögn og er 

greining gagna öflugt og skapandi ferli. Í gegnum greininguna fær 

rannsakandinn dýpri skilning á viðfangsefninu og getur þannig dregið fram 

niðurstöðu út frá fyrirliggjandi gögnum (Kvale, 1984, bls. 130). 

Ekki var unnin sérstök skýrsla úr viðtölunum þar sem þau voru notuð sem 

gagna- og upplýsingaöflun og nýtt sem heimildir í rannsókninni. Lagt var upp 

með opnar grunnspurningar og samtalið látið flæða óhindrað eftir þörfum 

viðmælenda en þó innan ramma efnisins. Opnu spurningar byggðust á 

hugtökum SVÓT greiningar auk ímyndar. 

1.4 Megindleg aðferðarfræði 
Markmið með megindlegum rannsóknum (e. quantitative research) er að mæla 

með tölulegum hætti athafnir, viðhorf og einkenni einstaklinga og hópa. 

Aðferðirnar eru hlutlægar og rannsóknarefnið er sett í ákveðið mælanlegt form. 

Megindlegar rannsóknir eru spurningalistar, tilraunir eða rannsóknir á 

ákveðnum tölulegum gögnum. Megindlegar rannsóknir eru staðlaðar og 

mælanlegar og þær eru hægt að endurtaka og bera saman og reikna marktækni 

með tölulegum aðferðum (Hollensen, 2003, bls. 740; McCarthy og Perreault, 

1990, bls. 135). Í megindlega hluta þessa verkefnis er notast við rannsóknir á 

ákveðnum tölulegum gögnum sem finna má á heimasíðum ýmissa stofnana svo 

sem Hagstofu Íslands og ýmissa opinberra fyrirtækja. 

1.4.1 Greining megindlegra gagna 

Við úrvinnslu megindlegra gagna var stuðst við upplýsingar frá Hagstofu 

Íslands og Vinnumálastofnun, þar voru skoðaðar tölur er varða íbúafjölda, 

samsetningu íbúa og atvinnuleysi. Einnig voru skoðaðir ársreikningar tveggja 

bæjarfélaga ásamt ársreikningum Bolungarvíkur og kennitölur þeirra bornar 

saman.  

1.5 Réttmæti og áreiðanleiki 
Mikilvægt er fyrir gæði rannsóknar að hún byggist á réttmæti og áreiðanleika. 

Áreiðanleiki rannsóknar er til staðar þegar svipaðar niðurstöður fást þegar 

rannsóknin er endurtekin (McDaniel og Gates, 2010, 251). Réttmæti í 

rannsóknum skýrist af því, hvort það sem rannsakandinn var að reyna að mæla, 

var í raun það sem hann ætlaði sér að mæla (McDaniel og Gates, 2010, bls. 

253). 

Gagnaöflun var höfð eins fjölbreytileg og mögulegt var til þess að auka 

réttmæti rannsóknarinnar og rannsóknarramminn hafður skýr til að auka 

áreiðanleika hennar. Þar sem um raunverkefni er að ræða var tilgangurinn ekki 

sá að heimfæra niðurstöðurnar yfir á aðra og því ekki þörf á að leggja áherslu á 

ytra réttmæti. Rannsakendur hafa einbeitt sér að því setja til hliðar eigin 

skoðanir og fyrirfram mótaðar hugmyndir um hvernig atvinnumál í 

Bolungarvík ættu að vera og láta rannsóknargögnin leiða rannsóknina. 

1.6 Forsendur rannsakenda 

Rannsakendur eru í Bs námi í Viðskiptafræði við Háskólann á Akureyri en hafa 

áður lokið MBA námi við Háskóla Íslands. Eru auk þess búsettar í Bolungarvík 

og hafa starfað þar sem launþegar og atvinnurekendur í mörg ár með víðtæka 

reynslu af atvinnumálum. 

2 Stefnumiðað starf í atvinnu og byggðamálum 

Hér verður fjallað fræðilega um hugtök í atvinnumálum og stefnumótun sem 

notuð eru við greiningu á atvinnumálum í Bolungarvík. Skoðað er afmarkað 

svæði í Svíþjóð þar sem rannsóknir hafa verið gerðar á atvinnu og 

byggðamálum.  

2.1 Atvinnumál 
Atvinnumál (e. employment) eru hverju sveitarfélagi mikilvæg, traust og næg 

atvinna er grundvöllur að búsetu og er nauðsynlegt fyrir sveitarfélög að stuðla 

að því að jarðvegurinn sé góður. Hvert starf er afar mikilvægt innan lítilla 

sveitarfélaga og atvinna þarf að vera fjölbreytt, einhæft atvinnulíf hefur 

tilhneygingu til að hrekja fólk í burtu. Atvinnutækifæri hafa hugsanlega mest 

áhrif á flutninga milli sveitarfélaga, en auk þess vega fjölskylduaðstæður, nám 

og lífsstíll öll þyngra en þjónusta sveitarfélaga (Gunnar Helgi Kristinsson, 

2001, s. 61). Susanna Heldt Cassel (2008, bls. 102) framkvæmdi rannsókn á 

sex litlum iðnaðarbæjarfélögum í Bergslagen í Svíþjóð. Þessi bæjarfélag höfðu 

það sammerkt að hafa átt undir högg að sækja hvað varðar fólksfækkun og 

fækkun á atvinnutækifærum í nokkurn tíma. Í rannsókn sinni leggur hún 

áherslu á markaðssetningu staða með tilliti til byggðaþróunar og ferðaþjónustu. 

2.2 Byggðaþróun og atvinnuþróun  
Byggðaþróun (e. rural development) og atvinnuþróun (e. industrial 

development). Fólk og fyrirtæki þjappast saman í borgum og bæjum  og virðast 

fyrirtæki sækjast eftir nálægð hvert við annað, þrátt fyrir að þau eigi í harðri 

samkeppni sín í milli. Þannig virðast mjög sterkir kraftar að verki sem draga 

byggðir saman á lítil svæði. Breski hagfræðingurinn Alfred Marshall (1920) 

reyndi fyrstur að skýra mátt nálægðarinnar með fræðilegum rökum. Að hans 

áliti mátti rekja samþjöppun fyrirtækja til þriggja þátta sem reki 

þéttbýlismyndun áfram, það er þjálfaðs vinnuafls, staðbundinna 

framleiðsluþátta og upplýsinga (Axel Hall, Ásgeir Jónsson og Sveinn 

Agnarsson, 2002, bls. 12).  

Þegar fyrirtæki koma saman myndast stór og fjölskrúðugur vinnumarkaður, 

þannig eru miklar líkur á að fyrirtækin finni hæfa starfsmenn og líkur á 

atvinnuleysi eru lágmarkaðar. Slík samsöfnun fyrirtækja skapar einnig skilyrði 

fyrir staðbundnar, sérhæfðar stoðgreinar sem leggja fram framleiðsluþætti sem 

annars væri mjög kostnaðarsamt að útvega. Saman skapa fyrirtækin gífurlegt 

hópefli vegna þess hve mikill fjöldi af þekkingar- og hæfileikafólki, sem 

einbeitir sér að svipuðum verkefnum, finnst á sama stað. Hvert fyrirtæki er 

sjálfstæð rekstrareining en þekking og tækni berst samt á milli, bæði beint og 

óbeint. Marshall (1920) benti fyrstur á kosti þéttbýlismyndunar fyrir 

atvinnulífið, að ýmis stærðarhagkvæmni valdi því að framleiðni fyrirtækja sé 

meiri, því fleiri sem þau eru saman.  Marshall benti á að sambýlið gæti orðið til 

þess að stjórnendur og starfsmenn læri hver af öðrum og þyrping sambærilegra 

fyrirtækja leiði til stofnunar annarra sem sjái þeim fyrir ýmiskonar aðstöðu og 

þjónustu (Axel Hall o.fl., 2002, bls. 12).  

Lykilatriði þéttbýlismyndunar felst í ytri stærðarhagkvæmni á milli 

atvinnugreina. Hugtakið ytri stærðarhagkvæmni á við um þegar smám saman 

myndast nægilega stór markaður til þess að svigrúm gefist fyrir sérhæfingu. 

Hagræðið felst í því að hvert fyrirtæki getur fengið ýmsum óreglulegum og 

smávægilegum þörfum fullnægt á ódýrari hátt með viðskiptum við aðila utan 

fyrirtækisins, fremur en að sjá sjálft um þá hluti. Þetta er það sem sænski 

hagfræðingurinn Gunnar Myrdal (1957) kallaði „sjálfnærandi hringrás” (e. 

circular causation) og lýsir því hvernig þéttbýlismyndun veltur áfram eftir að 

hún er komin af stað. Því fleira fólk og fyrirtæki sem flytja til bæjarins, þeim 

mun meir batnar afkoma þeirra sem fyrir eru og hagkvæmni eykst (Axel Hall 

o.fl., 2002, bls. 38).  

Samverkun ytri áhrifa, stærðarhagkvæmni og flutningskostnaðar gerir það að 

verkum að fyrirtæki velja sér mismunandi stærðir af þéttbýlisstöðum sem 

starfsvettvang. Val þeirra fer eftir því hve framleiðslan er frek til ýmissa 

tegunda framleiðsluþátta og hversu háð þau eru þekkingarflakki (Axel Hall 

o.fl., 2002, bls. 58). Til að tryggja nægilegt framboð á ytri gæðum þarf oft að 

koma til stuðningur stjórnvalda. Þetta á sérstaklega við um menntun. Jákvæð 

áhrif menntunar eru mun meiri en kemur fram í launum menntaðs fólks og því 

er hætta á að hvatinn til menntunar verði minni en hagkvæmt er ef öll ytri 

áhrifin eru metin til peninga. Black og Henderson (1997) telja að 

menntunarstefna þar sem ríki hefur afskipti af með niðurgreiðslu hafi gífurleg 

áhrif á byggðamynstur, því að vöxtur mannauðs er forsenda fyrir vexti 

þéttbýlis. Í raun og veru útleggst þetta þannig að menntunarstefna er ein 

öflugasta byggðastefnan sem völ er á (Axel Hall o.fl., 2002, bls. 53).  

Hagfræðingurinn Jacobs (1969) varð fyrstur til þess að benda á mikilvægi 

breiddarhagkvæmni út frá fræðilegum forsendum. Fjölbreytni í atvinnulífi er 

yfirleitt tengd stærð borga, en því stærra sem þéttbýlið er þeim mun fleiri 

greinum er hægt að koma þar fyrir með góðu móti. Af þessum sökum myndast 

sérhæfingarmynstur á milli stórra borga sem einbeita sér að fjölþættum vörum 

og smárra sem sérhæfa sig í staðlaðri framleiðslu. Stórborgir hljóta því að vera 

eftirsóknarverðar fyrir fyrirtæki sem þurfa á mörgum ólíkum atvinnugreinum 

að halda (Axel Hall ofl. 2002, bls. 59). Sem dæmi er Bergslagen svæðið þar 

sem átt hefur sér stað sérhæfing hvers bæjarfélags innan þess svæðis og eru þau 

þátttakendur í auglýsingu á vörum og þjónustu og vekja þá um leið athygli á 

sveitarfélaginu. Þar hefur ákveðin vinna og fjármagn verið sett inn til að örva 

þróun í nýjum atvinnutækifærum og vörum innan ákveðinna 

iðnhönnunargreina í tengslum við mat og drykk. Af sveitarfélögunum í 

Bergslagen er Hällefors komið lengst á leið í þessari þróun (Cassel, 2007, bls. 

109).  

Kenningar um hagkvæmustu staðsetningu, flutningskostnað og fjarlægðir eru 

ekki nýjar af nálinni, og sú þekktasta þeirra er kennd við þýska hagfræðinginn 

Johan Heinrich von Thünen frá árinu 1826. Setti Thünen fram líkan af 

fasteignaverði sem sýnir hvernig einstakt fyrirtæki getur borgað fyrir húsnæði 

eftir fjarlægð þess frá markaði, án þess að arðsemi breytist. Eftir því sem 

fjarlægðin verður meiri frá markaði mun greiðslugetan fara minnkandi vegna 

aukins flutningskostnaðar. Fjarlægð frá markaði hefur því áhrif á verð svæðis. 

(Axel Hall o.fl., 2002, bls 70-73). Um leið og innviðir samgangna eru byggðir 

upp og flutningar verða greiðari skapast forsendur fyrir tilfærslu iðnaðar og 

búsetu til annarra staða (Axel Hall o.fl., 2002, bls 45). 

2.3 Atvinnustefna 
Innan allra skipulagsheilda eru fjölmargar rekstrardeildir og gæta þarf aðhalds í 

hvívetna. Með stefnu í atvinnumálum er reynt að tryggja það að allir stefni í 

sömu átt og að sömu markmiðum. Að ákveðnum tíma liðnum er hægt að 

endurskoða stefnuna og þann árangur sem náðst hefur. Í framhaldi af því er 

hægt að skoða hvað var vel gert og hvað má betur fara. Stefna er áætlun um 

samskipti við samkeppnisumhverfið sem gerir það að verkum að markmiðum 

er náð (Daft, 2007, bls. 162). Góð stefna stuðlar að betri samkeppnishæfni 

fyrirtækja (Barney og Hesterly, 2010, bls. 4). Atvinnustefna (e. industrial 

policy) er hverju samfélagi mikilvæg en með stefnu er hægt að vinna skipulega 

að ná því marki sem sett hefur verið. „Með atvinnustefnu er átt við þá 

stefnumótun stjórnvalda sem miðar að því að stýra aðlögun og þróun 

atvinnulífsins í tilteknar áttir. Hún beinist fyrst og fremst að einstökum greinum 

atvinnulífsins, uppbyggingu þeirra og þróun fyrirtækja og framleiðslu innan 

þeirra“ (Gunnar Helgi Kristinsson, Halldór Jónsson og Hulda Þóra 

Sveinsdóttir, 1992, bls. 11). Sveitarfélögum er stjórnað af pólitískt kjörnum 

fulltrúum sem marka sér stefnu í atvinnumálum sem og öðrum þeim málum 

sem sveitarfélög varða. Ríkið kemur einnig að málum hvað varðar 

atvinnustefnu og þróun sveitarfélaga en ríkið setur sveitarfélögum ákveðinn 

lagalegan ramma hvað varðar þjónustu sem sveitarfélögum er skylt að veita. 

Því mótast atvinnustefna sveitarfélaga af því hver stefna stjórnmálaflokkanna 

er hverju sinni.  

Rannsóknir á atvinnustefnu eru að mörgu leyti aðferð til að skoða tengsl 

ríkisvalds og samfélags. Slíkar rannsóknir snúast um getu og vilja ríkisvaldsins 

til að setja svip á þróun atvinnulífsins, ekki bara með almennum 

hagstjórnartækjum (t.d. með stjórn á eftirspurn með fjárlögum) eða einstökum 

einangruðum björgunaraðgerðum, heldur með þróun stjórntækja sem að 

einhverju leyti marka atvinnulífinu langtímastefnu í einstökum greinum (Gunnar 

Helgi Kristinsson o.fl., 1992, bls. 11).  

Með þessu sést að atvinnustefna getur haft mikil áhrif á byggðaþróun og 

atvinnumál, enda geta markmið með atvinnustefnu verið þau að draga úr 

fólksfækkun á ákveðnum stöðum með því að efla atvinnulífið og gera það 

fjölbreyttara eða laða að ný atvinnutækifæri. Stjórnmálaflokkar þurfa að taka 

afstöðu til þriggja grundvallarspurninga við mótun stefnu í atvinnumálum, þær 

eru: 

 Þurfa að ákveða eðli þeirra markmiða sem stefnt er að 

 Þurfa að ákveða vægi langtímamarkmiða og skammtímamarkmiða 

 Hve mikla áherslu skuli leggja á markmið eins og hagvöxt, 

byggðajafnvægi, stöðugleika, hagræðingu eða nýsköpun í atvinnulífinu 

(Gunnar Helgi Kristinsson, 1992, o.fl., bls. 30). 

Dæmigerð markaðsviðbrögð fyrirtækis sem stendur sig illa á 

samkeppnismarkaði er  óánægja viðskiptavina sem leiða til þess að þeir hætta 

viðskiptum. Hliðstæða þess í sveitarstjórnarmálum er brottflutningur íbúa úr 

sveitarfélaginu (Gunnar Helgi Kristinsson, 2001, bls. 22). 

Í rannsókn Cassel kemur fram að þeir staðir sem hafa síður jákvæðar aðstæður 

þurfa að fara í sérstaka stefnumótun til að breyta aðdráttarafli staðarins í þeim 

tilgangi að laða til sín fyrirtæki og íbúa (Cassel, 2007, bls. 105). 

2.4 Árangur  
Til þess að ná árangri þarf að móta framtíðarsýn um það hvert fyrirtækið ætlar 

með tilliti til hvaða vöru, viðskiptavini, markaði og tækni skuli stefnt á. Í 

framtíðarsýninni kemur fram vilji stjórnenda um það hvert þeir vilja fara með 

skipulagsheildina (Thompson, Strickland og Gamble., 2010, bls. 25). Búa þarf 

til mælanleg markmið þar sem hægt er að mæla árangur skipulagsheildarinnar 

en mikilvægt er að þau séu mælanleg þannig að hægt sé að stjórna þeim. 

Megintilgangur með markmiðasetningunni er að umbreyta framtíðarsýninni í 

mælanleg markmið. Góð mælanleg markmið eru mikils virði því þau nýtast 

sem mælistikur á það hvernig frammistaðan er (Thomson o.fl., 2010, bls. 33). 

Í markaðssetningu, þar sem reynt er að ná til bæði ytri aðila eins og fjárfesta og 

ferðamanna sem og innri aðila eins og íbúa staða, reynist oft erfitt að ná til 

beggja hópa þar sem um ólíka hópa er að ræða. Margir staðir reyna því 

einungis að ná til ytri aðila. Samkvæmt Dormans og Lagendijk (2004) er 

mögulegt að ná til beggja hópa góður árangur næst ef íbúar eru þátttakendur. 

Hugsanlega getur þá skapast stefnumótandi einkenni sem gefur möguleika á að 

hjálpa fólki að upplifa ánægju af því að búa þar og styrkja staðbundin einkenni 

(Cassel, 2007, bls. 108). 

2.4.1 Vörumerki/mörkun.  

Skilningur á innihaldi og uppbyggingu þekkingar á vörumerki (e. branding) er 

mikilvægur vegna þess að það hefur áhrif á hvað fyrst kemur upp í huga 

neytandans þegar hann sér vörumerkið (Keller, 1993, bls. 2). Hvað er mörkun 

staða (e. place branding)? Staðarnöfn geta verið vörumerki, fólk bregst við 

þeim líkt og við vörumerkjum. Þau geta öðlast og misst orðspor rétt eins og 

vörumerki og í sumum tilfellum eru þau vörumerki. Þegar fólk talar um 

vörumerki er það venjulega að tala um að gefa stöðum nafn eða tákn. Því er 

trúað að vörumerki staða sé leið til að gera staðina fræga (Anholt, 2010, bls. 7). 

Hvað geta lítil bæjarfélög gert, geta staðir orðið vörumerki? Margt er líkt með 

vöru og stöðum. Staðir hafa kynnt aðdráttarafl sitt/sérstöðu sína og ímynd í 

gegnum söguna, vegna þess að þeir hafa alltaf þurft að laða að sér nýja íbúa, 

viðskiptavini, gesti, söluaðila og áhrifavalda (Anholt, 2010, bls. 1). Með þessu 

er ljóst að bæjarfélög þurfa að eiga góða sögu og eitthvað sem laðar að til að 

fólk vilji búa þar og koma með ný tækifæri hvort sem það er atvinna eða 

eitthvað annað.  

2.4.2 Markaðssetning staða  

Einn af hornsteinum markaðshugsunar er án efa að þekkja neytandann, hugsa 

um framleiðsluna, fyrirtækið og á hvaða hátt við högum viðskiptum, allt 

hugsað út frá viðskiptavinum. Í markaðssetningu staða (e. place marketing) 

þarf sérstaklega að taka tillit til þeirra íbúa sem þar búa. Stefnumörkun þarf að 

vera í samræmi við hvernig íbúar skynja staðinn og því sem þeim finnst 

táknrænt fyrir hann (Kavaratzis og Ashworth, 2006, bls.184-185).  

Samkvæmt Dormans og Lagendijk (2004) er mikilvægt fyrir staði sem taka 

þátt í ytri markaðssetningu að staðsetja stefnumótandi einkenni staðarins í 

hugum íbúa. Ray (1998) lýsir, þróun svæðisbundinnar markaðsstefnu sem 

mögulega erfiðu og hægu ferli á svæðum með ríkjandi neikvætt umtal um 

staðarmenningu, sem hindrun í þróun svæðisins (Cassel, 2007, bls. 108). 

Árið 2007 kom fram ný skilgreining The American Marketing Association 

(AMA) á markaðsfærslu: „Markaðsfærsla (e. marketing) er starfsemi og ferlar 

sem útbúa, miðla og dreifa boðum sem hafa gildi fyrir viðskiptavininn, 

meðeiganda og þjóðfélagið í heild sinni“. Áður hafði Hunt (1976, bls. 17) 

skilgreint markaðsfærslu sem „frammistöðu fyrirtækis sem beinir flæði vöru og 

þjónustu frá framleiðanda til viðskiptavinar“. 

Samkvæmt Kavaratzis og Ashworth (2008, bls. 150) er markaðssetning staða 

mikið stunduð í dag um heim allan. Hún kom ekki full sköpuð fram í 

dagsljósið fyrir nokkrum árum síðan, heldur hefur hún þróast í gegnum tímann 

í nokkrum mismunandi áföngum ekki aðeins í tækni heldur einnig í aðferðum 

og kenningum. Sjö atriði eru þekkt sem þýðingamikil fyrir framtíðar 

markaðssetningu staða, þau eru: 

 Þörfin fyrir sameiginlegan skilning og bera skynbragð á 

markaðssetningu staða áður en markaðssetningarátak byrjar. 

 Breitt samstarf er mikilvægt og skýr hlutverkaskipti auk virkrar 

samhæfingar í markaðsstarfi. 

 Mikilvægt er að innleiða markaðssetningu sem ferli ekki sem ósamfellt 

viðfangsefni eða slitrótta starfsemi. 

 Víkkun á skilningi á markaði (hjá öllum sem að koma). 

 Þörf er á að fá alla í samfélaginu með. 

 Útvíkka þann skilning sem fyrir er fyrir innbyrðis samkeppni, sem mun 

opna fyrir möguleika á tækifærum í umhverfinu. 

 Útkoman verður betri skilningur á yfirsýn og mat á markaðsstarfi. 

(Kavaratzis og Ashworth, 2008, bls. 150-151). 

Þar sem áhersla á markaðssetningu hefur aukist þurfa fyrirtæki að geta staðist 

væntingar viðskiptavina frá upphafi og verið samkeppnishæf (Mitchell, 1993, 

bls. 21). Þegar sveitarfélög eru markaðssett er mikilvægt að hafa íbúa þeirra 

með sér. Eitt það öflugasta í stefnumótun í markaðssetningu staða er umtal eða 

„word of mouth“ íbúa. Ef íbúar tala vel um bæjarfélag sitt, af ástríðu og 

einlægni er það verðmætara en nokkur ytri markaðsherferð (Cassel, 2007, bls. 

107). Það þarf að fá fólk og fyrirtæki til að vinna saman en ekki á móti hvort 

öðru. Fyall, Leask og Garrod (2001, bls. 212) telja að sveitarfélög, stjórnendur 

og markaðsfólk þurfi að vinna meira saman til að koma markvissara á framfæri 

þeim auðlindum sem sveitarfélög hafa upp á að bjóða. 

Hvernig eiga sveitarfélög að koma á framfæri því sem þau hafa upp á að bjóða? 

Baker (2009, bls. 159) telur að setja þurfi á stofn hóp sem inniheldur 8-12 aðila 

sem eru þverskurðurinn af samfélaginu og fyrirtækjum. Hann varar einnig við 

því að eftir því sem fleiri eru í hópnum komi upp of margar tillögur sem hægja 

á framgöngu mála og geti eyðilagt samstarf og framkvæmd sem nauðsynleg er 

og veikja sjálft vörumerkið. 

Mismunandi aðferðir hafa lengi verið notaðar við markaðssetningu borga og 

svæða með það að markmiði að laða að ferðamenn, viðskipti og íbúa. Með 

rannsókninni vildi Cassel læra meira um sveitarfélög sem pössuðu ekki inn í þá 

mynd sem gæti talist aðlaðandi svæði hvað ímynd, tákn og íbúaþróun varðar 

(Cassel, 2007, bls. 102). Þær spurningar sem Cassel leitaðist við að svara eru:  

 Hver er stefna lítilla bæjarfélaga í Svíþjóð gegn neikvæðri þróun og 

fólksfækkun?  

 Hvert er hlutverk ímyndar og staðfærslu sem hluta af þróunarstefnu í 

dreifbýli eða á jaðarsvæðum í tengslum við það sem er táknrænt fyrir 

dreifbýlið og aðlaðandi búsetuumhverfi eins og gömul iðnaðarhverfi? 

 Eru lítil iðnaðarsveitarfélög bundin annars konar markaðssetningu staða 

til að stemma stigu við eða ná einhverju jafnvægi í þessu neikvæða 

ástandi? 

Markaðssetning staða er að stórum hluta háð uppbyggingu, boðskiptum og 

stjórnun á ímynd (e. image) staðanna. Það er viðurkennt að upplifun staða á sér 

stað í gegnum skynjun og ímynd og er hún mikilvæg í markaðssetningu staða 

og viðurkennd sem upphafspunktur í þróun vörumerkis fyrir staðinn 

(Kavaratzis, 2004, bls. 58). Ímynd er samansafn skoðana, viðhorfa og 

upplifana einstaklings eða hóps er varða ákveðið viðfangsefni. Viðfangsefnið 

getur verið vara, vörumerki, staður eða persóna. Upplifunin getur bæði verið 

rétt eða röng, raunveruleg eða ímynduð en eigi að síður leiðir og mótar 

ímyndin hegðun okkar (Barich og Kotler, 1991, bls. 95). 

Með breyttum atvinnuháttum síðustu áratuga hefur orðið breyting á 

byggðaþróun. Fólksfækkun er í dreifðari byggðum og flutningur til stærri 

þéttbýlisstaða þar sem atvinna og þjónusta er fjölbreyttari. „Öll sveitarfélög 

hafa tiltekna ímynd og er hún uppspretta margra atriða. Sveitarfélög eru flóknar 

einingar og fólk skynjar ímynd þeirra út frá mörgun víddum. Ímynd þykir orðið 

eitt af grundvallar verkefnum stjórnenda sem bera ábyrgð á rekstrareiningum 

eins og sveitarfélögum“ (Þórhallur Guðlaugsson og Elfa Björk Erlingsdóttir, 

2009, bls. 313).  

2.5 Stefnumótun 
Orðið stefna (e. strategy) er ekki nýyrði það hefur verið í umræðunni um 

langan tíma. Í kennslubókum er skilgreining á orðinu stefna yfirleitt: 

skipulagning yfirstjórnenda  sem samræma  markmið og hlutverk 

skipulagsheildarinnar (Mintzberg, Ahlstrand og Lampel, 1998, bls. 9). 

Hugtakið stefnumótun (e. strategic planning) hefur verið notað í hernaðarlegu 

samhengi og verið vinsæl heimild og hliðstæða, og með hliðsjón af því er oft 

litið á forstjórann sem óskeikulan hershöfðingja. „Svo virðist sem fræðimenn 

hafi framan af sótt meira í heimildir um rökrænar og tæknilegar aðferðir en í 



Lokaverkefni 2106  ASJ og SS 
 

18 
 

þær vísbendingar sem til eru um að stefnumótun sé líkt við list, herstjórnarlist“ 

(Runólfur Smári Steinþórsson, 2003a, bls. 320).  

Stjórnendur fyrirtækja þurfa stöðugt að rýna í framtíðina og takast á við hið 

óþekkta og ókomna og er það eitt af grundvallar verkefnum í rekstri fyrirtækja. 

Stjórnendur bera ábyrgð á því að fyrirtækið búi við góðan og árangursríkan 

rekstrargrundvöll. „Með stefnu er fyrirtæki að ráðstafa auðlindum sínum og 

forgangsraða í þeim verkefnum sem það tekst á hendur til að treysta reksturinn 

við þær aðstæður sem við er að glíma“ (Runólfur Smári Steinþórsson, 2003a, 

bls. 317). Stjórnun fyrirtækja snýst um að ná árangri og grundvallast árangur af 

þeirri afstöðu sem fyrirtækið vill vera og verða þegar horft er til lengri tíma. 

Meðal annars felst í þessu stjórnun sem miðar að því að skapa, treysta, og þróa 

stöðu og þýðingu fyrirtækis í ytra og innra umhverfi sínu. Þetta er gert til að 

tryggja árangur fyrirtækisins í víðustu merkingu meðal annars góða arðsemi og 

góða ímynd (Runólfur Smári Steinþórsson, 2003b, bls. 2-3). 

Cassel telur nauðsynlegt að fá íbúana með í stefnumótunina,  ekki er nóg að 

selja staðinn til ferðamanna eða til að laða að nýja íbúa einnig þarf að selja 

núverandi íbúum staðinn með því að skapa umræðu um aðdráttaraflið og 

jákvæða þróun (2007, bls. 112). 

2.6 Framkvæmd stefnu 
Þegar mótun stefnu er lokið er gengið út frá því að henni sé hrint í framkvæmd. 

Reynsla fyrirtækja í framkvæmd stefnu er oft á þá leið að ekki gengur allt eins 

og ætlað var í upphafi. Þegar liðið er á gildistíma stefnunnar kemur í ljós að 

greinanlegur munur er á milli þess sem er og þess sem ætlað var. Í ljósi þeirrar 

reynslu hefur rutt sér til rúms sú nálgun að litið er á stefnu sem ferli eða 

munstur athafna. Þar er útgangspunkturinn að stefnan verði til við samvinnu 

starfsmanna, viðskiptavina og annarra hagsmunaaðila. Þannig er gengið út frá 

því að vinnan við undirbúning, mótun stefnu og framkvæmd sé þannig 

samtvinnuð (Runólfur Smári Steinþórsson, 2003a, bls. 318). Ef upp koma 

vandkvæði við framkvæmd stefnunnar er nauðsynlegt að bregðast við því. 

Möguleiki er á að líta á framkvæmd stefnunnar sem tæknilegt vandamál sem 

leysa megi með réttu verkfæri og er slíkt í anda forskriftaraðferðarinnar. 

Möguleiki er á að gera stefnuna, mótun hennar og framkvæmd samtvinna 

starfseminni í fyrirtækinu og er það gert í gegnum samræðu og samvirkni 

starfsmanna. Slík aðferð er í anda birtingaraðferðarinnar og er erfiðari en 

líklegri til ávinnings til lengri tíma litið (Runólfur Smári Steinþórsson, 2003a, 

bls. 319). 

Árangursrík framkvæmd stefnu snýst um að skipuleggja upplýsingavinnsluna 

þannig að hún sé í viðráðanlegum einingum í starfseminni og að hagsmunir 

eigenda og stjórnenda séu í samhengi. Eftirfarandi þrjú atriði eru sérstaklega 

mikilvæg í árangursríkri framkvæmd stefnu, þau eru skipulag fyrirtækisins, 

formlegt og óformlegt eftirlit stjórnenda og áherslan varðandi umbun (Barney 

og Hesterly, 2010, bls. 10).  

Markaðssetning staða til ferðamanna er oft samofin og skarast við stefnu til að 

laða að bæði fyrirtæki og nýja íbúa. Einkenni staðarímyndar er ekki eingöngu 

aðlaðandi fyrir ferðamenn. Markaðssetning með áherslu á fjölgun nýrra íbúa er 

notuð af sveitarfélögum. Stærri sveitarfélögin í Bergslagen (Fagersta og 

Smedjebacken) virtust hafa þróaðri stefnu varðandi það að laða að nýja íbúa en 

hin. Möguleg skýring á því er að mikill kostnaður fylgir slíkum 

markaðssetningum og stærri sveitarfélög hafa yfirleitt yfir meira fjármagni að 

ráða. Dæmi um átak til að laða að nýja íbúa til Smedjebacken eru persónuleg 

samtöl sem opinberir aðilar innan sveitarfélagsins áttu við eigendur sumarhúsa 

á svæðinu. Makmiðið var að fá sumarhúsaeigendur til að eiga varanlegt heimili 

á staðnum. Annað sveitarfélag, Ljusnarsberg fór í átak í því að fá brottflutta 

íbúa til að flytjast aftur heim. Tveir aðrir staðir fóru í átak til að fjölga íbúum 

og auglýstu á lestarstöðinni í Stokkhólmi en niðustaðan varð fjölgun fyrirtækja. 

Aðal aðdráttaraflið voru lífsgæði í formi aukins frítíma, minni biðraðir og meiri 

lífsgæði vegna þess að ódýrara var að lifa þar en í stærri borgum (Cassel, 2007, 

bls. 111). 

3 Greiningarverkfæri stefnumiðaðrar stjórnunar 
Í kaflanum kemur fram fræðileg umfjöllun um þau greiningarverkfæri sem 

valið var að nota við greiningu á atvinnumálum í Bolungarvík.  

3.1 Víddir stefnumiðaðrar stjórnunar 
Þetta líkan stefnumiðaðrar stjórnunar var þróað sem rannóknarverkfæri sem 

draga á fram forsendur og séreinkenni sem fram koma og setja mark sitt á 

stefnumiðaða stjórnun tiltekinnar skipulagsheildar (Runólfur Smári 

Steinþórsson, 2003b, bls. 7). Til þess að fá yfirsýn er valið að nota líkan 

Runólfs Smára Steinþórssonar (2003b, bls. 7) sem ramma utan um 

rannsóknina. 

Víddirnar fjórar eru:  

 Tilvist, „hvers vegna“ er skiplagsheildin til staðar. 

 Innihald, um hvað snýst starfsemi hennar. 

 Ferli, hvernig fer starfsemin fram. 

 Samhengi, úr hverju, hvar, af hverjum og fyrir hverja er starfsemin 

framkvæmd. 

 

 

Mynd 1. Fjórar víddir stefnumiðaðrar stjórnunar 

(Runólfur Smári Steinþórsson, 2003b, bls. 8). 



Lokaverkefni 2106  ASJ og SS 
 

21 
 

3.1.1 Tilvist 

„Tilvistargrundvöllurinn gefur til kynna hvaða hugmyndafræði og hugmyndir 

liggja að baki stofnun og rekstri fyrirtækisins“ (Runólfur Smári Steinþórsson, 

2003b, bls. 9). Hann skiptist upp í sex þætti og í hverjum eru spurningar sem 

gott er að nota við greiningu fyrirtækisins. Þessir þættir eru: 

 Uppruni og saga, eru mikilvæg í stefnumiðaðri stjórnun. Hér er spurt  

hvaða áherslur réðu upphaflega stofnun fyrirækisins og starfi þess og 

hvers var vænst af því og hver hefur þróunin verið.  

 Fyrirmynd, á fyrirtækið sér einhverja fyrirmynd, getur hún verið 

hugmyndafræðileg, átt rót sína í stofnun félags eða verið af einhverjum 

öðrum toga.  

 Hlutverk, segir í hvaða tilgangi var fyrirtækið stofnað og með hvaða 

verkefni í huga. Spurt er um hvaða ávinning umbjóðendur og helstu 

hagsmunaaðilar sækjast eftir (Runólfur Smári Steinþórsson, 2003b, bls. 

10). 

 Framtíðarsýn, hér er spurt að hverju er stefnt, hvað vill fyrirtækið 

verða. Hver er  staða, skipan og ímynd sem umbjóðendur ætlast til að 

fyrirtækið hafi náð að byggja upp á einverjum tímapunkti í framtíðinni. 

 Viðskiptaáherslur, hverju er fyrirtækinu ætlað að starfa við, hvað skal 

gert til þess að nýta tækifærin. 

 Stjórnunaráherslur, hvernig vill fyrirtækið starfa, hvernig skal 

hvatningu háttað og hvernig skal meta árangur starfsfólks (Runólfur 

Smári Steinþórsson, 2003b, bls. 11). 

Mynd 2. Tilvist. 

(Runólfur Smári Steinþórsson, 2003b, bls. 10). 

Með tilvist er átt við það samhengi og samkomulag sem þeir sem sitja við 

stjórnvölinn hafa komið sér saman um að mynda skuli undirstöðuna og er það 

af hugmyndafræðilegum toga (Runólfur Smári Steinþórsson, 2003b, bls. 11). 

3.1.2 Innihald 

Tengist þetta viðskiptaáherslum í tilvistinni en hér er verið að ná utan um 

starfsemina á hlutbundnari hátt. Hér koma fram hugtök og flokkun hugtaka 

sem hjálpa til við að greina starfsgrundvöll fyrirtækisins. Starfsgrundvöllur er 

sú raunverulega og tilætlaða þjónusta fyrirtækisins sem endurspeglar stöðu 

þess í rekstrarumhverfinu. Mikilvægt er við greiningu á starfsgrundvelli að 

horfa bæði til fortíðar og framtíðar, enda takmarkið með greiningunni að draga 

fram nauðsynlegar upplýsingar til að móta nýjan starfsgrundvöll (Runólfur 

Smári Steinþórsson, 2003b, bls. 12). Starfsgrundvelli má skipta í þrennt: 

 Viðskiptasvið og þjónustutilboð, fjallar um hvað fyrirtækið hefur upp á 

að bjóða á þeim markaði sem það starfar á (Runólfur Smári 

Steinþórsson, 2003b, bls.13 ). 

 Vinnslusvið og samvirkni, snýst um framleiðslu, ávinning 

viðskiptavinar og arðsemi fyrirtækis, í öðrum orðum um 

verðmætasköpunina. 

 Samkeppnisáherslur og sérstaða, fjallar um hvaða þættir geta tryggt 

fyrirtækinu samkeppnisforskot. Hvað þarf að bjóða viðskiptavininum 

og með hvaða hætti vill það keppa á markaðnum og halda forystu sinni 

(Runólfur Smári Steinþórsson, 2003b, bls.12).   

 

Mynd 3. Innihald. 

(Runólfur Smári Steinþórsson, 2003b, bls.12).   

Ef stjórna á fyrirtæki markvisst er lykilatriði að ná vel utan um 

starfsgrundvöllinn. Í gegnum starfsmarkmið fyrirtækis birtast skilgreindir 

vegvísar varðandi það sem fyrirtækið ætlar sér að gera á þeim sviðum sem falla 

undir starfsgrundvöll. Samkeppnisáherslur og grundvöllur fyrir sérstöðu 

fyrirtækis má sjá í samkeppnisheiti sem er áheit um þann árangur sem 

fyrirtækið ætlar að ná í samkeppni (Runólfur Smári Steinþórsson, 2003b, bls. 

14).   

3.1.3 Ferli 

Hér er horft til þess hvernig fyrirtækið hefur starfað og hvernig ætla má að það 

muni starfa í framtíðinni. Einnig er horft til verklags, aðferða og þeirra venja 

sem fest hafa rætur sínar í fyrirtækinu (Runólfur Smári Steinþórsson, 2003b, 

bls.14). Stjórnendur þurfa að vera vel að sér í formlegum og óformlegum 

starfsháttum fyrirtækisins, eftirfarandi þrír þættir eru til þess fallnir að efla 

möguleika stjórnanda að stjórna stefnumiðað: 

 Þróunarskeið, hvert fyrirtæki á sér sögu og markast starfsemin yfir tíma 

af afdrifaríkum atburðum. Hér er skoðað hvar fyrirtækið er statt í 

þróunarskeiðinu en þróunarskeið varpa ljósi á þróun ásamt menningu 

og brag þess (Runólfur Smári Steinþórsson, 2003b, bls. 15). 

 Vinnubrög, dregnar eru fram sérstakar upplýsingar er varða ráðandi 

vinnubrögð og venjur innan fyrirtækis. Í starfsháttum og atferli birtist 

færni, kunnátta og geta sem fyrirtæki er tamt. 

 Árangur, árangur er lykilhugtak í stjórnun og er mældur með þeirri 

verðmætasköpun sem starfsemin skapar. Starfsemin þarf að vera 

árangursmiðuð og spurning er hvernig auðlindir eru nýttar og horft til  

verðmætasköpunarferlisins (Runólfur Smári Steinþórsson, 2003b, bls. 

16).   

 

Mynd 4. Ferli. 

(Runólfur Smári Steinþórsson, 2003b, bls. 15).   

Samtenging fyrirtækisins út á við og inn á við yfir tíma er lykilatriði í ferlinu 

og því ljóst að grundvallaratriðið er umhyggjan og næmið fyrir samhengi 

fyrirtækja. Það á ekki síst við í stefnumiðaðri stjórnun (Runólfur Smári 

Steinþórsson, 2003b, bls. 15). 

3.1.4 Samhengi 

„Samhengisvíddinni er ætlað að hjálpa stjórnendum að greina og skilja þau 

atriði sem snerta umhverfi og innviði fyrirtækja“ (Runólfur Smári 

Steinþórsson, 2003b, bls. 17).  Hér eru atriði sem lýsa því hvernig fyrirtæki eru 

samansett, hvernig þau starfa og hvað þarf til þess að þau geti starfað. 

Greinarmunur er gerður á ytra og innra samhengi (Runólfur Smári 

Steinþórsson, 2003b, bls. 17). 

Ytra samhengi er almennt umhverfi fyrirtækja og viðskiptaumhverfi. „Gott 

tilvistarrými er grundvallarforsenda fyrir vöxt og viðgang fyrirtækis og stöðugt 

þarf að fylgjast með því. Við þá greiningarvinnu þarf að taka mið af þeirri 

óvissu sem reksturinn býr yfir“ (Runólfur Smári Steinþórsson, 2003b, bls. 16). 

 Athafnasvæði, hægt er að hafa athafnasvæði fyrirtækis sem 

útgangspunkt til að gera greiningarvinnuna markvissari. Athafnasvæði 

fyrirtækis er lýsandi fyrir þann markað sem það starfar á og oftar en 

ekki tengt landfræðilegri staðsetningu þess. Einnig er horft til 

hagstjórnar, stjórnmálalegs umhverfis, tæknimála, lýðfræðilegra þátta, 

lagalegs umhverfis og umhverfismála. 

 Hagsmunaaðilar, byggist á kenningu um fyrirtækið sem bandalag 

hagsmunaaðila og er grundvallaratriði að jafnvægi sé í samskiptum 

fyrirtækis og hagsmunaaðila. Mikilvægt er að þekkja kröfur og óskir 

hagsmunaaðila til fyrirtækisins ef stjórna á stefnumiðað. 

 Viðskiptavinir, eru þeir sem kaupa vöru eða þjónustu. Fyrirtæki þarf að 

leggja áherslu á að skilja viðskiptavini og þróa skipulag og starfsemi 

fyrirtækis í takt við þann skilning. Markhópagreining og markaðshlutun 

er þáttur í þessu. 

Samkeppni. Mikilvægt er að fyrirtæki á markaði beini athygli að þeim þáttum 

sem stjórnendur geta tekið ákvarðanir um í átt að bættri samkeppnisstöðu. 

Söluráðarnir eru meðal annars það sem stjórnendur þurfa að beina athyglinni 

að því að á markaði er samkeppni um viðskiptavini (Runólfur Smári 

Steinþórsson, 2003b, bls. 20).   

Innra samhengi. Mikil skörun er milli innra og ytra samhengis. Vöxtur hefur 

orðið í þjónustugreinum þar sem verðmætasköpun verður þegar viðskiptavinur 

og fyrirtæki eiga samskipti. Tækniþróun hefur verið ör og hindranir hvað 

varðar tíma, svæði og orkugjafa hafa verið að hverfa.  „Til að ná utan um 

möguleikann til verðmætasköpunar í dag er mikilvægt fyrir fyrirtæki og 

stjórnendur að líta á sig sem hlutaðeigendur í þekkingarsamfélagi og eitt 

metnaðarfyllsta úrlausnarefnið er að finna leiðir til að auka framleiðni 

þekkingarstarfsmanna“ (Runólfur Smári Steinþórsson, 2003b, bls. 20).   

Samkipti. Í þjónustu- og þekkingarþjóðfélagi er kjarninn fólginn í samskiptum. 

Tæknin hefur gert það mögulegt að hægt er að veita sérhverjum viðskiptavini 

sérhæfða þjónustu á hagkvæman hátt. Þjónusta veltur á samskiptum og 

ávinningur viðskiptavina og viðskiptatryggð eru í brennidepli. 

Auðlindir. Draga þarf fram þær auðlindir sem fyrirtækið nýtir sér í starfsemi 

sinni. Auðlindir geta verið mannauður, náttúrulegar auðlindir, fjármagn, 

fastafjármunir eða lausafjármunir. Þær auðlindir sem eru óáþreifanlegar eru 

margslungnari en áþreifanlegar auðlindir (Runólfur Smári Steinþórsson, 2003b, 

bls. 21).   

Starfsfólk. Þetta er ein allra mikilvægasta auðlind fyrirtækis og verður sífellt 

mikilvægari. Starfsfólk ræður oft afdrifum fyrirtækja því það vinnur þau verk 

innan fyrirtækis sem þarf að vinna með þeim tækjum og tækni sem þar finnast. 

Skipulag. „Stefnu fyrirtækis er komið til leiðar fyrir tilstuðlan þess fólks sem 

kemur að verkunum og það skipulag sem unnið er eftir. Skipulag gefur til 

kynna það fyrirkomulag og þær aðferðir sem notaðar eru til að gera 

ætlunarverk fyrirtækisins að veruleika“ (Runólfur Smári Steinþórsson, 2003b, 

bls. 22).   

Mynd 5. Samhengi. 

(Runólfur Smári Steinþórsson, 2003b, s. 18). 

Öll atriði vídda stefnumiðaðrar stjórnunar eru samofin og oft ekki ljóst hvaða 

atriði falla undir hverja vídd. Eðlilegt telst að einhver atriði komi við sögu í 

fleiri en einni vídd og er skilgreiningaratriði hverju sinni hvar eigi að draga 

mörkin. Mikilvægt er að tengja fyrirtækið og fræðin í hverju tilviki fyrir sig en 

taka þarf mið af þeim raunveruleika sem um er að ræða hverju sinni (Runólfur 

Smári Steinþórsson, 2003b, bls. 22).   

3.2 Atvinnuvegagreining 
Góð atvinnuvegagreining er ein af forsendum góðrar stefnumótunar. Réttmæt 

atvinnuvegagreining sýnir skýrt og greinilega hvert ytra umhverfi fyrirtækjanna 

er og veitir skilning á hvernig hægt er með klókindum að móta stefnu 

fyrirtækis út frá ytri aðstæðum (Thomson og Strickland, 2001, bls. 112). 

Í bók Thompson og Strickland um stefnumótun (2001, bls. 109) er 

atvinnuvegagreining greiningarlíkan sem metur helstu þætti sem áhrif hafa á 

umhverfi fyrirtækja í einni atvinnugrein. Skilgreining byggist að mörgu leiti á 

persónulegu mati greiningaraðila. Hún sýnir stöðu fyrirtækja á markaði og 

hugsanlegar aðgerðir sem þau geta gripið til. Til að geta greint stöðu 

fyrirtækjanna þá er sjö spurningum svarað varðandi umhverfi þeirra.  

Spurning eitt: Hverjir eru ráðandi hagrænir þætti í greininni? til að finna út 

hverjir þeir eru þarf að fara í gegnum eftirfarandi spurningar: 

 Hver er stærð markaðar? 

 Hverjir eru samkeppnisaðilar? 

 Hver er vöxtur markaðar og staðsetning í lífskúrfu viðskiptalífs? 

 Hver er fjöldi samkeppnisaðila og stærð þeirra? 

 Hver er fjöldi kaupenda og stærð þeirra? 

 Hver er samþætting og útrás fyrirtækja? 

 Hverjar eru dreifileiðirnar? 

 Hver er tækniþróunin? 

 Er aðgreinanleiki á vöru og/eða þjónustu? 

 Er hægt að notast við stærðarhagkvæmni í markaðssetningu og 

auglýsingu? 

 Eru einhverjir betri en aðrir? 

 Hve auðveld er útganga og innganga úr atvinnugrein? (Thompson og 

Strickland, 2001, bls. 77). 

Þegar búið er að heimfæra atvinnugreinina inn á þessar spurningar er hægt að 

átta sig betur á stöðu fyrirtækja í atvinnugreininni. 

Spurning tvö: Hvernig er samkeppni háttað og hver er styrkur 

samkeppnisaflanna? Þegar gera á atvinnuvegagreiningu þarf að skoða 

samkeppnisferlið, með því er hægt að komast að því hverjar megin uppsprettur 

samkeppninnar eru og hve sterkar þær eru hver fyrir sig. Michael Porter hefur 

sett fram fimm krafta líkan um samkeppni. Líkanið sýnir hver samkeppnin er 

og hve sterkir kraftarnir eru hver fyrir sig með kerfisbundinni greiningartækni. 

Líkanið er eitt útbreiddasta samkeppnisgreiningartækið enda auðvelt að átta sig 

á því (Thompson og Strickland, 2001, bls. 80). 

Mynd 6. Fimm krafta líkan Porter‘s 

(Thompson og Strickland, 2001, bls. 81). 

Sterkasta aflið er yfirleitt það sem keppist um stöðu og hollustu við 

viðskiptavini á vörum og þjónustu. Samkeppni getur bæði verið vinaleg og 

fjandsamleg og fer það eftir því hve oft og hve hart félög nýta sér tækifæri til 

að ógna hagnaðarvon samkeppnisaðila (Thompson og Strickland, 2001, bls. 

84). 

Spurning þrjú: Hvað veldur því að atvinnugreinar breytast? Allar 

atvinnugreinar breytast frá einum tíma til annars og þurfa fyrirtæki sífellt að 

vera á verði og vera reiðubúin að bregðast við þeim. Æviskeiðakenningar hafa 

þótt lýsa vel þróunarstigum atvinnugreina en þó þarf að huga að ýmsu öðru. 

Þar ber hæst að efla þá krafta sem skapa hvata eða þrýsta á um breytingar. 

Haldið er fram að aðeins þrír til fjórir kraftar séu mest ráðandi um orsakir 

breytinga í atvinnugrein. Þessir kraftar eru afar mikilvægir við ákvarðanatöku 

og stefnumótun stjórnenda, því þarf að skoða vel hvaða kraftar það eru sem 

hafa mest áhrif og kafa djúpt ofan í þá. Óvissa stjórnenda með hvaða kraftar 

hafa áhrif getur haft slæm áhrif á framtíð þess fyrirtækis (Thompson og 

Strickland, 2001, bls. 95). 

Spurning fjögur: Hvaða félög eru í sterkustu/veikustu stöðunni? Til að komast 

að því í hvaða samkeppnisstöðu þátttakendur í sérhverri atvinnugrein eru má 

notast við stefnubundna hópun sem greiningartæki (Thompson og Strickland, 

2001, bls. 100). 

Spurning fimm: Til hvaða ráða grípur samkeppnisaðili næst? Nauðsynlegt er 

fyrir fyrirtæki að vita hvað samkeppnisaðili ætlar að taka til bragðs, hvers hann 

er megnugur og hver stefna hans er. Samkeppnisvitund snýst um þær 

hugsanlegu aðgerðir sem keppinautar geta gripið til, síðustu aðgerðir þeirra, 

styrkleika og/eða veikleika þeirra og yfirlýsingar um væntanlegar aðgerðir og 

áhrif þeirra. Samkeppnisvitund getur hjálpað fyrirtækjum/félögum að ákveða 

hvort það þurfi að verjast sérstökum aðgerðum keppinauta eða nýta í nýja sókn 

(Thompson og Strickland, 2001, bls. 103). 

Spurning sex: Hverjir eru lykilþættir árangurs í samkeppni? Lykilþættir 

atvinnugreinar eru þeir þættir sem hafa mest áhrif á getu fyrirtækis til þess að 

ná árangri. Til þess að finna þessa lykilþætti er hægt að notast við þrjár 

spurningar: 

 Hvað ræður vali viðskiptavina á vöru/þjónustu? 

 Hvað þarf til þess að seljandi sé samkeppnishæfur? 

 Hvað ræður varanlegum samkeppnisyfirburðum? 

(Thompson og Strickland, 2001, bls. 106). 

Spurning sjö: Er atvinnugreinin aðlaðandi og hverjar eru væntingar um 

hagnað? Síðasta þrepið í þessari atvinnuvegagreiningu er að nota niðurstöður 

fyrstu sex spurninganna og draga ályktun út frá þeim, hvort atvinnugreinin sé 

aðlaðandi eða óaðlaðandi. Verið er að kanna framtíð og væntingar 

atvinnugreinarinnar ásamt því að kanna hver samkeppnisöflin eru og 

styrkleikar þeirra (Thompson og Strickland, 2001, bls. 109). 

3.3 Hagsmunaaðilagreining 

Freeman, E. (1984, bls. 5) kom fram með fyrstu kenningar um hagsmunaaðila í 

bók sinni „Strategic management: A stakeholder approach“. Samkvæmt henni 

eiga skipulagsheildir að skoða hagsmunaaðila sína sem eru allir þeir hópar og 

einstaklingar sem geta haft áhrif á eða verða fyrir áhrifum vegna markmiða og 

árangurs skipulagsheildar. Þessar kenningar voru hagnýtar nálganir á stefnu 

skipulagsheilda sem hvöttu þær til að vera meðvitaðar um hagsmunaaðila sína 

til að ná framúrskarandi árangri. Undirstöðurök kenninganna eru að 

skipulagsheildum eigi að vera stjórnað með tilliti til allra hlutaðeiganda, ekki 

eingöngu vegna áhuga hluthafa. Í upprunalegu líkani Freeman voru 

hagsmunaaðilar skipulagsheilda ellefu en í algengustu útgáfu hans eru 

hagsmunaaðilarnir sjö. Í framhaldi hafa komið fram greiningartæki svokölluð 

„steakholder mapping“ sem ætlað er til að auðvelda að halda utan um allt sem 

við kemur hagsmunaðilum fyrirtækis og greiningu á þeim. 

Hagsmunaaðilar fyrirtækis eru allir þeir hópar og einstaklingar sem áhuga hafa 

á hvernig rekstur fyrirtækisins er. Í þessu samhengi má nefna hluthafa, 

fjárfesta, starfsmenn, birgja og viðskiptavini (Barney og Hesterly, 2010, bls. 

212).  

3.4 PESTEL líkanið 

PESTEL er ytri greining og skiptir umhverfi í eftirtalda þætti:  pólitískt 

umhverfi (e. political), efnahagslegt umhverfi (e. economical), félags- og 

menningarlegt umhverfi (e. social), tækni (e. technological), umhverfis málefni 

(e. enviromental) og lagalegt umhverfi (e. legal). Þessari greiningu er ætlað að 

finna út og meta ákveðna áhrifaþætti í ytra umhverfi skipulagsheilda. Jafnvel 

þó þættirnir byggi á liðnum atburðum og fyrri reynslu getur PESTEL greining 

verið notuð sem spádómur um framtíðina (Lynch, 2003, bls. 93).  

Pólitískt umhverfi, inniheldur  það sem  lýtur  að pólitískum  áhrifum  og  

reglugerðum  í umhverfi  fyrirtækis. Hér er meðal annars átt við 

stjórnmálaflokka eða svæðisbundnar viðskiptahindranir og löggjöf ýmiskonar 

svo sem skatta og atvinnumál. Einnig er skoðað hvort það eru tengsl á milli 

ríkisstjórnar og fyrirtækis, og hvort það hefur áhrif á mótun stefnu fyrirtækis  

til  framtíðar. Auk  þess  er  eign  ríkisins  í  iðnaðinum  skoðuð og  hver 

afstaða til einkaleyfa, einkasölu og samkeppni er (Lynch, 2003, bls. 92).  

Efnahagslegt umhverfi, vísar til langtíma horfa fyrir efnahag í heild og um leið 

á því svæði sem fyrirtækið starfar á. Efnahagslegir þættir innihalda fjölda 

málefna eins og vaxtastefnu,  atvinnuleysi, heildar þjóðarframleiðslu og 

þjóðarframleiðslu á mann, kaupmátt launa, framboð og  eftirspurn,  verðbólgu, 

fjárfestingar ríkis, einka eða erlendar, orkukostnað, flutningskostnað, 

samfélagskostnað, hrávöruverð, óstöðugleika  gjaldmiðils  og  gjaldeyrishöft 

(Lynch, 2003, bls. 92).  

Félags- og menningarlegt umhverfi,  felur  í  sér  félags- og  lýðfræðilegar  

breytingar  eins  og  fólksfjölgun, búferlaflutninga, kynbundin málefni og 

breytingar á gildum, menningu og lífsstíl. Auk breytinga  á  afstöðu  til  vinnu,  

frístunda,  umhverfismála,  menntunar  og  heilsu og dreifingu tekna.  En 

breytingar  innan  samfélagsins  geta  leitt  til  nýrra  áhersla  á þjónustu  eða  

vöru fyrirtækis (Lynch, 2003, bls .92). 

Tækni, er í stöðugri þróun og tækninýjungar sífellt að koma fram. Það er 

mikilvægt fyrir fyrirtæki að fylgja tækniþróun á sínu sviði og meðtaka hratt 

nýja tækni. Ný tækni getur skapað nýjar vörur  og  nýja  ferla. Hún  getur  

einnig  dregið úr  kostnaði,  aukið gæði  og  leitt  til nýsköpunar og verið 

þannig til hagsbóta fyrir fyrirtæki og viðskiptavini þess. Skoðað er  hver 

fjárfestingastefna ríkisstjórnar og ESB er, hvort nýjar frumkvæðirannsóknir eru 

skilgreindar, athuguð útgjöld keppinauta til rannsókna og þróunar en þessir  

þættir  hafa  áhrif  á fyrirtæki til  dæmis  í  breytingum  á starfsháttum þess.  

Einnig er skoðað hvernig tækniframfarir breyta samskiptamunstrum innan 

fyrirtækis og meðal hagsmunaaðila (Lynch. 2003, bls. 92).  

Umhverfi, með vitundarvakningu  í  umhverfismálum  hefur  þessi  þáttur  í  

ytra  umhverfi  fyrirtækja fengið meira  vægi  vegna  loftlagsbreytinga sem 

rekja má  til  hlýnunar  jarðar. Græn málefni sem hafa áhrif á umhverfið hafa 

verið ofarlega í umræðunni sem hefur ýtt undir þróun í átt að umhverfisvænni 

vöru og ferlum. Aðrir  þættir sem  heyra  undir  umhverfi  eru  meðal  annars  

vistfræði, orkugjafar, sorp og förgun, umhverfismál og reglugerðir í  

umhverfismálum  (Lynch, 2003, bls. 92). 

Lagalegt umhverfi, lög og reglugerðir hafa áhrif á  það umhverfi  sem  fyrirtæki 

starfa í. Mikilvægar lagasetningar geta haft áhrif á hegðun fyrirtækja. 

Breytingar á lögum geta einnig haft áhrif  á  kostnað fyrirtækja,  til  dæmis með 

nýjum verklagsreglum. Einnig þarf að skoða samkeppnislög og stefnu  

stjórnvalda, vinnu og öryggislöggjöf og vöruvernd (Lynch, 2003, bls. 92). 

3.5 Demantur Porter´s 

Ef þjóð getur ekki skapað sér góða farvegi til að nýta auðlindir sínar og komið 

upp skilvirku og heilbrigðu svigrúmi til athafna fyrir atvinnulífið, fyrirtækin og 

fólkið í landinu er sá vanmáttur dragbítur á samkeppnishæfnina (Runólfur 

Smári Steinþórsson, 2010, bls. 127). 

Viðurkennt er þegar kemur að samkeppnishæfni þjóðar að aðalmálið er ekki 

hvaða starfsemi það er sem þjóðin byggir verðmætasköpun sína á, heldur 

hvernig þjóðin ber sig að við verðmætasköpunina (Porter, 1998, bls. 160). 

Michael E. Porter hefur um árabil rannsakað samkeppnishæfni fyrirtækja. 

Hvati þeirra rannsókna var að vita hvers vegna sum fyrirtæki ná árangri en 

önnur ekki við svipaðar aðstæður (Porter, 1990, bls. xi.). Oft er mikill munur á 

árangri þrátt fyrir lítinn aðstöðumun. Telur Porter (1990, bls. xxi) að velmegun                    

ráðist af framleiðni þeirra og grundvallist framleiðnin af samkeppnishæfni og 

sérhæfni þeirra fremur en getu. Porter kom fram með eitt þekktasta líkanið, 

Demantinn, sem varpar ljósi á samkeppnishæfni út frá fjórum þáttum. Mynd 7 

sýnir Demant Porter‘s. 

Mynd 7. Demantur Porter‘s. 

(Porter, 1998, bls. 167). 

Demanturinn samanstendur af fjórum áhrifaþáttum, þeir eru: 

 Framleiðsluþættir (e. factor conditions), er staða framleiðsluþátta þjóðar, 

vinnuafl eða innviðir, sem nauðsynlegt er til að keppa á tilteknum markaði. 

Skilyrði eru sköpuð hjá þjóðum í þeim tilgangi að nýta sem best áhrifamestu 

framleiðsluþættina. Mikilvægustu framleiðsluþættirnir eru þeir sem fela í sér 

mikla og viðvarandi fjárfestingu sem er sérhæfð (Porter, 1998, bls. 172). 

Eftirspurnarþættir (e. demand conditions), er um eðli eftirspurnar á 

heimamarkaði fyrir framleiðslu og þjónustu. Eðli eftirspurnar er mikilvæg þar 

sem þróuð og hvetjandi skilyrði hvetja fyrirtæki áfram til að standa sig í 

samkeppni á heimamarkaði til umbóta, til nýsköpunar, til stefnumótunar og þar 

með að undirbúa þau betur til forskots í alþjóðasamkeppni (Porter, 1998, bls. 

174). 

Stoðþættir og tengdar greinar (e. related and supporting industries), er um 

návist eða fjarveru ákveðinna stuðningsgreina, atvinnugreina hjá þjóðinni. 

Stuðningsgreinar sem eru samkeppnishæfar á alþjóða markaði og staðsettar á 

heimamarkaði skapa skilyrði til samkeppnisforskots með lóðréttri tengingu við 

iðnaðinn og skapa skilyrði til bestu mögulegu aðfanga (Porter, 1998, bls. 176). 

Skipulag og stefna fyrirtækja og samkeppni á heimamarkaði (e. firm strategy, 

structure and rivalry), er um rekstur fyrirtækja, stofnun, skipulag og stjórnun 

þeirra. Hér er einnig tekið á þróun og eðli heimssamkeppni. Stefna, skipulag og 

samkeppni er mjög mismunandi milli þjóða. Þar sem þessi þrír þættir tvinnast 

vel saman hefur tekist vel upp (Porter, 1998, bls. 178-9). 

3.6 VRIO greining 

VRIO greining rammar inn fjórar spurningar. Þær eru: um verðmætasköpun (e. 

value), um fágæti (e. rarity), um hermivörn (e. imitability) og spurningin um 

skipulega samþættingu (e. organization) ( Barney og Hesterly, 2010, bls. 68-

69). Þetta eru spurningar sem hjálpa til við auðlindatengda greiningu á innri 

styrkleikum og veikleikum fyrirtækis. 

 Verðmætasköpun, spurningin um verðmætasköpun, er auðlindin eða 

færnin verðmæt fyrirtækinu og til þess fallin að nýta tækifæri og verjast 

ógnunum? Ef svarið við þessari spurningu er já þá er auðlindin og 

færnin verðmæt og telst til styrkleika. Hins vegar ef svarið er nei telst 

verðmætasköpunin og færnin til veikleika. Stundum getur sama 

auðlindin og færnin verið styrkleiki á einum markaði en veikleiki á 

öðrum (Barney og Hesterly, 2010, bls. 69-70). 

 Fágæti, spurningin um fágæti, ef auðlind og framleiðslugetu hennar er 

stjórnað af mörgum fyrirtækjum er ólíklegt að hún sé auðlind sem gefur 

samkeppnisforskot. Slíkar auðlindir eru í samkeppnisjafnvægi við 

aðrar. Einungis ef önnur fyrirtæki hafa ekki yfir sömu auðlind að ráða 

er mjög líklegt að sú auðlind gefi samkeppnisforskot (Barney og 

Hesterly, 2010, bls. 75).  

 Hermivörn, spurningin um hermihættu, búa fyrirtæki yfir verðmætum 

og fágætum auðlindum eða færni og geta náð tímabundnu 

samkeppnisforskoti. Ef samkeppnisaðilar standa frammi fyrir kostnaði 

eða erfiðleikum við að líkja eftir viðkomandi auðlindum eða færni geta 

fyrirtæki með þessa sérstöku eiginleika náð viðvarandi 

samkeppnisforskoti (Barney og Hesterly, 2010, bls. 76). Eftirlíking á 

sér stað á tvennan hátt, með afritun (e. duplication) og staðkvæmd (e. 

substitution) (Barney og Hesterly, 2010, bls. 77). 

 Skipuleg samþætting, er fyrirtækið þannig skipulagt að það geti  nýtt að 

fullu samkeppnishæfni sína á auðlindum sínum og getu. Nokkrir þættir 

innan fyrirtækisins falla undir samþættingu. Formleg uppbygging 

skýrslugerðar fyrirtækis sem er lýsing á því hver innan fyrirtæki gefur 

hverjum skýrslu, þetta er oft inni í skipuriti fyrirtækis. Formlegt og 

óformlegt eftirlitskerfi þar sem fylgst er með því að stjórnendur fari að 

stefnu fyrirtækisins. Umbunarkerfi þar sem fyrirtæki greiða 

starfsmönnum, slíkt hvetur starfsmenn til að hegða sér á ákveðinn hátt 

(Barney og Hesterly, 2010, bls. 81). 

3.7 SVÓT greining 
SVÓT greining er aðferð til að meta: Styrkleika, veikleika, tækifæri og ógnanir 

innan og utan fyrirtækja. Hún felur í sér skoðun á innra og ytra umhverfi þeirra 

(Kotler, Armstrong, Wong og Saunders,  2008, bls. 52). Stefnumiðuð stjórnun 

hefur þróast og vaxið í margar mismunandi áttir en flestar kennslubækur nota 

SVÓT líkanið sem grunn (Mintzberg o.fl., 1998, bls. 28). 

Í ytra umhverfi eða fjær umhverfi fyrirtækis felast ógnanir og tækifæri þess. 

Þetta eru atriði í umhverfi markaðarins sem erfitt er eða ekki hægt að breyta. 

Megintilgangur á skoðun markaðsumhverfis er að koma auga á ný tækifæri. 

Segja má að á margan hátt er góð markaðssetning, listin að finna, þróa og 

hagnast á tækifærum. Markaðstækifæri er svæði þar sem þarfir kaupandans og 

áhugi fyrir ákveðinni vöru/þjónustu verða uppfyllt og hagnaður seljandans er 

að uppfylla þessar þarfir (Kotler o.fl., 2008, bls. 52).  

Styrkleikar (e. strengths) og veikleikar (e. weakness), hafa mest áhrif á 

velgengni skipulagsheilda.  

Ógnanir (e. treats), eru ytri þættir fyrirtækisins bæði í nútíð og framtíð sem 

fyrirtækið getur ekki haft áhrif á. Ógnanir eru þættir eins og samkeppni, 

utanaðkomandi þrýstingur, lýðfræðilegar breytingar og sjórnmálalegar 

aðstæður. Tækifæri (e. opportunities), þessir þættir eru efnahagslegir, 

lýðfræðilegir, markaður og tækni (Kotler o.fl., 2008, bls. 135-137). 

4 Atvinnuþróun á Íslandi 

Atvinnumál eru mikilvæg hverju sveitarfélagi, það hefur sýnt sig að ef ekki er 

næg og fjölbreytt atvinna hverfa íbúar úr sveitafélaginu og færri verða eftir til 

að standa undir þeirri þjónustu sem krafist er og er oft og tíðum lögbundin. 

Slíkt eykur líkur á minnkandi þjónustu sem hefur í för með sér að fólk flytur 

þangað sem þjónusta og atvinna er í boði. Atvinnuleysi hefur þannig 

keðjuverkandi áhrif, ef ekki er atvinna til staðar flytur fólk til annarra 

sveitarfélaga eða jafnvel til útlanda. Á þessu sést að mikilvægt er að halda úti 

atvinnu ekki hvað síst til að raska ekki byggðaþróun í landinu. Þróun 

atvinnumála á Íslandi hefur verið mikil í gegnum tíðina ekki er langt síðan 

Ísland byggðist upp á landbúnaði og þeim hlunnindum sem jarðirnar gáfu af 

sér. Síðan fóru Íslendingar að stunda fiskveiðar og fór verslun og þjónusta að 

þróast í framhaldi af því og breyttum búsetuháttum. Í fimmta hverju 

sveitarfélagi hefur orðið fækkun á árunum 1990 til 2000, eða um 20-50% sem 

er meiri blóðtaka en ef brá drepsótt hefði geisað. Fjölgun íbúa sveitarfélaga er 

bundin við fremur fá sveitarfélög. Fækkun einkennir lítil sveitarfélög en 

fjölgun íbúa er einkenni á fáum stórum sveitarfélögum (Gunnar Helgi 

Kristinsson, 2001, bls. 22-23). Skin og skúrir hafa verið í atvinnumálum eins 

og sjá má á mynd 8. 

 

Mynd 8. Atvinnuleysi á Íslandi 2003-2011. 

Mynd 8 sýnir atvinnuleysi á landinu öllu frá 2003 til 2011 og eru tölurnar 

fengnar hjá Hagstofu Íslands (2012a). Tölurnar eru hlutfall atvinnulausra af 

vinnuaflinu en vinnuaflið samanstendur af starfandi fólki og fólki án atvinnu.  

Atvinnuleysi jókst einnig á Vestfjörðum í kjölfar efnahagshrunsins eins og sjá 

má á mynd 9. Upplýsingar um fjölda atvinnulausra eru fengnar á vef 

Vinnumálastofnunar (2012). Tölurnar sýna fjölda atvinnulausra í lok hvers árs. 

 

Mynd 9. Atvinnuleysi á Vestfjörðum og í Bolungarvík 2003-2011. 

 (Vinnumálastofnun, e.d.). 

Sá má að atvinnuleysi jókst mikið milli 2008 og 2009 bæði á Vestfjörðum sem 

og í Bolungarvík. Í lok árs 2011 er enn nokkuð atvinnuleysi á Vestfjörðum en 

atvinnulausum virðist fara fækkandi. 

Ýmsar skýrslur hafa verið gefnar út af stjórnvöldum til eflingar atvinnulífsins 

og má þar nefna Ísland 2020 sem er sókn fyrir atvinnulíf og samfélag. Þessari 

stefnu er ætlað að verða til þess að Ísland verði öflugt samfélag sem standi vörð 

um velferð á sjálfbæran hátt í þágu allra hópa í samfélaginu. Var leiðarljósið í 

upphafi að setja fram heildstæða sýn og sameiginleg markmið sem tryggja á 

markvissari og öflugri stefnumótun og áætlanagerð hins opinbera 

(Innanríkisráðuneytið, 2011, bls. 1). Byggðastofnun gefur árlega út skýrslur um 

byggðamál en einnig hefur síðustu ár komið út skýrslur um orkumál, 

raforkumál og samgöngumál. Einnig hafa verið gefnar út ýmsar skýrslur fyrir 

landsfjórðungana og uppbyggingu þeirra ásamt vaxtassamningum fyrir 

fjórðungana. 

4.1 Vestfirðir 

Vestfirðir ná yfir Barðastrandasýslur, Ísafjarðasýslur og Strandasýslu og eru 

sveitarfélögin sem þeim tilheyra tíu talsins (Fjórðungssamband Vestfirðinga, 

e.d.). Sveitarfélögin eru Árneshreppur, Bolungarvíkurkaupstaður, 

Bæjarhreppur, Ísafjarðarbær, Kaldrananeshreppur, Reykhólahreppur, 

Strandabyggð, Súðavíkurhreppur, Tálknafjarðarhreppur og Vesturbyggð 

(Iðnaðar- og viðskiptaráðuneytið, 2005, bls. 20). 

Sjávarútvegur er Vestfirðingum mjög mikilvægur og hvergi á landinu er hann 

jafnmikilvæg atvinnugrein. Sjávarútvegur var 38% af framleiðslu Vestfjarða 

árið 2009. Vestfirðingar hafa haldið sínum hluta í fiskveiðum og fiskvinnslu 

undanfarin ár og er hann eini landsfjórðungurinn sem framleiðslan drógst ekki 

saman árið 2009 (Byggðastofnun, 2011, bls. 12). Í skýrslu Byggðastofnunar 

(2011, bls. 12) kemur einnig fram að þó svo að nú ári vel fyrir sjávarútveg er 

enginn landshluti jafn viðkvæmur fyrir sveiflum í atvinnugreininni. Veikileiki 

landshlutans telur Byggðastofnun þegar fram í sækir vera í einsleitu  

atvinnulífi. Næst stærsta atvinnugreinin er opinber þjónusta en hún er 17% og 

þar á eftir fjármálafyrirtæki og önnur þjónusta með 14%. Reikna má með að 

verulegar breytingar hafi orðið þar á vegna fækkunar fjármálafyrirtækja á 

svæðinu. 

Samgöngur hafa breyst til batnaðar síðustu ár við norðanverða Vestfirði en árið 

2009 var komið á bundið slitlag milli Reykjavíkur og Ísafjarðar. Jarðgöng hafa 

tengt byggðirnar/byggðalög á svæðinu saman þannig að aksturstími hefur styst 

og flestir vegir færir nær því allt árið. Sunnanverðir Vestfirðir eru einangraðir 

yfir vetrartímann en vegir þar eru þeir lökustu á landinu. Á  árunum 2003 til 

2007 fækkaði Vestfirðingum um 7% en fjölgaði lítillega milli áranna 2007 og 

2009 og þykir það áhyggjuefni að það er yngra fólkið sem flytur fremur burt en 

aðrir. Á árunum 2003 til 2007 fækkaði fólki yngra en fjörutíu ára um 13% og 

einnig var lítilleg fækkun á árunum 2007 til 2009 (Byggðastofnun, 2011, bls. 

12). Aukið samstarf hefur verið milli byggðalaga á norðanverðum Vestfjörðum 

undanfarin ár og með bættum samgöngum má ætla að samstarfið verði ennþá 

meira. Erfitt verður með samstarf milli norðanverðra og sunnanverðra 

Vestfjarða þar sem samgöngur eru erfiðar stóran hluta ársins og þarf þá um 

langan veg að fara. Af þessum sökum er erfitt að sjá fyrir sér Vestfirði sem eina 

heild. 

Fram kemur í Vaxtasamningi Vestfjarða sem út kom 2005 að mat og 

framtíðarsýn verkefnisstjórnar, sem byggja á styrkleikum og þeim miklu 

tækifærum sem eru fyrir hendi á svæðinu, verði íbúatala  á Vestfjörðum komin 

upp í 8300 fyrir árið 2020 (Iðnaðar- og viðskiptaráðuneytið, 2005, bls. 8).  

4.2 Bolungarvík 

Um landnám í Bolungarvík er ekki mikið til um ritaðar heimildir en í 

Landnámu kemur fram að Þuríður sundafyllir hafi komið ásamt syni sínum 

Völusteini frá Hálogalandi og numið land í Bolungarvík. Þar segir að 

viðurnefni sitt hafi Þuríður hlotið vegna þess að í hallærum í Noregi hafi hún 

seitt fisk og fyllt öll sund. Í Landnámu segir einnig að Þuríður hafi sett 

Kvíarmið í Ísafjarðardjúpi og tekið skatt eina kollótta á frá hverjum bónda 

(Landnáma, 1968, bls. 168). Hér gæti verið kominn einn fyrsti vertollur sem 

vitað er um hér á landi. Með þessu má leiða líkum að því að Bolungarvík sé ein 

fyrsta verstöðin á Íslandi. Undir lok 20. aldar var Bolungarvík stærsta veiðistöð 

landsins og fór fyrsti mótorbáturinn á Íslandi, Stanley, þaðan til fiskveiða 

(Jóhann Bárðarson, 1940, bls. 9). Á tímabilinu frá 1895-1904 áttu Bolvíkingar 

43 sexæringa og 13 fjögramannaför að meðaltali á ári en ekki er hægt að segja 

fyrir um hversu mörg útróðraskip gengu þaðan. „Á skipum Bolvíkinga reru um 

300 menn, og á þeim skipum, sem hér er gert ráð fyrir að hafi haft þar útræði, 

hafa verið um 160 menn eða alls 460 sjómenn í Bolungarvík“ (Jóhann 

Bárðarson, 1940, bls. 16). 

Á þessu má sjá að í gegnum aldirnar hafa fiskveiðar verið mikilvægasta 

atvinnugrein Bolvíkinga og síðar meir öll þau störf sem tengjast fiskveiðum á 

einn eða annan hátt. Þannig er þetta enn í dag þó margt hafi breyst í aðferðum, 

aðbúnaði og þeim kröfum sem gerðar eru til þessa atvinnuvegar. Nálægðin við 

fengsæl fiskimið hafa eflaust haft mikið að segja um uppbyggingu 

Bolungarvíkur. 

Bújarðir voru fjölmargar á árum áður, voru þær inni í Syðridal og Tungudal 

sem eru dalir sitt hvorum megin við Bolungarvík. Einnig var búskapur í 

bænum (Jóhann Bárðarson, 1940, bls. 26). Nú er einungis búskapur sem aðal 

atvinnugrein á tveimur jörðum í Syðridal og einum bæ í Tungudal. 

Í kjölfar afnáms einokunarverslunar á Íslandi fór verslun að blómstra og þannig 

var raunin einnig í Bolungarvík. Sumarið 1788 hófst rekstur þriggja verslana í 

Bolungarvík en rekstur þeirra stóð stutt. Með þessum verslunarrekstri varð 

Bolvíkingum ljóst að mikið hagræði var að geta átt verslunarviðskipti heima 

fyrir (Jón Þ. Þór, 2005, bls. 112). Árið 1880 stofnaði Ásgeirsverslun á Ísafirði 

útibú í Bolungarvík og með því var aftur komið á föstum verslunarrekstri í 

Bolungarvík (Árni Gíslason, 1980, bls. 173). Á fjórða áratug 20. aldar var  

fyrirtæki Einars Guðfinnssonar og fjölskyldu hans, það stærsta í Bolungarvík 

en áður hafði Pétur T. Oddsson verið umsvifamikill í verslun og útgerð (Jón Þ. 

Þór, 2007, bls. 145). Þó svo að þessir aðilar hafi verið lang stærstu 

atvinnurekendurnir á sínum tíma voru alltaf einhverjir smærri með. Árið 1993 

varð Einar Guðfinnsson hf. lýst gjaldþrota og var það gríðarlegt áfall fyrir 

Bolungarvík (Jón Þ. Þór, 2007, bls. 181). Frá árinu 1993 hafa mörg fyrirtæki 

komið og farið en nú á síðustu árum hafa byggst upp öflug fyrirtæki í 

sjávarútvegi og önnur minni sem hafa skapað fjölda manns vinnu. Einnig hafa 

sprottið upp fyrirtæki í þjónustu, mörg hver tengd sjávarútvegi en einnig 

fyrirtæki í ferðaþjónustu. Í dag er útgerðar- og fiskvinnslufyrirtækið Jakob 

Valgeir ehf. stærsti atvinnurekandinn í Bolungarvík. 

Sparisjóður Bolungarvíkur var stofnaður 15. apríl 1908 og jók umsvif sín jafnt 

og þétt fyrstu árin. Eftirspurn var eftir fjármagni og tók hann þátt í 

uppbyggingu atvinnulífs með lánveitingum sínum (Sigurður Pétursson, 2009, 

bls. 39-40). Hann er einn af stærri atvinnurekendum í Bolungarvík í dag. 

Sparisjóðurinn fór ekki varhluta af þeirri fjármálakreppu sem skekið hefur 

heiminn og hefur átt undir högg að sækja. 

Fyrsta hreppsnefnd Hólshrepps í Bolungarvík var kosin vorið 1875 og með 

henni er kominn vísir að skipulögðu „utanumhaldi“ sveitarstjórnamála í 

Bolungarvík. Árið 1974 hlaut Bolungarvík síðan kaupstaðaréttindi.  

Samgöngur hafa verið mikið hagsmunamál Bolvíkinga í gegnum tíðina þar sem 

aðeins var um eina akstursleið að ræða að sveitarfélaginu. Með framkvæmd 

Bolungarvíkurganga og opnun þeirra á haustdögum 2010 var stigið mikið 

framfaraskref. Með tilkomu þeirra er aflagður vegur um Óshlíð en sá vegur var 

ekki að öllu hættulaus þar sem stöðug hætta var á snjóflóðum og grjótskriðum. 

Krossinn á Haldinu sem staðsettur er á Óshlíðarveginum minnir ferðamenn á 

að ekki hafi alltaf verið þrautarlaust að fara þessa leið (Jón Þ. Þór, 2005, bls. 

124). Með tilkomu Bolungarvíkurganga er opnað á þann möguleika að stækka 

atvinnu- og búsetusvæði íbúa á norðanverðum Vestfjörðum.  

Íbúum Bolungarvíkur hefur fækkað ört síðustu ár. Ef skoðaðar eru íbúatölur 

síðustu 10 ára má sjá hve íbúafækkunin hefur verið gífurleg frá árinu 2002 eins 

og mynd 10 sýnir. 

Mynd 10. Íbúaþróun í Bolungarvík 2001-2011. 

 (Hagstofa Íslands, 2012b). 

Aukningu á íbúafjölda á árunum 2008-2009 má skýra með þeim 

framkvæmdum sem þá áttu sér stað í Bolungarvík. Árið 2006 flytja á brott 

fjöldi manns vegna minnkunar umsvifa Ratsjárstofnunar á Bolafjalli.  

5 Lýsing á núverandi stöðu 

Í þessum kafla verður greint frá því hver staða Bolungarvíkurkaupstaðar er í 

atvinnumálum greind út frá víddum stefnumiðaðarar stjórnunar.   

 

Mynd 11. Greiningarþættir er varða stöðu Bolungarvíkur í atvinnumálum. 

 

Mynd 11 gefur yfirlit yfir greiningu á þeim efnisatriðum er varða núverandi 

stöðu Bolungarvíkur í atvinnumálum. Til grundvallar er notað líkan sem 

Runólfur Smári Steinþórsson hefur lagt fram og getið er í kafla 3.1 hér að 

framan. 

5.1 Tilvist 

Í þessum kafla er tilvist Bolungarvíkurkaupstaðar lýst, uppruni hans og 

fyrirmynd skoðuð. Greint er frá hlutverki, framtíðarsýn, viðskiptaáherslum og 

stjórnunaráherslum bæjarins. 

5.1.1 Uppruni 

Upphaf byggðar í Bolungarvík má rekja til landnámskonunnar Þuríðar 

sundafyllis sem getið er í Landnámu að hafi fengið viðurnefni sitt af því að í 

hallærum hafi hún fyllt öll sund af fiski. Ef til vill er það engin tilviljun að 

Þuríður velur einmitt Bolungarvík til að setjast að þar sem fáir staðir eru eins 

nálægt fengsælum fiskimiðum. Það er eflaust heldur ekki tilviljun ein að 

Bolungarvík er ein elsta verstöð Íslands og í kringum sjósókn byggðist allt 

atvinnulíf Bolvíkinga í upphafi byggðar og enn þann dag í dag er „höfnin í 

Bolungarvík lífæð Bolvíkinga“ (Elías Jónatansson, 2012). Með tímanum hafa 

skapast önnur störf en flest eru þau meira eða minna tengd sjósókn. 

 Störf tengd sveitarfélaginu Hólshreppi sem síðar varð 

Bolungarvíkurkaupstaður hafa aukist með aukinni kröfu um þjónustu og 

flutningi verkefna frá ríkinu heim í hérað. Ríkið engin störf flutt til 

Bolungarvíkur þrátt fyrir yfrilýsingar um flutning starfa út á landsbyggðina. 

Búskapur hefur einnig verið á bæjum í Bolungarvík en þeim hefur farið 

fækkandi í gegnum árin. 

 Í Sögu Bolungarvíkur eftir Jón Þ. Þór (2005, bls. 111) er þess getið að fyrsta 

verslunin hafi komið þangað 1788, reyndar er þess getið að þær hafi verið þrjár 

á þessum tíma en allar horfið á braut fljótlega. Í framhaldi komu fleiri verslanir  

og þjónustufyrirtæki sem hafa komið og farið í gegnum tíðina en blómlegust 

voru viðskiptin um miðja 20. öld. 

Nýjasta atvinnugreinin er ferðaþjónusta, en nokkur fyrirtæki eru nú starfandi í 

þeirri grein og sá akur að mestu leiti óplægður. Þjónusta við ferðamenn felst 

aðallega í framboði á gistirými og sjóstangveiði sem er lang stærsti hlutinn. 

5.1.2 Fyrirmynd 

Fyrirmynd Bolungarvíkurkaupstaðar má finna víða um land. Sjávarþorp og 

bæir umhverfis Ísland mætti telja fyrirmynd hvers annars og jafnvel sams 

konar bæir víða um heim. Þessir staðir byggja á sjávarútvegi og tengdum 

greinum en einnig hefur byggst upp þjónusta við íbúa, ýmist veitt af íbúum 

þeirra eða sveitarfélögunum sjálfum. Ferðaþjónusta hefur orðið stærri þáttur á 

síðustu árum líkt og í öðrum svipuðum sveitarfélögum til að auka fjörlbreytni í 

atvinnulífi.  

5.1.3 Hlutverk 

Þann 1. janúar 2012 tóku gildi ný Sveitarstjórnarlög sem skiptast í fimmtán 

kafla. Þar kemur fram í II. kafla 8. grein varðandi hlutverk sveitarstjórna:  

Sveitarstjórn fer með stjórn sveitarfélagsins samkvæmt ákvæðum laga 

þessara og annarra laga. Starfsemi sveitarfélags fer fram á einu 

stjórnsýslustigi leiði annað ekki með beinum hætti af lögum. Sveitarstjórn 

hefur ákvörðunarvald um nýtingu tekjustofna, lántökur og ráðstöfun eigna og 

um framkvæmd verkefna sveitarfélagsins. Sveitarstjórn skal sjá um að 

lögbundnar skyldur séu ræktar og hafa eftirlit með því að fylgt sé viðeigandi 

reglum í störfum sveitarfélagsins (Sveitarstjórnarlög, 2012). 

Á vef Sambands íslenskra sveitarfélaga kemur fram að verkefni sveitarfélaga 

eru margslungin og fjölbreytt en málefnum þeim sem sveitarfélög eiga að sinna 

fjölgar. Um verkefni sveitarfélaga segir eftirfarandi: 

Sveitarfélögin hafa margháttuðum skyldum að gegna. Þeim er ætlað að leysa af 

hendi þau verkefni sem þeim eru falin innan ramma laga auk þess sem þau hafa 

visst svigrúm til að taka að sér önnur verkefni. Sveitarfélögin gegna einnig 

mikilvægu samfélagslegu hlutverki þar sem þau sinna hagsmunagæslu fyrir íbúa 

sína og er ætlað að efla þátttöku þeirra í sameiginlegum málum sveitarfélagsins. 

Hlutverk sveitarfélaganna hefur verið að þróast og breytast á undanförnum 

áratugum að undangengnum viðræðum milli ríkis og sveitarfélaga um yfirfærslu 

mikilvægra þjónustuverkefna frá ríki til sveitarfélaga (Samband íslenskra 

sveitarfélaga, e.d.). 

Verkefnum sveitarfélaga er skipt í sex flokka eins og sjá má á mynd 12 og er 

þeim flokkum síðan skipt í fjölda undirflokka. 

Mynd 12. Verkefni sveitarfélaga. 

 (Samband íslenskra sveitarfélaga, e.d.). 

Kjara- og starfsmannamál. Stærsti hluti skatttekna sveitarfélaga fara í 

launagreiðslur starfsmanna og launatengd gjöld eða um 60%. Sveitarfélög eru 

sem heild stærsti vinnuveitandinn á landinu og gegna því þýðingarmiklu 

hlutverki sem slíkir. 

Skólamál, einn þýðingarmesti málaflokkur sveitarfélaga eru skóla- og 

fræðslumál og er um helmingi útgjalda þeirra varið í þennan málaflokk. 

Sveitarfélög reka leikskóla, grunnskóla tónlistarskóla og ýmiss konar aðra 

fræðslustarfsemi. 

Fjármál, stjórnun fjármála sveitarfélaga þarf að vera markviss og stefnuföst 

þannig að þau geti sinnt lögbundnum skyldum sínum við íbúana. Þau veita 

upplýsingar um stöðu þeirra og hvernig tekjum er ráðstafað. Eftirlitsnefnd með 

fjármálum sveitarfélaga er starfandi og starfar samkvæmt ákvæðum 74 gr. 

sveitarstjórnarlaga nr. 45/1988 og reglugerð nr. 374/2001 um eftirlit með 

fjármálum sveitarfélaga.   

Félagsþjónusta og forvarnarmál, í lögum nr. 40/1991 um félagsþjónustu 

sveitarfélaga segir um hlutverk félagsþjónustunnar að hún skuli tryggja 

fjárhagslegt og félagslegt öryggi íbúanna í sveitarfélögunum á grundvelli 

samhjálpar. Sveitarfélögin bera ábyrgð á að félagsþjónustan við íbúana sé 

fjölbreytt.  

Alþjóðamál, sífellt meiri kröfur eru gerðar um skilvirkni og ávinning af 

þátttöku í alþjóðlegu samstarfi og verður alþjóðlegt samstarf mikilvægara.  

Umhverfis- og tæknimál, sveitarfélög eru ábyrg fyrir meðhöndlun úrgangs og á 

það fyrst og fremst við um sorphirðu og að koma þeim úrgangi sem ekki nýtist 

til eyðingar. Fráveitur eru einnig á verkefnalista sveitarfélaga og einnig reka 

þau aðra grunnþjónustu eins og vatns- og hitaveitu. Eiga heilbrigðiseftirlit 

sveitarfélaga að stuðla að  því að landsmönnum séu búin heilnæm lífsskilyrði. 

Lýðræði og mannréttindi, sveitarfélögin bera ábyrgð á hinu staðbundna lýðræði 

og eiga að hafa  markað sér stefnu í mannréttinda- og jafnréttismálum. 

Skipulag- og byggðamál, hlutverk sveitarfélaga í skipulagsmálum og 

byggðaþróun er mikilvægt en í skipulagsáætlun sveitarfélaga birtist 

stefnumörkun þeirra til að minnsta kosti 12 ára í senn.  

Stjórnsýsla sveitarfélaga, samkvæmt sveitarstjórnarlögum frá 1998 nr. 45 fer 

Samgöngu– og sveitarstjórnarráðuneytið með málefni sveitarfélaga. Á 

ráðuneytið að hafa eftirlit með því að sveitarstjórnir gegni skyldum sínum 

samkvæmt þeim lögum og öðrum fyrirmælum. Ráðuneytið úrskurðar einnig 

um ýmis vafa atriði sem upp geta komið við framkvæmd sveitarstjórnarmála. 

Þrátt fyrir það hafa aðilar rétt til að höfða mál fyrir dómstólum (Samband 

íslenskra sveitarfélaga, e.d.). 

Allir íbúar Bolungarvíkur hafa hlutverk en enginn þeirra hefur skilgreint 

hlutverk eins og bæjarstjórnin. Hlutverkið er samfélagslegt og reyndar ber 

þeim einnig að fara eftir þeim lögum sem sett eru. Hlutverk íbúa er einnig að 

nýta auðlindir sínar á sem hagkvæmasta hátt fyrir bæjarfélagið og þjóðfélagið í 

heild. 

5.1.4 Framtíðarsýn 

Enga skýrt mótaða framtíðarsýn er að finna inni á heimasíðu 

Bolungarvíkurkaupstaðar eða annars staðar. Í viðtali við Elías Jónatansson 

bæjarstjóra Bolungarvíkur kom fram eftirfarandi:  

Það er búið að vera þekkt í aldir að okkar styrkleiki liggur í  nálægðinni við 

fiskimiðin. Það er búið að sanna sig í gegnum árin, frá örófi alda, og það er að 

sanna sig enn og aftur í dag. Þess vegna hefur það verið bæði meðvituð og 

ómeðvituð stefna hjá bæjaryfirvöldum að vinna alltaf að því að höfnin sé í 

fremsta flokki. Þegar farið er út í framkvæmdir hafa framkvæmdir við höfnina 

forgang. Af því að menn hafa það alltaf á bak við eyrað að ef hlutirnir eru ekki í 

lagi þar þá væri ekki hægt að vinna málin áfram. Því þá værum við að búa til 

þröskulda fyrir atvinnulífið og það getur ekki gengið upp. Ef þið horfið núna 

bara nokkur ár aftur í tímann, bara 10-12 ár þá sjáið þið þetta á framkvæmdunum 

sem hefur verið farið í. 

Elías telur að þau tækifæri sem hann sér til framtíðar tengist höfninni á einn 

eða annan hátt. Þessu er Jón Þorgeir Einarsson löggiltur endurskoðandi og 

útgerðarmaður og Soffía Vagnsdóttir skólastjóri Grunnskóla Bolungarvíkur og 

fyrrverandi sveitarstjórnarmaður einnig sammála. Telur Jón að framtíð 

Bolungarvíkur felist í „öflugum veiðum og vinnslu sjávarfangs en þar hefur 

Bolungarvík forskot vegna nálægðar við fiskimiðin og þekkingu á þessum 

atvinnugreinum“. Soffía telur tækifæri Bolvíkinga einna helst liggja í sjósókn 

og sjávarútvegi. Jón og Elías eru einnig sammála um að fiskeldið og 

ferðaþjónusta séu óplægður akur að mörgu leiti. Enda segir Elías í viðtali:  

Það er komið á dagskrá núna að endurnýja elstu flotbryggjuna, við keyptum 

lengingu á hina flotbryggjuna og settum upp ferðamanna bryggju. Það er einmitt 

til þess að ýta undir ferðamannaiðnaðinn sem er svona með búgrein, segjum við. 

Þetta er vaxtabroddur, ferðamennskan og þarna sjáum við tækifæri á að styðja 

við þá grein. 

Pálína Jóhannsdóttir kennari telur einnig tækifæri í fiskeldinu. „Draumurinn að 

fá bátasmíði á staðinn“ segir Jón einnig. Þegar horft er til ímyndar 

Bolungarvíkur eru Elías og Jón nokkuð sammála. Elías segir „að út á við erum 

við með ímynd sjávarþorps og eigum alls ekki að skammast okkar fyrir það. 

Við eigum miklu frekar að vera stolt af því, við erum gjaldeyrisskapandi 

samfélag sem er svoldið týpískt fyrir Ísland. Held að við eigum að byggja 

meira á því og sýna það“. Jón telur ímyndina vera „öflug smábátaútgerð og í 

fremsta flokki á Íslandi í þeim geira“. Soffía telur ímynd Bolungarvíkur vera 

duglegir sjómenn og hnignandi sjávarþorp. Elísabet Gunnarsdóttir arkitekt og 

verkefnastjóri segir ímynd Vestfjarða vera tvenns konar, annars vegar ímynd 

Íslendinga á Vestfjörðum sem felst í ranghugmyndum og fordómum sem 

einkennist af þekkingarleysi á Vestfjörðum. Hins vegar sé ímynd útlendinga, 

en þar er ímynd Vestfjarða og Bolungarvíkur gífurleg náttúrufegurð, mikill 

kraftur, mikill hreinleiki og miklir möguleikar. Þeir telja að lítið sé um spjöll 

eða skemmdir á Vestfjörðum.  

5.1.5 Viðskiptaáherslur 

Bolungarvíkurkaupstaður er sveitarfélag með bakgrunn sem nær allt aftur til 

landnáms Íslands. Bæjarfélagið hefur ákveðnum lögbundnum skyldum að 

gegna og verkefni þess eru fjölmörg. Áhersla Bolungarvíkur er að framfylgja 

þessum skyldum og framkvæma þau verkefni sem lög gera ráð fyrir. 

Leiðarljósið er að halda uppi þjónustu við bæjarbúa og styðja af fremsta megni 

við atvinnuuppbyggingu á staðnum með velferð íbúanna í huga. Áhersla 

bæjarins er á höfnina og gera hana þannig úr garði að hún sé ávallt fyrsta 

flokks eins og fram kom í viðtali við Elías Jónatansson bæjarstjóra. Það er 

vísvitandi gert samkvæmt samtali við Elías meðal annars til að ýta undir nýja 

hafnsæknar atvinnugreinar. Sem dæmi má nefna sjóstangveiði og flutning 

ferðamanna til Hornstranda og Jökulfjarða. 

5.1.6 Stjórnunaráherslur 

Sveitarfélögum eru settar ákveðnar skorður í starfsemi sinni sem bundin eru í 

lög. Í I. grein sveitarstjórnarlaga nr. 159/2011 kemur fram að  „Með stjórn 

sveitarfélaga fara sveitarstjórnir sem kjörnar eru lýðræðislegri kosningu af 

íbúum þeirra samkvæmt lögum um kosningar til sveitarstjórna. Engu málefni 

sem varðar sérstaklega hagsmuni sveitarfélags er ráðið til lykta án umfjöllunar 

sveitarstjórnarinnar“.  Í 10. gr. sveitarstjórnarlaga kveður á um að í 

sveitarfélagi af ákveðinni stærð skuli vera bæjarstjórn, bæjarráð og bæjarstjóri. 

Í Bolungarvík er bæjarráð sem í eru þrír fulltrúar, bæjarstjórn sem í sitja sjö 

fulltrúar og bæjarstjóri. 

Íbúafundur hefur verið haldinn og einnig var gerð SVÓT greining fyrir 

sveitarfélgið fyrir nokkrum árum en þá voru íbúar bæjarins kallaðir til þátttöku 

í málstofur.  

Í litlu bæjarfélagi er mikil nálægð milli bæjarbúa og bæjarstjórnar og íbúar hafa 

greiðan aðgang að yfirstjórn bæjarins, hvort sem um er að ræða 

sveitarstjórnarmenn eða bæjarstjóra. 

5.2 Innihald 

Þessum kafla er ætlað að draga fram hver starfsemi Bolungarvíkurkaupstaðar 

er, hvaða vöru og þjónustu hann býður upp á. Greiningunni er skipt upp í þrjá 

þætti, viðskiptasvið og þjónustutilboð, vinnslusvið og samvirkni og 

samkeppnisáherslur og sérstöðu. 

5.2.1 Viðskiptasvið og þjónustutilboð 

Bolungarvíkurkaupstaður sinnir margþættri þjónustu við íbúa bæjarins sem og 

fyrirtæki. Flestar upplýsingar um þjónustustofnanir bæjarins eru fengnar af 

heimasíðu bæjarn og eru eftirfarandi: 

Áhaldahús, sem sér um viðhald og eftirlit með stofnunum auk þess sem 

starfsmenn þess sjá um eftirlit með sorpgámastöð bæjarins. Í áhaldahúsinu 

starfa þrír starfsmenn. 

Bolungarvíkurhöfn, sem er meðalstór fiskihöfn. Bryggjukantar eru alls 560 

metrar og er mesta dýpi við höfn 8,7 metrar. Snúningssvæði við höfn er 9 

metra dýpi og 90 metrar í þvermál, dýpi í innsiglingu er 9 metrar 

(Bolungarvíkurkaupstaður, e.d.a). Samkvæmt Elíasi Jónatanssyni bæjarstjóra 

„er nú verið að vinna í brimvörn sem er algjört forgangsmál“. Hjá 

Bolungarvíkurhöfn starfa tveir starfsmenn en bæjarstjóri er jafnframt 

hafnarstjóri. 

Bókasafn, er staðsett í húsnæði Grunnskóla Bolungarvíkur og þar starfa tveir 

starfsmenn. Safnið er opið nemendum á skólatíma og almenningi þrjá daga í 

viku.“ Á safninu er fjölbreyttur safnkostur, bækur, dagblöð, tímarit og 

myndefni. Einnig er netaðgangur fyrir almenning gegn vægu gjaldi. 

Lestrarsalur er með 15 sætum“ (Bolungarvíkurkaupstaður, e.d.b). 

Bæjarskrifstofan, er staðsett í Ráðhúsi Bolungarvíkur ásamt Sýslumanni 

Bolungarvíkur og Sparisjóðnum Á bæjarskrifstofunum eru starfandi fimm 

manns auk bæjarstjóra. 

Félagsmiðstöð, er starfandi undir nafninu Félagsmiðstöðin Tópas. Þar starfa 

þrír starfsmenn og sjá þeir um félagsstarf fyrir nemendur Grunnskóla 

Bolungarvíkur.  

Grunnskóli Bolungarvíkur, er stærsti vinnustaður í rekstri bæjarsjóðs. 

Grunnskólinn er einsetinn eins og lög gera ráð fyrir. Í skólanum eru tíu 

bekkjardeildir en í fámennustu árgöngunum er samkennsla. Fjöldi 



Lokaverkefni 2106  ASJ og SS 
 

54 
 

grunnskólabarna er nú 118 og auk skólastjóra og aðstoðarskólastjóra eru 

starfandi fjórtán kennarar og tíu aðrir starfsmenn (Bolungarvíkurkaupstaður, 

e.d.c). 

Íþróttamiðstöðin Árbær, en þar er staðsett gufubað og innisundlaug ásamt 

heitum pottum, vatnsrennibraut og buslulaug úti fyrir. Þar er einnig íþróttasalur 

og þreksalur (Bolungarvíkurkaupstaður, e.d.d). Sundlaug Bolungarvíkur er 

stærsta sundlaugin á norðanverðum Vestfjörðum. Þar starfa að jafnaði fjórir 

starfsmenn. 

Leikskólinn Glaðheimar, er starfræktur á tveimur stöðum í Bolungarvík. Í boði 

er vistun í minnst fjóra tíma og mest átta og hálfan tíma. Fjöldi barna er 

fimmtíu og fjöldi deilda fjórar. Starfandi eru fjórir leikskólakennarar og aðrir 

starfsmenn eru átta. „Boðið er upp á ávaxtahressingu á morgnana, heitan mat í 

hádegi og síðdegishressingu“ (Bolungarvíkurkaupstaður, e.d.e). 

Listasmiðja Bolungarvíkur, er opin þrjá daga í viku og þar eru tveir starfsmenn. 

Slökkvilið Bolungarvíkur, er starfrækt í Bolungarvík en sjúkrabifreið sem áður 

var staðsett í Bolungarvík er nú komin inn á Ísafjörð. Starfsmenn eru tveir auk 

sjálfboðaliða sem sinna útkalli (Bolungarvíkurkaupstaður, e.d.f). 

Tónlistaskóli Bolungarvíkur, heyrir undir fræðslumálaráð sem síðan heyrir 

undir bæjarstjórn. Í öllu starfi skólans er tekið eindregið tillit til starfsemi 

grunnskólans og því er mikið og náið samstarf við hann. Starfsmenn eru sex 

(Tónlistaskóli Bolungarvíkur, e.d.). 

Vinnuskólinn í Bolungarvík, „er fyrir unglinga er hafa lokið 8. - 10 

bekk. Tilgangur vinnuskólans er að skapa ungu fólki atvinnu og kenna þeim 

verklag og veita þeim tilfinningu fyrir atvinnu.  

Tryggt er að allir unglingar sem hafa lokið 8. - 10. bekk, hafa lögheimili í 

Bolungarvík eða eiga foreldra með lögheimili í Bolungarvík komist að í 

vinnuskólanum. Aðrar umsóknir verða metnar hverju sinni“ 

(Bolungarvíkurkaupstaður, e.d.g). Starfsmenn vinnuskólans eru tveir. 



Lokaverkefni 2106  ASJ og SS 
 

55 
 

5.2.2 Vinnslusvið og samvirkni 

Bolungarvík er ekki framleiðslufyrirtæki heldur bæjarfélag þar sem 

þjónustuþáttur er stór þáttur í verðmætasköpuninni. Hún er fólgin í 

fjárhagslegri afkomu sveitarfélagsins til þess að geta á sem bestan hátt staðið 

undir skuldbindingum sínum gagnvart íbúum. Felast verðmætin í ánægðum 

viðskiptavinum sem eru íbúar og aðrir viðskiptavinir, góðri umfjöllun og 

umtali, góðri fjárhagslegri afkomu og góðum grundvelli að frekari 

uppbyggingu atvinnutækifæra.  

5.2.3 Samkeppnisáherslur og sérstaða 

Fólksfækkun hefur átt sér stað undanfarin ár og hefur hún verið nokkuð stöðug. 

Þetta er reyndar þróun sem hefur verið um allt land því fólk hefur viljað komast 

á suðvestur hornið.  

Sveitarfélög hafa ekki úr miklu fjármagni að moða til uppbyggingar atvinnu. Í 

Bolungarvík er þessu einnig þannig varið. Elías Jónatansson, bæjarstjóri segir 

að „Sveitarfélög eru ekki í stakk búin að ýta undir neitt með styrkjum og 

hreinlega ekki gert ráð fyrir því að það sé hlutverk þeirra.  Að veita peningum 

út í atvinnulífið. Það á að gerast í gegnum sjóði“.  Hann telur einnig að ef 

sveitarfélög færu að veita styrki yrði það sveitarfélögunum strax ofviða 

sérstaklega ef þetta eru stórir styrkir. Elías segir einnig „ef það þarf mikið 

landssvæði og ef það vantar einhverjar tengingar við almannaveitur þá eigum 

við að geta staðið okkur í því. Enda mun viðkomandi fyrirtæki borga það þegar 

upp er staðið. Við verðum náttúrulega að geta sinnt því sem skildi“. 

Þau atriði sem veitt geta Bolungarvík samkeppnisforskot er fyrst og fremst 

nálægðin við fiskimiðin en þar stendur Bolungarvík best á Vestfjörðum. Þar 

sem útstými á fiskimiðin er stutt leiðir af sér að sigling yfir á Hornstrandir og 

Jökulfirði sem eru eftirsóttir áfangastaðir ferðamanna tekur styttri tíma en 

annars staðar frá. Aldagömul þekking á sjávarútvegi, sjósókn og vinnslu 

fiskafurða ásamt hreinum sjó ætti að geta nýst Bolvíkingum til að ná upp 

forskoti á þessu sviði. Þá ætti hrein náttúra og stóriðjulaust svæði að vera góð 

uppspretta fyrir hollar og góðar afurðir þess sem svæðið gefur af sér. Þessi 

síðustu atriði er reyndar eitthvað sem allir Vestfirðir geta gert en mikilvægt 

gæti reynst að semja um heildarstefnu í þessum málum fyrir alla Vestfirði. 

5.3 Ferli 

Í þessum kafla er horft til hvernig Bolungarvík starfar, hefur starfað og hvernig 

má ætla sveitarfélagið muni starfa. Greiningunni er skipt í þrjá þætti, 

þróunarskeið, vinnubrögð og árangur. 

5.3.1 Þróunarskeið 

Bolungarvík á sér langa sögu sem nær allt aftur til landnáms Íslands en 

samkvæmt Landnámu hefur verið byggð í Bolungarvík frá þeim tíma. Bærinn 

hefur þróast frá litlu sjávarþorpi til kaupstaðar en Bolungarvík fékk 

kaupstaðarréttindi 1974. Íbúum fór fjölgandi allt fram á níunda áratug síðustu 

aldar en hefur farið fækkandi upp frá því. Við áramótin 2011 og 2012 var 

íbúafjöldi Bolungarvíkur 889 manns. Síðustu ár hefur samsetning íbúa breyst 

en til bæjarins fluttist erlent verkafólk þá sérstaklega af pólskum og tælenskum 

uppruna. Þetta fólk hefur síðan sest að og flutt með sér fjölskyldur sínar, 

einhverjir leitað sér menntunar og blandast íslenskum bæjarbúum. Í gegnum 

tíðina hefur alltaf verið fólk af erlendum uppruna en ekkert í líkingu við þann 

fjölda sem kom þegar Pólverjar og Tælendingar komu. Nú er fjöldi íbúa 

Bolungarvíkur með erlent ríkisfang um 11,25% af íbúafjölda kaupstaðarins. 

Þeir atburðir sem valdið hafa straumhvörfum í atvinnumálum Bolungarvíkur 

eru nokkrir frá árinu 1986 og verða taldir hér upp í tímaröð. 

Atvinnuannáll Bolungarvíkur 1986-2010: 

 1986 Ratsjárstöð reist á Bolafjalli 

 1990 Átta fjölskyldur starfsmanna ratsjárstöðvar flytja til 

Bolungarvíkur, 8 hús byggð 

 1993 Gjaldþrot Einars Guðfinnssonar hf. 

 1993 Uppgangur í smábátaútgerð hefst 

  1995 Bolungarvíkurkaupstaður selur hlutabréf sín í Ósvör til Bakka hf. 

Í Hnífsdal 

 2006 Rekstur ratsjárstöðvar dregst verulega saman og átta fjölskyldur 

flytja burt 

 2010 Rækjuvinnslan Bakkavík gjaldþrota 

 2010 Bolungarvíkurgöng tekin í notkun 

Miklar framfarir hafa orðið við höfnina og aðstæður þar hafa breyst mikið en 

það hefur orðið til framfara fyrir atvinnustarfsemi sem tengist höfninni. 

Tækniframfarir hafa breytt atvinnuveginum til hins betra en hefur haft í för 

með sér fækkun starfsfólks. Togaraútgerð hefur alveg lagst af og eru nú flestir 

bátar undir 15 tonnum sem flokkast til smábáta sem eru í 

krókaaflamarkskerfinu. Eitt línuskip, eitt togskip og einn stærri bátur eru í 

Bolungarvík og stunda veiðar í stóra kerfinu. Á sumrin eru einnig við veiðar 

smábátar sem stunda strandveiðar frá maí til ágúst. Til Bolungarvíkur hafa 

einnig komið aðkomubátar til að stunda veiðar þegar skilyrði eru ekki góð til 

veiða út frá þeirra heimahöfn. Fiskvinnslur hafa verið í Bolungarvík og þær 

komið og farið. Þegar Einar Guðfinnsson varð gjaldþrota var stofnað 

almenningshlutafélagið Ósvör, sem bærinn var þátttakandi í og 

meirihlutaeigandi. Varð það gert til að halda útgerðinni gangandi og 

togurunum í bænum. Erjur kviknuðu í bæjarfélaginu og árið 1995 selur bærinn 

hlutabréf sín í Ósvör til Bakka hf í Hnífsdal sem hóf rekstur fiskvinnslu í 

framhaldi. Nokkrum árum síðan var fyrirtækið selt og með því fóru togararnir 

af svæðinu, allar aflaheimildir og frystihúsinu var lokað. Í kjölfarið lokuðu 

vélsmiðjur og öll umsvif í bænum drógust verulega saman. Upp frá því voru 

settar á stofn minni fiskverkanir og útgerðir en síðar urðu einhverjar þeirra 

gjaldþrota. Í gamla Íshúsinu voru stofnaðar fiskvinnslur sem komu og fóru og 

nú síðast árið 2010 varð Bakkavík ehf. gjalþrota og upp frá því hefur engin 

starfsemi verið í húsinu. Ein stór fiskverkun er nú í Bolungarvík, Jakob Valgeir 

ehf. og ein lítil Fiskverkun Sigmundar Þorkelssonar ehf. Sala á fiski hefur 

einnig breyst en því er þannig háttað nú að það sem ekki er selt beint í vinnslur 

er selt á fiskmörkuðum en eitthvað hefur borið á beinum útflutningi 

útgerðarfyrirtækja. 

Verslun hefur komið og farið en frá gjaldþroti Einars Guðfinnsonar ehf. má 

segja að hún hafi átt undir högg að sækja sem og með bættum samgöngum við 

Ísafjörð. Á gullaldar árum Einars Guðfinnsonar ehf var verslunin mjög 

blómleg, seldi allt frá neysluvörum til húsgagna og allt þar á milli. Í dag eru 

tvær matvöruverslanir og vart hægt að tala um að til séu sérvöruverslanir. 

Árið 1990 flytja átta fjölskyldur til bæjarins í kjölfar þess að Ratsjárstofnun hóf 

rekstur sinn á Bolafjalli. Var þetta mikill fengur fyrir Bolungarvík þar sem um 

var að ræða tekjuháa einstaklinga, byggingu ratsjárstöðvar á Bolafjalli ásamt 

nýbyggingum á húsnæði sem ekki hafði átt sér stað í mörg ár í bænum. Því var 

það áfall þegar ákveðið var að draga verulega úr starfseminni árið 2006 og í 

framhaldi af því flytja fjöskyldurnar á brott. 

Samgöngumál hafa ætíð verið Bolvíkingum hugleikin og hefur oft verið erfitt í 

gegnum tíðina fyrir íbúa að komast út fyrir bæinn vegna veðurs og færðar. Þær 

leiðir sem hægt er að fara frá Bolungarvík eru yfir fjöll, um höfnina, 

Óshlíðarvegur sem nú hefur verið aflagður sem akvegur og nú 

Bolungarvíkurgöng. Óshlíðarvegur var opnaður 1949 en í september 2010 voru 

Bolungarvíkurgöng opnuð en þau göng hafa gjörbreytt aðstæðum Bolvíkinga í 

samgöngumálum. Göngin hafa einnig opnað á þann möguleika að stækka bæði 

atvinnu- og búsetusvæði Bolvíkinga og íbúa á norðanverðum Vestfjörðum. 

5.3.2 Vinnubrögð 

Starfsemi Bolungarvíkurkaupstaðar er að mestu bundin í lög en vinnulag 

mótast af því hver er í stjórn hverju sinni. Síðastliðin ár hefur áhersla 

forystumanna verið á hafnarmannvirki og að þjónusta við hafnsækna starfsemi 

sé sem best. Þar sem bæjarfélagið er lítið er nálægð íbúanna mikil. Auðvelt er 

að nálgast þá sem stjórna augliti til auglitis án formlegra funda. Íbúar þekkja 

vel þá sem sitja við stjórnvölinn sem og starfsfólk bæjarins og með því verður 

öll þjónusta og samskipti persónulegri sem getur bæði verið kostur og galli. 

Mannauður Bolungarvíkur hefur ekki verið greindur en telja má að hann sé af 

margvíslegum toga. Saman blandast ólíkir menningarheimar þar sem fólk af 

erlendum uppruna er hluti mannauðsins. Færni og kunnátta íbúa er helst þekkt í 

atvinnugreinum sem tengjast sjávarútvegi. 

5.3.3 Árangur 

Rekstur sveitarfélaga hefur verið erfiður síðustu ár. Fram kemur í ársreikningi 

bæjarins fyrir árið 2010, að þann 7. október 2008 gerði bæjarstjórn 

Bolungarvíkur og Eftirlitsnefnd með fjármálum sveitarfélaga (EFS) með sér 

samning um fjárhagslegar aðgerðir og eftirlit. Átti samningurinn að stöðva 

hallarekstur og skuldasöfnun bæjarins og bæta eiginfjárstöðu og styrkja 

rekstrargrundvöll sveitarfélagsins til framtíðar. Beita átti eftirtöldum aðgerðum: 

Endurskipulagningu í fjármálum og eignastýringu, niðurgreiða skuldir og 

aðhaldi og hagræðingaraðgerðum í rekstri sveitarsjóðs. Viðbótarsamningur var 

gerður 17. febrúar 2009 og gilti hann til 31. desember 2011. Í framhaldi af 

þessum samningi fór bæjarstjórn í víðtækar hagræðingaraðgerðir sem tóku til 

allra þátta í rekstri sveitarfélagsins. Stöðugildum var fækkað árið 2009 og 

annar rekstrarkostnaður lækkaður. Allt miðaði þetta að því að ná fram 59 

milljóna króna lækkun kostnaðar á árinu 2009 frá áætlun ársins 2008. Skuldir 

Íbúðalánasjóðs voru lækkaðar um 73 milljónir króna og í fjárhagsáætlun 2010 

var reiknað með að síðari hluti niðurfellingar frá Íbúðalánasjóði næði fram að 

ganga eða samtals 73 milljónir króna en það gekk ekki eftir. Óvenjulegar og 

sérstakar aðstæður hafa skapast á Íslandi við hrun fjármálamarkaða og hafa 

þessar aðstæður leitt til óvissu um rekstur og stöðu félaga og heimila landsins. 

Skapar þetta óvissu um framtíðar rekstrartekjur sveitarfélagsins (Ársreikningur 

2010, 2011,  bls. 22). 

Skoðaður var árangur Bolungarvíkurkaupstaðar miðað við tvö sambærileg 

sveitarfélög hvað íbúafjölda varðar. Samanburðarsveitarfélögin eru 

Grundarfjörður og Seyðisfjörður. Líkt og Bolungarvík hefur íbúafjölda þar 

farið fækkandi og þar með færri til að standa undir skuldbindingum 

bæjarfélaganna. 

Mynd 13. EBITDA Bolungarvíkur, Grundarfjarðar og Seyðisfjarðar. 

(Bolungarvíkurkaupstaður, e.d.f, Grundafjörður, e.d, Seyðisfjörður, e.d). 

Ef mynd 13 er skoðuð má sjá hvernig EBITDA sveitarfélaganna þriggja er á 

tímabilinu 2008-2010. Tölur í mynd 13 eru í milljónum króna. Hækkun á 

EBITDA hjá Bolungarvíkurkaupstað gæti skýrst af fjárhagslegum aðgerðum 

bæjarfélagsins þegar það fór undir Eftirlitsnefnd með fjármálum sveitarfélaga. 

Sjá má að miðað við Grundarfjörð og Seyðisfjörð er EBITDA 

Bolungarvíkurkaupstaðar nokkuð góð. 

Þar sem íbúum Bolungarvíkur hefur farið fækkandi mörg undanfarin ár er vert 

að skoða hvernig þróunin hefur verið í skuldastöðu sveitarfélagsins á hvern 

íbúa. Til viðmiðunar eru sem fyrr Grundarfjörður og Seyðisfjörður. 

Mynd 14. Skuldastaða Bolungarvíkur, Grundarfjarðar og Seyðisfjarðar á íbúa. 

(Bolungarvíkurkaupstaður, e.d.f, Grundarfjörður, e.d, Seyðisfjörður, e.d). 

Á mynd 14  má sjá að staða Bolungarvíkurkaupstaðar er ekki slæm ef miðað er 

við Grundarfjörð og Seyðisfjörð. Tölur í mynd 14 eru í milljónum króna. 

Þótt alltaf megi gera betur má segja að rekstur Bolungarvíkurkaupstaðar fyrir 

árið 2010 sé viðunandi. Bæði A- og B-hluti eru reknir með hagnaði þrátt fyrir 

gríðarlega lækkun tekna á milli ára, en skatttekjur A-hluta hafa lækkað um 126 

milljónir króna að raunvirði á milli ára eða um 23%. Mikilvægt er að gæta 

áfram aðhalds í rekstri og fara varlega í fjárfestingar á meðan óstöðugleiki er 

enn í efnahagsmálum. 

6 Greining á stöðu Bolungarvíkur 

Í þessum kafla verða notuð greiningatæki eins og atvinnuvegagreining, 

hagsmunaaðilagreining, PESTEL greining, Demantur Porter‘s, VRIO greining 

og SVÓT greining auk ytra og innra samhengi, vídda stefnuðmiðaðrar 

stjórnunar. 

 

Mynd 15. Yfirlit yfir þá þætti sem fjalla um stöðu Bolungarvíkur í atvinnumálum. 

 

6.1 Ytra Samhengi 
Þessu geiningartæki  er ætlað að hjálpa stjórnendum að greina og skilja þau 

atriði sem snúa að umhverfi Bolungarvíkur, í hvaða samhengi, hvernig hann er 

samsettur og hvað þarf til að hann geti starfað. Í ytra samhengi eru fjórir þættir 

greindir, athafnasvæði, hagsmunaaðilar, viðkiptavinir  og samkeppni. Til þess 

að dýpka greiningu á ytra umhverfi er stuðst við PESTEL greiningu. 

6.1.1 Athafnasvæði 

Athafnasvæði Bolungarvíkurkaupstaðar er Bolungarvík, Syðridalur og 

Tungudalur. Með bættum samöngum má líta á norðanverða Vestfirði sem eitt 

athafnasvæði þar sem íbúar svæðisins sækja vinnu milli bæjarfélaga. Samvinna 

milli þessara bæjarfélaga hefur farið vaxandi undanfarin ár og má þar nefna 

félagsþjónustu sem samrekin með Súðarvíkurhreppi, heilbrigðisþjónustu, 

menntun, menningu og ýmsa  íþróttastarfsemi. Með aukinni tækni hverfa 

landamæri og ekki skiptir máli hvar starfsemi fyrirtækja fer fram, fyrirtæki í 

Reykjavík geta haft starfsmann í Bolungarvík og öfugt. Miðin í Ísafjarðardjúpi 

er eitt aðal atvinnusvæðið en þar skapast þau verðmæti sem Bolungarvík 

byggir á og er Bolungarvíkurhöfn eitt aðal athafnasvæði Bolvíkinga en þar fer í 

gegn sá afli sem veiddur er auk fólksflutninga og sjóstangveiðimanna sem 

koma á vegum ferðaþjónustunnar. Landaður afli í febrúar 2012, var samkvæmt 

upplýsingum frá Bolungarvíkurhöfn, 1.060 tonn og er því í heild fyrstu tvo 

mánuði ársins orðinn 2.200 tonn. 

6.1.2 Hagsmunaaðilar 

Í hagsmunaaðilagreiningu fyrir Bolungarvík kemur fram hvernig hinir ýmsu 

hagsmunaaðilar tengjast sveitarfélaginu. Skipta hagsmunaaðilarnir misjafnlega 

miklu máli fyrir Bolungarvík og sýnir stærð hnattanna hér á mynd 16 vægi 

hvers hagsmunaaðila.  

Mynd 16. Hagsmunaaðilar Bolungarvíkur. 

 

Stærstu hagsmunaaðilar Bolungarvíkur eru íbúar bæjarins. Í Bolungarvík búa 

þann 1. janúar 2012, 458 karlar og 431 kona. Elsti íbúi Bolungarvíkur er 94 

ára.  

 

Mynd 17. Íbúafjöldií Bolungarvík 1. janúar 2012 eftir kyni og aldri. 

Tölurnar í mynd 17 koma frá Hagstofu Íslands  (2012c) og í þeim er tekið tillit 

til fæddra, látinna og búferlaflutninga fyrir viðmiðunardag og sem tilkynnt var 

um innan tíu virkra daga frá lokun ársfjórðungs. Nokkur fjöldi íbúa 

Bolungarvíkur er af erlendu bergi brotinn og sýnir mynd 18 það hlutfall. 

 

Mynd 18. Íbúafjöldi í Bolungarvík 1. janúar 2012, eftir kyni og ríkisfangi. 

 (Hagstofa Íslands, 2012c).  

Íbúar Bolungarvíkur með erlent ríkisfang eru um 100 talsins af 889 íbúum eða 

11,25% af heildar íbúafjölda kaupstaðarins. Innflytjendur eru flestir frá 

Póllandi, en koma einnig frá Tælandi, Hollandi, Portúgal, Jamaica, 

Ungverjalandi, Írlandi og Danmörku. 

Aðrir hagsmunaaðilar innan Bolungarvíkur eru sýndir í töflu 1. Þær forsendur 

fyrir því að fyrirtæki er talið upp sem hagsmunaaðili eru að fyrirtæki sé í rekstri 

og skráð í Fyrirtækjaskrá Ríkisskattstjóra. Ekki eru talin með fyrirtæki og félög 

sem ekki hafa verið í rekstri í langan tíma. Aðeins eru talin með þau félög sem 

eru starfandi núna. Þeir viðburðir sem taldir eru upp í 

hagsmunaaðilagreiningunni eru árvissir og hafa verið lengi. 

Tafla 1. Yfirlit yfir hagsmunaaðilar í Bolungarvíkur. 

Samfélagið, í Bolungarvík er auðugt  og mannlífið einkennist af ólíkum 

einstaklingum með misjafnan bakgrunn af ýmsu þjóðerni. Auk Íslendinga er 

fólk frá Póllandi, Tælandi, Hollandi, Jamaica, Portúgal, Ungverjalandi. 

Samkeppnisaðilar eru helst nágrannasveitarfélög Bolungavíkur en þau eru 

stórir hagsmunaaðilar. Þar er Ísafjörður þeirra stærst og nálægðin mest. Miklu 

skiptir fyrir bæði Bolungarvík og nágrannasveitarfélögin að atvinnulíf staðanna 

geti dafnað og blómstrað. Þar sem byggðin á norðanverðum Vestfjörðum er 

nokkuð afskekkt er samvinna gífurlega mikilvæg til að byggðin nái að lifa af 

og styrkja hver aðra. Byggðarlögin bæði smærri og stærri þurfa hvert á öðru að 

halda. Samvinna í einhverju mæli á sér stað en enginn eiginlegur samrekstur á 

vegum sveitarfélaganna sjálfra. Í dag er rætt um sameiginlegan rekstur Strætó á 

milli byggðakjarnanna og er það í skoðun. Reykjavík, er höfuðborg 

vestfirðinga sem og annarra landsmanna. Einnig hýsir hún stærstan hluta 

stjórnsýslunnar, heilbrigðis- og menntakerfisins. Hvernig hún tekur á stórum 

málum er varða landsbyggðina hefur áhrif á önnur sveitarfélög. Má þar helst 

nefna fyrirhugaðan flutning á Reykjavíkurflugvellinum úr Vatnsmýrinni. 

Yfirvöld, er stærsti hagsmunaaðilinn er lítur að atvinnumálum í Bolungarvík. 

Flutningur stórra verkefna frá ríki til sveitarfélaga og þeir fjármunir sem því 

fylgja skipta miklu máli fyrir lítil sveitarfélög. Það gefur þeim tækifæri á því að 

ráðstafa hvernig málum er komið fyrir hjá þeim. Þá á sjávarútvegurinn einnig 

mikið undir hvernig tekið verður á málenfnum þeim tengdum. Raforka, 

samgöngur, heilbrigðisþjónusta og önnur málefni er snúa að íbúum og 

atvinnulífi á svæðinu er einnig í höndum ríkisvaldsins. Forseti Íslands flokkast 

undir yfirval í greiningunni þó svo að bein áhrif hans á samfélagið Bolungarvík 

sé ef til vill óveruleg. 

Birgjar, tekur til allra þeirra sem á einn eða annan hátt sjá um aðföng sem 

notuð eru í Bolungarvík hvort sem er hjá rekstraraðilum eða heimilum. ÉG er 

svona að velta fyrir mér hvort við teljum eitthvað upp hér. Er ekki viss um að 

þess þurfi.  

Viðskiptavinir, verða skoðaðir nánar í kafla 6.1.3. 

Starfsfólk, nánar verður fjallað um starfsfólk í kafla 6.2.2. 

Ekki hafa verið gerðar viðhorfskannanir meðal hagsmunaaðila sem leitt gætu í 

ljós hverjar kröfur þeirra og óskir eru til Bolungarvíkur. Hóparnir eru margir og 

mismunandi og því verði gagnlegt að sjá hverjar þarfir þeirra og óskir eru. 

6.1.3 Viðskiptavinir 

Viðskiptavinir eru mikilvægir hagsmunaðilar Bolungarvíkur. Viðskiptavinir 

Bolungarvíkur eru aðallega íbúar og fyrirtæki bæjarins, íbúar og fyrirtæki 

nágrannasveitafélaganna, kaupendur afurða, ferðamenn bæði innlendir og 

erlendir. Viðskiptavinir eru einnig útgerðir báta og sjómenn sem oft koma til 

Bolungarvíkur tímabundið og stunda þaðan veiðar. Ávinningur viðskiptavina 

er ánægjuleg viðskipti og upplifun, en ávinningur þarf að vera í samræmi við 

þann kostnað sem lagður var til og væntingar sem gerðar voru. Taka þarf vel á 

móti viðskiptavinum og sýna fram á að þeir séu velkomnir þannig er líklegra 

að viðskiptin verði endurtekin. 

Íbúar og fyrirtæki Bolungarvíkur eru mikilvægustu viðskiptavinir bæjarins því 

ef ekki væri vegna þeirra væri samfélagið ekki til. Eigendur fyrirtækja eru 

oftast nær einnig íbúar og eiga þvi sömu hagsmuna að gæta og aðrir íbúar. 

Þessir aðilar kaupa þjónustu af bænum eins og til dæmis vatn, sorphirðu, 

frárennsli og fleira og greiða til hans með sköttum og álögum. Íbúar kaupa 

þjónustu hjá fyrirtækjum bæjarins og fyrirtækin veita þeim atvinnu. Einn 

stærsti atvinnurekandinn í Bolungarvík er bærinn sjálfur og þannig eru 

starfsmenn viðskiptavinir bæjarins beint þar sem að þeir selja honum 

vinnuframlag sitt. Mikilvægt er fyrir Bolungarvík að skapa þá umgjörð að íbúar 

eru ánægðir og viðhorf þeirra til búsetu og atvinnu sé jákvætt. Með því móti 

laðar bærinn til sín enn fleiri viðskiptavini. 

Íbúar og fyrirtæki í nágranna sveitarfélögunum kaupa þjónustu frá fyrirtækjum 

í Bolungarvík. Með batnandi samgöngum hefur atvinnu- og þjónustusvæði á 

norðanverðum Vestfjörðum stækkað og er í raun orðið eitt. Íbúar 

nágrannasveitarfélaganna sækja vinnu til Bolungarvíkur og öfugt.  

Ferðamenn, íslenskir sem erlendir eru einnig viðskiptavinir bæjarfélagsins og 

skipta sífellt meira máli eftir því sem ferðaþjónustan eflist. Ferðamenn, hafa í 

auknu mæli verið að heimsækja Vestfirði og er enn sem komið er nánast 

eingöngu um sumarferðamennsku að ræða. Mikil fjölgun viðkomu 

skemmtiferðaskipa til hafnar á Ísafirði hefur dregið ferðamenn að einhverju 

leiti til Bolungarvíkur. Helst er það gamla verstöðin Ósvör sem dregur að en 

einnig er um að ræða Hólskirkju, Náttúrugripasafnið og lífið á höfninni 

yfirhöfuð. Í nokkur ár hefur vaxandi hópur erlendra sjóstangveiðimanna komið 

til Bolungarvíkur og látið vel af sér. Er það helst nefnt sem aðdráttarafl hversu 

stutt er á fengsæl miðin fyrir þá. Töluvert framboð er á gistingu í Bolungarvík 

frá herbergi á gistiheimilum til íbúðagistinga. 

Það hefur verið algengt í gegnum tíðina að bátar frá öðrum bæjarfélögum koma 

til Bolungarvíkur og róa þaðan. Venjulega er þetta tímabundið og miðast við að 

erfitt er um vik að róa frá þeirra heimahöfn eða yfir sumartímann þegar 

strandveiðar standa yfir. Strandveiðar eru þannig upp byggðar að þú ræður í 

hvaða höfn báturinn landar en hún verður að vera sú sama á tímabilinu. 

Bolungarvíkurhöfn er mjög hentug til útróðrar þar sem stutt er á miðin og hafa 

bæjaryfirvöld lagt mikið upp úr að gera höfnina sem besta. Útgerðir 

aðkomubáta greiða hafnargjöld til bæjarins eins og heimaútgerðir og nýta þá 

þjónustu sem fyrirtæki bæjarins hafa upp á að bjóða. 

Kaupendur afurða frá Bolungarvík eru mikilvægir viðskiptavinir en það eru 

helst fiskkaupendur. Sá fiskur sem landað er í Bolungarvík og fer ekki í vinnslu 

í bænum er seldur á fiskmarkaði í Bolungarvík en í framhaldi af því seldur 

annað. Hann getur lent hvar sem er, hvort sem það er í næsta bæ eða hinum 

megin á landinu. Þar sem eitthvað hefur verið um það að útgerðir hafi selt 

fiskinn beint út eru þeir kaupendur viðskiptavinir en þessi kaup fara oft fram 

með milliliðum sem sjá um söluna.         

6.1.4 Samkeppni Demantur Porter´s 

Í þessari greiningu er samkeppnisstaða Bolungarvíkur skoðuð út frá Demanti 

Porter´s. Skoðaðir eru framleiðsluþættir, skipulag og stefna Bolungarvíkur á 

heimamarkaði, eftirspurnarþættir og stoðþættir og tengdar greinar. 

  

 

Mynd 19. Samkeppnisstaða Bolungarvíkur út frá Demanti Porter's. 

Framleiðsluþættir Bolungarvíkur eru fimm, sjávarútvegur, fiskvinnsla, 

ferðaþjónusta, náttúran og mannauðurinn. Sjávarútvegurinn er aðal 

atvinnugrein Bolvíkinga og aðrir atvinnuvegir tengjast honum á einn eða annan 

hátt. Þessi grein er sú sem er einna helst samkeppnishæf vegna nálægðarinnar 

við fiskimiðin. Tengd sjávarútveginum er fiskvinnslan en hluti af þeim afla 

sem landað er á höfninni í Bolungarvík fer í vinnslu á staðnum þar sem hann er 

unninn í neytendapakkningar. Ferðaþjónustan hefur verið að byggjast upp bæði 

hvað gistingu varðar og sjóstangveiði. Aðdráttaraflið er náttúra Bolungarvíkur 

en sjóstangveiðimenn sækjast eftir að dvelja í Bolungarvík þar sem styttri tíma 

tekur að fara út á miðin. Mannauðurinn í Bolungarvík er fjölbreyttur. Þar 

blandast saman við Íslendinga fólk af hinu ýmsu þjóðerni sem gerir mannlífið 

fjölbreyttara.  

Mikil vöntun er á stoðgreinum við þær atvinnugreinar sem fyrir eru og þurfa 

Bolvíkingar því að sækja mikið til birgja og þjónustuaðila utan frá. Það sem 

þarf til að styðja við undirstöður eru til dæmis bátasmíði og viðgerðir. Þekking 

er mikil í sjávarútvegi þar sem hann hefur verið greyptur í mannlífið frá örófi 

alda. Þá þekkingu má telja mjög samkeppnishæfa og geta Bolvíkingar 

auðveldlega deilt henni. Þá er enn á lífi fólk sem kann handtök frá því áður og 

fyrr og getur miðlað til komandi kynslóða, en þeir aðilar hverfa á braut með 

tímanum. Einhver þekking varðandi gömul handbrögð situr þá eftir í 

eftirlifendum. 

Eftirspurnarþættir, eru nokkrir en helsta ber að nefna höfnina í Bolungarvík. 

Hún hefur verið í stöðugum endurbótum og helstu framkvæmdir á vegum 

bæjarins hafa einmitt verið við höfnina, enda telur bærinn að hún sé það sem 

geri Bolungarvík samkeppnishæfari. Vatnsveitan var lengi vel betri í 

Bolungarvík en víða annars staðar á Vestfjörðum en í dag er munur á milli 

staða lítill sem enginn. Félagsheimili Bolungarvíkur er stærsta og má segja eina 

nothæfa félagsheimilið á norðanverðum Vestfjörðum. Eftir að endurbótum á 

því lauk árið 2011 hefur það verið mikið notað, ekki eingöngu af Bolvíkingum 

sjálfum heldur af öðrum íbúum og félagasamtökum á norðanverðu svæðinu. 

Uppbygging Náttúrustofu Vestfjarða í Bolungarvík gefur tækifæri til aukinnar 

fræðimennsku og menntað fólk á svæðinu hefur getað fengið þar vinnu. Útibú 

frá Náttúrustofu eru á Hólmavík og Patreksfirði. Rannsóknasetur Háskóla 

Íslands er staðsett í Bolungarvík  en þar fara fram rannsóknir á náttúru-, 

atvinnu- og menningarsögu Vestfjarða því er einnig ætlað að stuðla að 

háskólakennslu (Háskóli Íslands,e.d.). 

Skipulag og stefna fyrirtækja á heimamarkaði er í kringum höfnina hér í 

Bolungarvík. Óskrifuð stefna bæjarins hefur verið að byggja upp góða aðstöðu 

við höfnina sem og brimvarnargarð til að verja hana og innsiglinguna. Telja má 

höfnina og það hversu stutt er frá henni á fengsæl fiskimið vera aðal 

samkeppnisforskot Bolungarvíkur. 

6.1.5 PESTEL greining 

Til að átta sig betur á starfsumhverfi Bolungarvíkur var ákveðið að nota 

PESTEL greiningu.  PESTEL greining er notuð til að átta sig á hvar fyrirtækið 

stendur í hinu stóra samhengi við markaðinn og umhverfið. PESTEL greining 

skoðar kerfisbundið fjærumhverfi fyrirtækja; lýðfræðilegt-, efnahagslegt-, 

náttúrulegt-, tæknilegt-, lagalegt-, félagslegt- sem og stjórnmálaumhverfi.  

Breytingar á fjærumhverfinu hafa bein áhrif á markaðsákvarðanir fyrirtækja og 

Pestel greining gefur yfirsýn og vísbendingar um hvernig má aðlagast breyttum 

aðstæðum, forðast áhættu eða nýta þau tækifæri sem kunna að gefast.    

 

Pólitískt umhverfi, innganga í Evrópusambandið getur haft veruleg áhrif á 

afkomu sjávarútvegs hér á landi. Það á bæði við um fiskimiðin og aðgang að 

mörkuðum í Evrópu. ESB hefur sameiginlega sjávarútvegsstefnu sem kallar á 

jafnan aðgang að miðunum. Í reynd er þó ekki um eiginlegan jafnan aðgang að 

ræða þar sem það þarf kvóta til verksins, en allir ríkisborgarar innan ESB hafa 

rétt til þess að fjárfesta í sjávarútvegi hvar sem er innan sambandsins.    

Ef Ísland gengur í ESB opnast einnig möguleikar á útflutningi á sjávarfangi og 

unnum afurðum til fleiri landa þar sem þá lækka tollar á íslenskar afurðir og 

gerir þær samkeppnishæfar við það sem gerist meðal ESB aðildarlanda.  

Innan ESB er gríðarlega gott og öflugt styrkjakerfi sem er ætlað að styðja við 

byggðaþróun þar sem þess er þörf. Ísland myndi hafa greiðari aðgang að 

slíkum styrkjum sem gætu komið þróun og uppbyggingu í sjávarútveginum til 

góða hér á landi. Þá er einnig sérstakur stuðningur við jaðarsvæði eins og 

Vestfirði. 

Kvótakerfið hefur lengi verið umdeilt og mikil umræða átt sér stað um hvernig 

og hvort það eigi að breyta kerfinu. Mikil óvissa er um hvernig þessum málum 

lyktar. Stjórnvöld hafa verið tvístígandi í lagasetningu um stjórn fiskveiða og 

öðru hvoru hafa komið fram frumvörp sem deilur hafa orðið um. Nú liggur 

fyrir nýtt frumvarp til laga um stjórn fiskveiða þar sem binda á í lög þessa 

mikilvægu auðlind Íslendinga.  

Lög um strandveiðar hafa einnig áhrif, landinu er skipt niður í fjögur svæði 

sem hafa mismunandi aflaheimildir og er Bolungarvík á svæði A sem nær frá 

Eyja- og Miklaholtshreppi til Súðavíkur en á því svæði eru jafnframt mestu 

aflaheimildirnar og bátarnir flestir. Strandveiðibátar koma víða að vegna 

nálægðar Bolungarvíkur við fiskimiðin.  

Flutningskostnaður hefur gríðarleg áhrif á staðsetningu fyrirtækja, sérstaklega 

fyrirtækja sem eru í framleiðslu og þeim sem háð eru stórflutningi í aðföngum. 

Kallað hefur verið eftir pólitískum aðgerðum til jöfnunar flutningskostnaðar. 

Núverandi ríkisstjórn kom fram með frumvarp sem gerir 

framleiðslufyrirtækjum kleift að sækja um endurgreiðslu á hluta 

flutningskostnaðar. Einungis eitt fyrirtæki í Bolungarvík getur nýtt sér slíka 

endurgreiðslu enda  Bolungarvík að mestu frumframleiðslusvæði. Eftir stendur 

hár flutningskostnaður fyrir heimilin á svæðinu þar sem flutningur á 

nauðsynjavörum leggst á vöruverð í mörgum tilfellum.  

Hár húshitunarkostnaður gerir bæjarfélagið ekki jafn samkeppnishæft og 

sveitarfélög á hitaveitusvæðum er varða bæði heimili og fyrirtæki. Samkvæmt 

samtali við Benedikt Guðmundsson, verkefnastjóra orka og dreifbýli hjá 

Orkustofnum, kom það í ljós í könnun sem hann framkvæmdi árið 2010, að á 

hitaveitusvæðum voru greiddar 2,93 krónur á kílóvattstund en á köldum 

svæðum eins og Bolungarvík voru greiddar 6,36 kr. á hverja kílóvattstund. Tók 

hann sem dæmi 100 m
2
 íbúðarhúsnæði, þar sem heimili eyddi um 20.000 

kílóvattstundum, greiddi húseigandi í Reykjavík kr. 61.000 fyrir orkuna en 

Bolvíkingar kr. 106.000. Sveitarstjórnir á Vestfjörðum hafa ítrekað rætt við 

stjórnvöld um leiðréttingu á þessu en ekki hefur verið pólitísk samstaða um 

slíkt. 

Mikil bylting hefur orðið í samgöngumálum á Vestfjörðum en þrátt fyrir það á 

fjórðungurinn langt í land með að vera með bundið slitlag á helstu leiðum 

innan fjórðungsins. Vestfirðir eru tvískiptir stóran hluta úr árinu eða frá 

nóvember/desember – apríl/maí en þá eru heiðar lokaðar vegna snjóa. Til þess 

að sameina fjórðunginn hefur verið rætt um að nauðsynlegt sé að gera göng á 

milli Arnarfjarðar og Dýrafjarðar, svokölluð Dýrarfjarðargöng auk þess sem 

Dynjandisheiði verði byggð upp. Á samgönguáætlun 2011 – 2022 

(Innanríkisráðuneytið, 2011) eru Dýrafjarðargöng ekki nefnd á nafn. Því er 

ljóst að það er ekki á næstunni sem Vestfirðir verða með heilsárssamgöngur 

innan svæðis þrátt fyrir að brýnt sé að svo verði. 

Norðursvæði Vestfjarða er mjög háð flugsamgöngum á ýmsan hátt. Flutningur 

Reykjavíkurflugvallar til Keflavíkur eins og rætt hefur verið um hefði mikil 

áhrif á íbúa svæðisins. Ferðaþjónustan hefur verið í uppsveiflu og spilar 

innanlandsflug töluvert þar inn í. Auknar álögur á flugið, svokallaður 

flugskattur sem boðaður hefur verið mun hafa mikil áhrif á búsetu á svæðinu, 

ferðaþjónustuna og flugfélögin því hætt er við að slíkur skattur fari beint út í 

verðlagið og dragi verulega úr eftirspurn. 

Efnahagslegt umhverfi, sjávarútvegur er ein af aðalatvinnugreinum Íslands og 

skapar um 40% af útflutningsverðmætum landsins og um 12% af vergri 

landsframleiðslu. Á Íslandi starfa um 7% íbúanna við sjávarútveg.  

Atvinnugreinin er viðkvæm og háð markaðsverði en sjávarafurðir eru ein 

stærsta útflutningsgrein landsins. Þá geta minnkandi fiskistofnar og aðrar 

sveiflur í sjávarútveginum einnig haft áhrif á efnahagslíf hér á landi og á 

byggðaþróun þar sem heilu samfélögin reiða sig á afkomu tengda sjávarútvegi.  

Hrun íslenska efnahagslífsins hefur einnig haft sitt að segja varðandi 

sjávarútveg á Íslandi. Þar sem gengi íslensku krónunnar er mun veikara en það 

hefur verið síðast liðin ár hefur það komið útflutningsgreinum mjög vel. Með 

veikari gengi krónunnar fæst hærra verð fyrir fiskinn.  

Sjávarútvegsfyrirtæki flest hver hafa fjármagnað kvótakaup og aðrar 

fjárfestingar með lánum og er því greiðslubyrði þeirra mjög mikil. Breytingar á 

vöxtum hafa því mikil áhrif á útgerðina. 

Fjármálaumhverfi landsins hefur mikið breyst á síðastliðnum árum. Frá hruni 

fjármálakerfisins hefur orðið mikil breyting á eignarhaldi stærstu 

fjármálafyrirtækjanna. Fjármálafyrirtækin hafa einnig í kjölfarið tekið yfir 

mörg af stærstu fyrirtækjum landsins og telja margir það vekja upp óvissu og 

ákveðna hættu. Sparisjóður Bolungarvíkur hefur ekki farið varhluta af 

erfiðleikum og er í dag í yfir 90% eigu Bankasýslu ríkisins. Slíkt varð 

mögulegt eftir lagabreytingu á Alþingi árið 2010 en áður var slíkt ekki 

leyfilegt. Óvissa er hvort breytt eignarhald hafi áhrif á svæðið en 

Sparisjóðurinn hefur verið ráðandi í lánum til smærri fyrirtækja og einstaklinga 

í Bolungarvík. 

 

Ríkisvaldið setur sveitarfélögum skyldur gagnvart íbúum sínum. Þær skyldur 

geta verið breytilegar hverju sinni. Jafnframt ákveður ríkisvaldið hvaða 

tekjustofnar koma á móti vegna verkefna sem sveitarfélögin takast á hendur. Á 

sama hátt getur ríkisvaldið haft áhrif á þá tekjustofna með lagasetningum.  

 

Félagslegt- og menningarlegt umhverfi, helsti styrkleiki Vestfjarða hefur falist 

í nálægð við auðlindir sjávar og nýtingu sjávarafurða til útflutnings á erlendan 

markað. Á svæðinu er gríðarlega mikil þekking á sjávarútvegi hvort sem horft 

er til útgerðar, vinnslu sjávarafurða eða nýtingu auðlinda. Það hefur gert það að 

verkum að byggðirnar hafa í gegnum árin mótast af sjósókn og 

strandmenningu.   

Einkenni byggðar á norðanverðum Vestfjörðum eru fámenn byggðalög og 

erfiðar samgöngur, sérstaklega á vetrum. Nýju Bolungarvíkurgöngin bæta 

samgöngur til og frá Ísafirði og auka öryggi vegfarenda til muna. Með því 

aukast tækifæri Bolvíkinga til að sækja menntun, vinnu, þjónustu og 

mannfagnaði til nágranna sveitarfélaganna. 

Fólksfækkun hefur verið töluverð á svæðinu en þó búa 70% Vestfirðinga í 

Ísafjarðabæ, Bolungarvík og Súðavíkurhreppi. Um 1200 manns hafa flutt frá 

Vestfjörðum síðastliðin tíu ár og ef ekki væri fyrir hátt hlutfall fólks af 

erlendum uppruna væri staðan sýnu verri.   

Fólksfjöldi í Bolungarvík var mestur árið 1998 þegar íbúarnir voru 1093, mikil 

fólksfækkun hefur verið síðustu ár en í dag búa 889 manns á svæðinu. Aukning 

á fjölda íbúa var árið 2008 sem skýra má með miklum framkvæmdum í 

Bolungarvík vegna gerðar varnargarðs við kaupstaðinn og 

Bolungarvíkurganga,  þar sem margir þeirra starfsmanna sem þar unnu voru 

skráðir heimilisfastir í bænum.   

Fólk af erlendum uppruna hefur komið til Vestfjarða til að vinna í fiski eða 

störfum tengdum fiskverkun og útgerð. Það þekkist þó vel í seinni tíð að þeir 

sinni öðrum störfum. Þeir hafa síðustu ár flutt með fjölskyldur sínar með sér en 

áður fyrr komu foreldrarnir báðir eða annað og unnu á meðan fjölskyldan bjó 

úti.  

 

Tæknilegt umhverfi, mikil framþróun hefur verið í samgöngum sem hefur skipt 

gríðarlega miklu máli fyrir svæði eins og Bolungarvík sem er langt frá hringiðu 

markaðarins og flutningskostnaður því mikill. Allur flutningur sjávarafurða fer 

þó fram á vegum landsins þar sem ekki eru strandsiglingar.  

Þá hefur orðið bylting í fjarskiptum síðari ár sem hefur meðal annars leitt af sér 

fjölgun menntaðs fólks á svæðinu með framboði á fjarnámi. Nú liggur fyrir 

Alþingi þingsályktunartillaga um tólf ára fjarskiptaáætlun 2011-2022. Í henni 

er greint að markmið tillögunnar meðal annars sé að stuðla að 

atvinnuuppbyggingu, bættum lífsgæðum og jákvæðri byggðaþróun ásamt því 

að tryggja öryggi almennra fjarskiptaneta innan lands og tengingar við 

umheiminn. Í áætluninni kemur einnig fram að öllum landsmönnum verði 

tryggð jöfn aðstaða til að tileinka sér möguleika upplýsingatækninnar og að 

90% lögheimila og vinnustaða eigi kost á 30 Mb/s árið 2014 og sú tala verði 

komin upp í 100% árið 2022. Í dag eru aðeins tvö landsvæði með yfir 5.000 

íbúa án ljósleiðara og er annað þeirra Vestfirðir (Alþingi, 2012). Á meðan 

ástandið er þannig í fjarskiptamálum eru Vestfirðir ekki samkeppnishæfir á við 

aðra. 

Náttúrulegt umhverfi, Vestfirðir eru norðvesturhluti Íslands og einkennist 

svæðið af djúpum fjörðum, fjöllum, miklu fuglalífi og auðugum fiskimiðum.  

Vestfirðir eru ekki fjölmennur landsfjórðungur og engin mengunarfrek 

stórfyrirtæki, iðnaður eða framleiðsla af nokkru tagi er til staðar í fjórðungnum. 

Það hefur ekki komið til af góðu, líklega er það vegna þess að ekki hefur verið 

hægt að skapa orku til slíkra orkufrekra verkefna.  

Vegna stóriðjuleysis á Vestfjörðum eru sjórinn og miðin í kring nokkuð laus 

við mengun af þeim sökum. Ekki eru margir stórir togarar gerðir út frá svæðinu 

og flestir stunda vistvænar línuveiðar. Þar sem stutt er á miðin er ekki mikil 

mengun frá bátunum sjálfum. Miklu máli skiptir að fiskveiðar séu sjálfbærar, 

ofveiði á fiski getur leitt til hruns atvinnugreinarinnar hér á landi eða á 

afmarkaðri svæðum. Þá eru þættir eins og sýkingar í fiskistofnum, ormar og 

loftslagsmál ógnun við atvinnugreinina ásamt mengun og súrnun sjávar með 

tilheyrandi afleiðingum fyrir lífríkið.   

Frárennslismál hafa verið vandamál hjá mörgum sveitarfélögum en árið 1999 

var sett reglugerð þar sem sveitarfélögum var skilt að koma frárennslismálum 

sínum í lag fyrir árið 2010. Við bankahrunið var kröfum um slíkt skotið á frest 

enda fjárhagslegar forsendur flestra sveitarfélaga brostnar. 

Sveitarfélög á Vestfjörðum ákváðu nýlega á fjórðungsþingi að Vestfirðir 

fengju umhverfisvottun. Þegar upp kemur dioxíðmengun í sorpbrennslunni 

Funa á Ísafirði verða breytingar á sorphirðumálum Bolvíkinga og 

nærsveitamanna en bannað var að brenna sorp. Farið var í að flokka allan 

heimilisúrgang og sá hluti sem brenndur er fluttur í burtu, en annað er urðað á 

svæðinu. 

Lagalegt umhverfi, Bolungarvíkurkaupstaður starfar eftir Sveitarstjórnarlögum. 

Fram hefur komið í köflunum hér á undan að breytingar á lögum sem viðkoma 

starfsemi sveitarfélaga geta auðveldlega kippt fótum undan rekstri eða bætt hag 

þeirra. Lagasetning getur einnig haft áhrif á fyrirtæki innan bæjarfélagsins og 

þannig haft áhrif á Bolungarvíkurkaupstað í framhaldi af því.  

6.2 Innra samhengi 
Þessu geiningartæki er ætlað að hjálpa stjórnendum að greina og skilja þau 

atriði sem snúa að innviðum Bolungarvíkur, í hvaða samhengi, hvernig hann er 

samsettur og hvað þarf til að hann geti starfað. Í innra samhengi eru greindir 

fjórir þættir, samskipti, auðlindir, starfsmenn og skipulag. 

6.2.1 Auðlindir 

Helstu auðlindir Bolungarvíkur eru fiskimiðin fyrir utan og það sem veitir 

Bolvíkingum forskot er hversu stutt þarf að sækja á þau. Náttúra Bolungarvíkur 

er vissulega auðlind sem ekki hefur verið nýtt að fullu en ferðaþjónustan hefur 

helst byggst upp við sjóinn. Engar auðlindir eru í fjármagni eða 

lausafjármunum en horfa má á enduruppgert félagsheimili sem auðlind þar sem 

ekkert sambærilegt er annars staðar á norðanverðum Vestfjörðum. Sú auðlind 

sem ef til vill er erfiðast að meta er mannauðurinn en hann er góður í 

Bolungarvík. Sú þekking sem býr í sjávarútvegi og fiskvinnslu er mikil, einnig 

býr fólk að annarri þekkingu en þörf er á að kortleggja hana.  

6.2.2 Starfsmenn/íbúar 

Bolungarvíkurkaupstaður er annar stærsti atvinnurekandinn í Bolungarvík og 

vinna þar um 69 starfsmenn í 60 stöðugildum. 

Tafla 2. Starfsmannafjöldi hjá Bolungarvíkurkaupstað. 

Þess má geta að allir kennarar Grunnskóla Bolungarvíkur eru réttindakennarar 

og einnig hefur leikskólakennurum í leikskólanum farið fjölgandi. 

6.2.3 Ferli 

Skipulag Bolungarvíkurkaupstaðar er þannig að í bæjarstjórn sitja sjö fulltrúar 

auk bæjarstjóra og í bæjarráði eru þrír fulltrúar. Samkvæmt 11. gr. 

sveitarstjórnarlaga kveður á um að í bæjarfélögum þar sem íbúar eru undir 

2000 skuli vera fimm til sjö aðalmenn. Þar segir einnig að fjöldi 

sveitarstjórnarmanna skuli standa á oddatölu. Í 12 gr. kemur fram að nýkjörin 

sveitarstjórn skuli taka við fimmtán dögum eftir kjördag. Sveitarstjórnarmenn í 

Bolungarvík eru pólitískt kjörnir fulltrúar og er núverandi bæjarstjóri efsti 

maður á sameiginlegum lista Sjálfstæðisflokksins og óháðra sem að þessu sinni 

er meirihlutaflokkur í bæjarstjórn.  

 



Lokaverkefni 2106  ASJ og SS 
 

80 
 

 

Mynd 20. Stjórnskipulag Bolungarvíkur. 

 

6.2.4 Samkeppni/samskipti 

Í litlu samfélagi eins og Bolungarvík eru samskipti milli íbúa mjög einföld og 

gott aðgengi er að fólki. Þar sem nálægðin er mikil er möguleiki á að veita 

persónulega þjónustu. Tæknin hefur auðveldað íbúum í samskiptum sín á milli 

og við fólk annars staðar. Ekki er nægilegt öryggi í raforkumálum Vestfjarða 

og eru Vestfirðir ennþá án hringtengingu ljósleiðara. Rafmagnsleysi hefur verið 

reglulegt yfir vetrartímann og valdið skaða innan fyrirtækja og heimila og er 

staðan því ótrygg. 

6.2.5 VRIO greining 

Verðmætasköpun, helsta auðlind Bolungarvíkur er staðsetning sveitarfélagsins 

sem er í nálægð við fengsæl fiskimið. Höfnin og aðstaðan þar er sá vettvangur 

sem gerir það kleift að hægt er koma með þau verðmæti sem fást úr sjó að 

landi. Aðstaðan við höfnina er mjög góð og viðhald og endurbætur stöðugar 

enda hefur það verið meðvituð ákvörðun bæjaryfirvalda á forgangsröðun 

framkvæmda. Þekkingin í kringum sjávarútveginn er mikil auðlind, þar er 

vannýtt þekking þar sem fjölbreytni í störfum tengdum sjávarútvegi er ekki 

mikil. Náttúra Bolungarvíkur er auðlind sem lítið er nýtt, ferðaþjónusta hefur 

ekki nýtt sér hana skipulega til framdráttar að ráði. Höfnin og nálægðin við 

fiskimiðin er helsti styrkleiki Bolungarvíkur. Ónýtt tækifæri er í náttúru og 

hreinleika sem er veikleiki í verðmætasköpun Bolungarvíkur en víða annars 

staðar er hún styrkleiki. Forskot Vestfjarða og þar með Bolungarvíkur gagnvart 

mörgum öðrum sveitarfélögum er að svæðið allt er stóriðjulaust og hreinleikinn 

því mikill. 

Fágæti, sjávarútvegurinn, þekking á honum og hafnaraðstaðan eru í 

samkeppnisjafnvægi við önnur svæði. Bolungarvík er einnig í 

samkeppnisjafnvægi við önnur svæði á Vestfjörðum hvað varðar stóriðjulaust 

svæði. Bæjarfélagið er með samkeppnisforskot hvað varðar hreinleika vegna 

stóriðjuleysis í samanburði við þau svæði sem þegar eru komin með slíka iðju. 

Hins vegar er nálægðin við fengsæl fiskimið þar sem stutt sigling er í mikinn 

afla, nálægðin við Hornstrandir og Jökulfirði það sem gefur Bolvíkingum 

samkeppnisforskot á aðra staði á Vestfjörðum.  

Hermivörn, nálægðin við fiskimiðin, Jökufirði og Hornstrandir eru þau atriði 

sem ekki er hægt að herma eftir. Fengsæl fiskimið eru víða en ekkert 

sveitarfélag á norðanverðum Vestfjörðum hefur slíka nálægð við miðin eins og 

Bolungarvík. 

Skipuleg samþætting, Bolungarvík getur nýtt að fullu samkeppnishæfni sína á 

auðlindum sínum og færni, vegna þess að stuðlað er markvisst að því innan 

bæjarins að halda hafnaraðstöðunni í sem bestu ásigkomulagi og í stöðugri 

endurnýjun. Vegna smæðar bæjarfélagsins er nálægð yfirstjórnar bæjarins 

mikil við íbúa hans. Segja má að þó svo að skipurit sé til staðar innan 

stjórnsýslunnar þá eru samskipti íbúa við bæjarstjórnarfólk lárétt. Bæjarstjórn 

veitir bæjarstjóra aðhald en einnig þarf bæjarstjórn að skila inn endurskoðuðum 

ársreikningum. Auk þess þarf bærinn að senda fjárhagsáætlanir bæði árlega og 

þriggja ára áætlun til ráðuneytisins. Eftirlitsnefnd um fjármál sveitarfélaga 

hafði eftirlit með fjármálum bæjarins árin 2008 – 2011. 

6.2.6 Atvinnuvegagreining 

Atvinnuvegagreining er greiningarlíkan sem metur helstu þætti sem áhrif hafa á 

umhverfi fyrirtækja í einni atvinnugrein samkvæmt bók Thomson og 

Strickland um stefnumótun (2001, bls. 109). Skilgreining byggist að mörgu 

leiti á persónulegu mati rannsakenda og stuðst var við sjö spurningar er varða 

umhverfi þeirra. Rannsakendur ákváðu að greina sjávarútveginn og 

ferðaþjónustuna og styðjast við hluta þeirra sjö spurninga sem við áttu.  

Sjávarútvegur, varðandi hagræna þætti í greininni fer stærð markaðar eftir 

framboði og eftirspurn. Markaður fyrir fiskafurðir er ekki bundinn við 

Bolungarvík heldur er hann allur heimurinn. Heildarframboð takmarkast af 

þeim kvóta sem veiða má hverju sinni. Samkeppnisaðilar eru allir þeir sem eru 

í útgerð og fiskvinnslu bæði hér heima og erlendis. Þessi atvinnuvegur er 

orðinn nokkuð þroskaður í Bolungarvík og mikil þekking og reynsla er til 

staðar, en atvinnugreinin er í stöðugri þróun. Útgerðir hafa verið að sameinast 

til að hagræða í greininni og einnig hafa fyrirtæki farið í útflutning á 

sjávarafurðum. Flest allur afli fer á markað og þaðan er hann sendur til vinnslu 

víða um land og fluttur landleiðina. Einhver hluti aflans fer í vinnslu á staðnum 

og þá mest í Jakob Valgeir ehf. Mikil og hröð tækniþróun hefur verið í 

sjávarútveginum sem lítur að aukinni sjálfvirkni og öryggi. Þá er mikið lagt 

upp úr því að hagræða í greininni. Aðgreinanleiki vörunnar er einna helst 

hversu mikill hreinleiki sjávar er á miðunum í kring. Mikil þekking og reynsla 

er til staðar í sjávarútvegi í Bolungarvík og sérstaklega á fiskimiðunum í kring. 

Enda eru smábátar í Bolungarvík yfirleitt með aflahæstum bátum landsins. 

Stjórnvöld hafa mikil áhrif varðandi útgöngu og inngöngu í sjávarútveginn. 

Auðvelt hefur verið að ganga út úr greininni með töluverð verðmæti undanfarin 

ár og að sama skapi hefur ekki verið auðvelt að ganga inn í atvinnugreinina 

öðruvísi en með mikilli skuldsetningu. Þá hefur einnig verið takmarkað 

framboð á kvóta sem gerir nýliðun erfiðari. Allar atvinnugreinar breytast og 

líklega eru margar ástæður fyrir því. Sjávarútvegurinn hefur verið að breytast 

reglulega eftir stjórnvöldum hverju sinni en mikil breyting hefur orðið vegna 

þess að stór hluti eigenda hefur farið út úr greininni með mikla fjármuni og þeir 

sem hafa keypt sig inn hafa gert það að mestu leiti með lánsfjármagni. Þetta 

hefur haft verulega mikil áhrif í greininni þar sem hún er orðin verulega 

skuldsett og gerir það að verkum að mörg félög eru veik og hafa lítið svigrúm 

til athafna. Þá hefur mikil óvissa sett svip sinn á greinina og hefur verulega 

dregið úr fjárfestingum. Aukin tækni hefur einnig mikil áhrif í sjávarútvegi. Í 

sjávarútveginum skipta gæði framleiðslunnar miklu máli og það að reka 

fyrirtækin á sem hagkvæmastan hátt hefur einnig að segja fyrir fyrirtækin. 

Mögulega getur hreinleiki og vistvæn orkan ráðið því að í framtíðinni verði 

sjávarútvegur á Vestfjörðum með varanlega samkeppnisyfirburði. Eins og 

staðan er í dag er ekki líklegt að sjávarútvegur teljist aðlaðandi atvinnugrein en 

væntingar um hagnað geta verið ágætar þar sem um útflutning er að ræða og 

gengi krónunnar lágt eins og er. 

Ferðaþjónusta,  varðandi hagræna þætti í greininni komu 13,9% erlendra 

ferðamanna á Íslandi til Vestfjarða árið 2011 og af þeim gistu 12,6% að jafnaði 

í 3,2 nætur. Miðað við 290 þúsund ferðamenn til landsins sumarið 2011 má 

áætla að 40 þúsund þeirra hafi komið til Vestfjarða og gist í 117 þúsund nætur. 

Áætla má að gistinóttum erlendra ferðamanna á Vestfjörðum hafi fjölgað um 

19% frá 2010 og 47% frá sumrinu 2008 (Rögnvaldur Guðmundsson, 2012, bls. 

1). Samkeppnisaðilar í ferðaþjónustu í Bolungarvík eru allir áfangastaðir á 

landinu aðrir en Vestfirðir og ásamt öðrum stöðum í heiminum. 

Nágrannasveitarfélögin eru ekki talin vera samkeppnisaðilar í raun, vegna þess 

að ef ferðamenn eru komnir inn á norður svæðið þá má telja líklegt að þeir 

heimsæki Bolungarvík. Segja má að ferðaþjónustan á svæðinu sé enn að skríða, 

kannski byrjuð að ganga með, svo ung og óþróuð er hún. Markaðurinn er hins 

vegar í stöðugum vexti. Samkeppnisaðilar eru í raun allt Ísland en reyndar eru 

tveir samkeppnisaðilar í sjóstangveiði á svæðinu, í Súðavík og á Suðureyri. 

Þeir ferðamenn sem nú eru að sækja staðinn heim eru tvennskonar, það eru 

Íslendingar sem eru margir hverjir brottfluttir af svæðinu og koma til þess að 

vera viðstaddir einhverja ákveðna viðburði og hins vegar erlendir ferðamenn 

sem að stærstum hluta eru sjóstangveiðimenn eða ferðamenn af 

skemmtiferðaskipum sem hafa viðdvöl á Ísafirði. Lítil samstaða hefur verið 

milli ferðaþjónustuaðila á þessum markaði í Bolungarvík. Dreifileiðir eru 

nokkuð margar, þær eru í gegnum ferðaskrifstofur, í samstarfi við 

Markaðsstofu Vestfjarða, í auglýsingabæklingum fyrir ferðamenn og í gegnum 

heimasíður á netinu, en það hefur farið vaxandi að ferðamenn panti sér 

sjóstangveiði sjálfir á netinu. Aðgreinanleikinn er helstur í sjóstangveiðinni og 

er það helst nálægðin við fiskimiðin sem aðgreinir Bolungarvík frá öðrum 

svæðum. Hægt er að notast við stærðarhagkvæmni, bæði getur öll 

ferðaþjónustan í Bolungarvík staðið saman í auglýsingum og svo er upplagt hjá 

fyrirtækjunum að vera með í markaðsátaki hjá Markaðsstofu Vestfjarða fyrir 

Vestfirði sem heild. Engir eru betri en aðrir, hægt að herma flest nema 

nálægðina við fiskimiðin og við Jökulfirði og Hornstrandir. Ferðaþjónustan 

breytist í takt við þróunina í greininni, ferðamenn gera breyttar kröfur og 

ferðaþjónustuaðilar verða að breytast með ef þeir ætla að fylgja þróuninni eftir. 

Veikustu félögin eru þau sem sitja eftir þegar krafa um aukin gæði koma fram, 

það eru þau fyrirtæki sem ekki geta tamið sér fagleg vinnubrögð. Einn af 

lykilþáttum í að ná árangri er að vera stöðugt á verði, vera með mótaða stefnu 

og vita hvert hún á að leiða þig. Atvinnugreinin getur verið aðlaðandi því að í 

mörgum tilvikum er um erlenda ferðamenn er að ræða og því er ferðaþjónustan 

gjaldeyrisskapandi grein sem hentar vel miðað við stöðu krónunnar. 

Fyrirtæki sem eru með lögheimili og starfsemi í Bolungarvík voru flokkuð upp 

í eftirfarandi flokka sem sjá má í töflu þrjú. Hér má sjá að fyriræki tengd 

útgerð, og fiskvinnslu eru flest. Stærsti atvinnurekandinn í Bolungarvík er 

Jakob Valgeir ehf. sem er með um 72 stöðugildi. Fyrirtækið er fiskvinnslu- og 

útgerðarfyriræki. Fyrirtæki sem kemur þar á eftir í fjölda starfa er 

Bolungarvíkurkaupstaður með 69 starfsmenn.  

Tafla 3. Fyrirtæki og stofnanir í Bolungarvík.  

Afkoma flestra þjónustufyrirtækja er háð útgerðarfyrirtækjum en afkoma 

útgerðarfyrirtækja geta haft mikil „dómínóáhrif“ inn í allt samfélagið. Hér er 

átt við að ef þau fyrirtæki ganga vel, skapast störf í öðrum greinum jafnframt. 

Einnig hefur velferð þessara fyrirtækja mikil áhrif á tekjur bæjarfélagsins. 

 

 

Mynd 21. Fjöldi fyrirtækja í Bolungarvík eftir atvinnugreinum. 

 

Ferðaþjónustan hefur verið að koma ný inn í bolvískt samfélag síðustu ár með 

gistileigu og sjóstangveiði fyrir erlenda ferðamenn, einnig hafa verið tvö 

fyrirtæki sem séð hafa um flutning á ferðamönnum frá Bolungarvík til 

Hornstranda og Jökulfjarða. Flutningsfyrirtækin hættu starfsemi sinni á árinu 

2011. Þess má þó geta að annað fyrirtækið sem selt var til Ísafjarðar verður 

með flutninga sína áfram frá Bolungarvíkurhöfn. 

Verslunum í Bolungarvík hefur farið fækkandi frá miðri 20 öld og eru einnig 

minni að umfangi og á hún undir högg að sækja. Þar sem verslunum hefur farið 

fækkandi er laust verslunarrými og býður þar af leiðandi upp á tækifæri. Með 

tilkomu Bolungarvíkurganga má búast við auknu streymi gesta sem 

verslunarmenn gætu nýtt sér. Ógnun við verslunina mætti helst telja bættar 

samgöngur til Ísafjarðar þar sem til staðar eru lágvöruverslanir auk nokkurra 

sérvöurverslana.  

Bændum hefur fækkað mikið og er aðeins eitt býli sem eingöngu lifir af 

jörðinni. Ekki var talin ástæða til að tiltaka þá sérstaklega í greiningunni. Í dag 

er ekkert mjókubú á Vestfjörðum en einu mjólkurstöðinni sem staðsett var á 

Ísafirði hefur nú verið lokað. Bændur þurfa einnig að senda fé sitt til slátrunar 

til Sauðárkróks eða Hvammstanga og hefur þessi þróun ekki ýtt undir búskap á 

svæðinu. 

6.3 SVÓT greining 
Í þessum kafla verða dregnir saman helstu styrkleikar, veikleikar, ógnanir og 

tækifæri í atvinnumálum Bolungarvíkur. Niðurstöður SVÓT greiningar eru 

tilkomnar út frá þeim greiningarverkfærum sem notuð hafa verið varðandi 

atvinnumál í Bolungarvík. Viðmælendur rannsakenda í rannsóknarviðtölum  

framkvæmdu allir SVÓT greiningu og er einnig stuðst við þá greiningu hér. 

Reyndust viðmælendur að miklu leiti sammála þeirri niðurstöðu sem 

greiningartækin leiddu af sér. 

Mynd 22. SVÓT greining 

Helstu styrkleikar Bolungarvíkur í atvinnumálum er nálægð hafnarinnar við 

fengsæl fiskimið og sú þekking sem skapast hefur í gegnum árin í 

sjávarútveginum. Ferðaþjónusta hefur byggst upp undanfarin ár og farið 

vaxandi en hingað til að mestu leiti verið hafnsækin. Vaxandi starfsemi hefur 

verið í flutningi ferðamanna til Hornstranda og Jökulfjarða en styðsta siglingin 

þangað frá höfnum á norðanverðum Vestfjörðum er frá Bolungarvíkurhöfn. 

Náttúran er hrein og svæðið er stóriðjulaust og er það styrkleiki bæði hvað 

varðar sjávarútveginn og ferðaþjónustuna. 

Helstu veikleikar bæjarins í atvinnumálum er einhæft atvinnulíf en atvinna er 

að miklu leiti tengd sjávarútvegi og þjónustu við hann. Stöðug fólksfækkun 

hefur áhrif á atvinnulífið því það er unga fólkið sem hverfur á brott og hækkar 

því stöðugt meðalaldur Bolvíkinga. Með unga fólkinu fer krafturinn til 

nýsköpunar og þorið. 

Helstu ógnanir Bolungarvíkur í atvinnumálum er mikil óvissa í 

sjávarútvegsmálum og hefur verið lengi. Nú liggur fyrir Alþingi frumvarp til 

laga um stjórn fiskveiða en það frumvarp er ekki þess valdandi að slá á óvissu 

Bolungarvíkur er varðar aðal atvinnugrein bæjarins. Hár flutningskostnaður er 

ógnun við atvinnulíf Bolungarvíkur en þar sem fyrirtæki í bænum vinna nær 

eingöngu að frumframleiðslu geta þær ekki nýtt sér flutningsjöfnunarstyrk. 

Orkumálin eru ógn við atvinnulífið því þar sem Bolungarvík er á köldu svæði 

þarf að greiða hærra verð fyrir orkuna er gerist á hitaveitusvæðum. 

Helstu tækifæri Bolungarvíkur í atvinnumálum eru tengd nálægðinni við 

fiskimiðin, hvort sem það varðar fiskveiðar í atvinnuskini eða í ferðaþjónustu. 

Einnig eru tækifæri í að nýta fiskinn betur og fullvinna hann heima þannig að 

enn meiri verðmæti verði eftir í bænum. Tengja má sjávarútveginn enn betur 

við ólíkar atvinnugreinar. Í ferðaþjónustu liggja mörg ónýtt tækifæri hvort sem 

hún tengist sjávarútveginum eða þeim óplægða akri sem er hrein náttúra. 



Lokaverkefni 2106  ASJ og SS 
 

91 
 

7 Umræða 

Verkefni þetta innheldur mikið magn upplýsinga er varða atvinnulíf í 

Bolungarvík og eru upplýsingarnar niðurstaða þeirra greiningarvinnu sem fram 

hefur farið. Upplýsingarnar eru einnig afrakstur fyrirliggjandi gögnum sem 

notast var við í greiningum, úr bókum, fræðiritum, skýrslum og rafrænum 

heimildum. 

Meginmarkmið verkefnisins  var að framkvæma stefnumótun fyrir Bolungarvík 

í atvinnumálum. Stefnumótunin nýtist til hliðsjónar til eflingar atvinnulífs á 

staðnum, draga lærdóm af því sem áður hefur verið gert og skoða hvernig 

atvinnulíf í Bolungarvík þarf að vera til að auka hagsæld íbúanna og stuðla af 

vexti og eflingu bæjarfélagsins. Einnig var reynt að draga fram þær áherslur 

sem hafa þarf í huga í stefnumótun bæjarins í atvinnumálum. Lagt var upp með 

raunverkefni og víddir stefnumiðaðrar stjórnunar ásamt öðrum 

greiningartækjum sem styðja við verkefnið. Niðurstöður greiningarvinnunnar 

eru settar í samhengi við þau fræði sem rannsóknin studdist við, ásamt áliti og 

ályktunum rannsakenda. 

Grundvöllur Bolungarvíkur hefur verið sá sami að meira eða minna leiti frá 

upphafi byggðar við Víkina fögru og hefur allt mannlíf mótast af því. 

Staðsetning bæjarfélagsins er mjög hentug til sjósóknar og fiskimiðin fengsæl 

rétt við bæjardyrnar. Ekki er gert ráð fyrir að miklar breytingar verði á því 

nema þeir óvissuþættir eins og efnahagsástand, breytingar í sjávarútvegsmálum 

með nýjum lagasetningum og fólksflótti verði til þess. Útgerðarmenn hafa 

keypt aflaheimildir til bæjarins og veltur framtíðin nokkuð á því hvort þær 

heimildir aukast eða hvort þær hverfi úr bæjarfélaginu einnig hvort möguleiki 

verði á leigu á aflaheimildum. Mannlífið er gott og fólk vill búa í Bolungarvík 

enda bæði friðsælt og barnvænt. Þar sem vegalengdir eru litlar í Bolungarvík er 

aukinn tími sem gefst til frístunda og samveru með fjölskyldu. Auka þarf 

fjölbreytni í atvinnulífi, skapa grundvöll til nýsköpunar og aðstæður til að laða 

að ný atvinnutækifæri. Með auknu fjarnámi hefur menntunarstig bæjarbúa 

hækkað en gefa þarf ungu fólki sem fer í burtu til náms mögulegt að snúa heim. 

Til að svo verði þurfa að koma störf sem krefjast aukinnar menntunar og 

sérhæfingar á öðrum sviðum en í sjávarútvegi. Stjórnvöld þurfa að vinna að 

jöfnun orku- og flutningskostnaðar, bæta samgöngur og flytja störf til 

Bolungarvíkur en með því móti jafnast búsetuskilyrðin. Stjórnvöld þurfa einnig 

að koma fram með byggðastefnu sem bundin er í lög með skilgreiningu á hvort 

og hvernig halda eigi byggð á Vestfjörðum. Koma þarf fram hvernig 

framkvæma á stefnuna og fylgja henni eftir sem og hvað hægt er að gera ef sú 

byggðastefna sem sett hefur verið gengur ekki eftir. Slík byggðastefna gefur 

landsbyggðinni von um að áhugi sé á að hún dafni og gefur þar með fólkinu 

sem þar býr byr undir báða vængi og von. Flestir viðmælendur okkar voru því 

sammála að ímynd Bolungarvíkur væri sjávarþorp og að bærinn væri helst 

þekktur í hugum fólks fyrir sjósókn og duglega sjómenn sem sækja sjóinn fast. 

Bolungarvík þarf ef til vill að fara í einhverja ímyndaruppbyggingu ef bærinn 

vill vera þekktur af einhverju öðru eða styrkja þá ímynd sem fyrir er. Ekki það 

að sjávarþorp sé eitthvað neikvætt heldur gæti verið stuðningur við til dæmis 

ferðaþjónustuna að koma einhverjum öðrum þáttum á framfæri. Tengja enn 

betur saman sjávarútveg og ferðaþjónustu og nýta áhuga ferðamanna á lífinu 

við höfnina. 

Mikil óvissa er í stjórnmálalegu umhverfi landsins sem hefur áhrif á stöðu 

fyrirtækja varðandi þá skattlagningu sem á sér stað. Tillaga ríkisstjórnar að 

nýju fiskveiðifrumvarpi, sér í lagi að nýju veiðigjaldi, mun setja allt 

bæjarfélagið í mikið uppnám ef hún verður samþykkt og í raun mun það hafa 

úrslitaáhrif um hvort atvinna verði til staðar fyrir bæjarbúa. Með þessu nýja 

frumvarpi koma ákvæði um hækkað veiðigjald og bann við framsali á 

veiðiheimildum. Að mati Jóns Þorgeirs Einarssonar endurskoðanda og 

útgerðarmanns er þar með rekstrargrundvelli kippt undan flestum ef ekki öllum 

útgerðarfyrirtækjum í Bolungarvík. Þar sem útgerðarfyrirtækin hafa verið að 

fjárfesta í aflaheimildum eru þau mjög skuldsett og ef veiðigjald er aukið í 

einum vettvangi getur það haft afgerandi áhrif á rekstur þeirra, en lagt er til að 

hækka þau sexfalt. Samkvæmt viðtali við Jón Þorgeir telur hann útgerðarmenn 

reiðubúna að greiða hækkað veiðigjald sé það hækkað í áföngum í tengslum 

við niðurgreiðslu lána. Bann við framsali veiðiheimilda milli kerfa er einnig 

mjög bagalegt en þar með er lokað á rekstur þeirra útgerða sem ekki eiga 

aflaheimildir til að gera út allt árið. Hingað til hefur verið leyfilegt að leigja úr 

stóra kerfinu þær aflaheimildir sem ekki hefur verið hægt að veiða og þær 

síðan verið veiddar í litla kerfinu. Verði þetta að lögum verða flestar útgerðir í 

Bolungarvík að segja upp fólki og leggja niður starfsemi hluta úr ári að mati 

Jóns Þorgeirs. 

Ákveða verður hvort Vestfirðir verði stóriðjulaust svæði og markaðssetja þá 

sem slíka. Hugsanlega mætti nýta hreinleikann í markaðssetningu fyrir 

ferðaþjónustuna, framleiðslu matvæla og jafnvel fara í sameiginlega 

upprunavottun þeirrar framleiðslu sem kemur frá Vestfjörðum. 

Tengja mætti saman ólíkar atvinnugreinar til ýmissa rannsókna og nýta þá 

fræðimenn sem starfa á Náttúrustofu Vestfjarða og Rannsóknarsetri Háskóla 

Íslands í Bolungarvík. Í þessum tilgangi er möguleiki á að nýta ónýtt 

atvinnuhúsnæði til nýsköpunar. 

Með Bolungarvíkurgöngum er hægt að stækka út atvinnusvæði Bolvíkinga og 

nærsveitarmanna. Nú hafa fyrirtæki tök á að sækja á stærri markaði í leit að 

starfsmönnum og að fá rétt fólk í rétt störf. Sjá mætti út tækifæri vegna 

nálægðar Bolungarvíkur við Grænland. 

Með bættum fjarskiptum skapast grundvöllur fyrir fjarvinnu og fyrirtæki í 

þannig starfsemi. Hingað til hefur ekki verið mikið öryggi í orkumálum og það 

oft verið til vandræða.  

Nýta má það atvinnuhúsnæði sem ónýtt eru í dag og hvetja þar til nýsköpunar, 

þau fyrirtæki sem hugsanlega vilja koma. Einnig hægt að nýta undir störf sem 

ríkið hugsanlega flytur til Bolungarvíkur. Reyndar er því þannig háttað að þau 

er ekki mjög traust og stoppa oft stutt við 

8 Niðurstaða 
Í þessum kafla verður fjallað um þær niðurstöður sem fengust með þeim 

greiningartækjum sem notuð voru í greiningu á atvinnumálum Bolungarvíkur. 

Skoðaðir verða þeir kostir sem samkvæmt greiningunum eru í atvinnumálum. 

Miðað við þá greiningu sem framkvæmd hefur verið á Bolungarvíkurkaupstað 

er ekki annað að sjá en að kaupstaðurinn stefni í sömu átt og verið hefur en 

skoði samhliða því ónýtt tækifæri sem óneitanlega eru til staðar. Þá er 

sérstaklega átt við  frekari nýtingu á auðlindum svæðisins. 

Í seinni tíð hefur oft komið sú spurning upp á norðanverðum Vestfjörðum hve 

langan tíma það taki að gera þá að öðrum Hornströndum og er þá átt við að allt 

verði farið í eyði. Þóroddur Bjarnason, prófessor í félagsfræði við Háskólann á 

Akureyri segir í viðtali við Ylfu Kristínu Árnadóttur í Morgunblaðinu þann 31. 

mars 2012 að „við höfum kannski 30 ár til að bjarga byggðinni á Vestfjörðum, 

annars leggst hún af“. Telur hann forsenduna fyrir því að snúa þróuninni við 

vera þá að tengja þurfi svæðið saman með heilsársvegum og búa til hringveg 

um Vestfirðina. Ef Vestfirðir eiga að lifa er það krafa að samgöngur innan 

fjórðungsins verði greiðar allt árið og þar með að farið verði í Dýrafjarðargöng 

sem fyrst. Einu stækkunarmöguleikar sveitafélaga á Vestfjörðum eru innbyrðis. 

Í Bolungarvík hefur fólksfækkun verið viðvarandi að undanteknum árunum 

2008 og 2009. Meðalaldur íbúa hefur farið hækkandi þar sem unga fólkið hefur 

flutt og þar með hefur horfið helstu drifkraftar nýsköpunar. 

Orkukostnaður er meiri á landsbyggðinni en á Reykjavíkursvæðinu og er það 

þungur baggi fyrir samfélagið í Bolungarvík. Annar þáttur sem hefur mikil 

áhrif á atvinnustarfsemi Bolungarvíkur er flutningskostnaður en hann er stór 

þáttur hjá flestum fyrirtækjum þar sem aðföng koma í flestum tilfellum utan 

frá. Reglugerð um endurgreiðslu flutningskostnaðar er góð en nýtist eingöngu 

einu fyrirtæki í Bolungarvík þar sem hún á eingöngu við framleiðslufyrirtæki. 

Sú reglugerð getur verið hvetjandi til þess að hráefni verði fullunnið í 

Bolungarvík en nú fer þar nær eingöngu fram frumvinnsla. 

Stefna Bolungarvíkur í atvinnumálum er ekki skjalfest en hefur lengi verið sú 

að halda lífæð Bolungarvíkur, höfninni, í sem bestu ásigkomulagi. Flestar nýjar 

framkvæmdir sem farið hefur verið í eru við höfnina. Þeir viðmælendur sem 

rætt var við voru sammála því að höfnin væri lífæðin og hana ætti að byggja 

upp. 

8.1 Svar við rannsóknarspurningu  
Svarið við rannsóknarspurningunni: Hvernig getur Bolungarvík stuðlað að 

vexti, eflingu og hagsæld fyrir íbúana? má finna hér að neðan en þar má sjá þá 

þætti sem mögulega gætu stuðlað að vexti, eflingu og hagsæld íbúanna og 

tryggt tilveru Bolungarvíkur sem blómlegs bæjarfélags í sókn. Til að efla 

hagsæld íbúa Bolungarvíkur og stuðla að vexti og eflingu bæjarins þarf 

Bolungarvíkurkaupstaður að fara í heildar stefnumótun og skilgreina markmið 

sín og ímynd. Í framhaldi verði farið markvisst í  innri markaðssetningu til að 

skapa jákvætt viðhorf íbúa til byggðarlagsins. Að því loknu verði lagt í ytri 

markaðssetningu þar sem vörumerkið Bolungarvík og ímynd bæjarins verði 

kynnt. 

8.2 Tillögur að úrbótum 
Helsti kostur í stöðunni fyrir Bolungarvík er að stuðla að nýtingu auðlindia 

bæjarins og þann mannauð sem er til staðar. Mikilvægt getur reynst að 

kortleggja þann mannauð sem býr í Bolungarvík til þess að nýta þá þekkingu 

og reynslu sem þar er að finna. Eftirfarandi eru tillögur rannsakenda að 

úrbótum: 

 Fara í heildarstefnumótun 

 Skapa skýra framtíðarsýn 

 Fara í ímyndaruppbyggingu 

 Fara í markaðssetningu 

 Nýta auðlindir bæjarins enn frekar 

 Nálægðina við fiskimiðin 

 Mannauðinn 

 Náttúruna 

 Kortleggja mannauðinn 

 Hvetja til nýsköpunar 

 Hvetja til æðri menntunnar 

 Hvetja til samstarfs milli ólíkra fyrirtækja 

 Þrýsta á stjórnvöld um hringtengingu Vestfjarða í samgöngumálum 

 Þrýsta á stjórnvöld um jöfnun orkuverðs 

 Þrýsta á sjórnvöld um jöfnun flutningskostnaðar 

 Þrýsta á stjórnvöld um sanngjarna niðustöðu í fiskveiðimálum 

 Hvetja stjórnvöld til að tryggja bætt fjarskipti 

 Skoða þau tækifæri sem nálægðin við Grænland gefur 

 Skoða möguleika í ónýttu húsnæði til aðdráttar fyrir ný atvinnutækifæri 

Fara verður í heildar stefnumótun í atvinnumálum fyrir Bolungarvík og einnig 

heildar stefnumótun fyrir Vestfirði sem. Ákveða hvort þeir verði stóriðjulaust 

svæði og markaðssetja þá sem slíka. Stefnumótnun verður að byrja innan frá 

með því að markaðssetja Vestfirði og Bolungarvík fyrir fólkið sem þar býr. 

Íbúar verða sáttari ef þeir eru þátttakendur í stefnumótun og tilbúnari í 

breytingar. Verður það til þess að fólkið verður jákvætt en oft og tíðum hefur 

jákvæðni vantað og Vestfirðingar verið duglegir við að tala sig niður. Það er 

hugarfarið fyrst og fremst sem þarf að laga, viðhorf þeirra til Vestfjarða og 

búsetunnar þar og hvetja til samvinnu. Ef íbúar hafa ekki trú á búsetu á 

svæðinu er ekki hægt að búast við því að aðrir hafi það. Auka þarf samstarf og 

samvinnu milli bæjarfélaga enn frekar en nú er gert.  

Tækifæri eru í að nýta hafnarsvæðið enn betur og fullvinna þann afla sem 

kemur að landi í Bolungarvík. Möguleiki er fyrir hendi að tengja 

sjávarútveginn öðrum ólíkum greinum sem styrkja muni hver aðra. Soffía 

Vagnsdóttir kemur fram með þá hugmynd að „leita nýrra tækifæra í 

sjávartengdum störfum sem dæmi að tengja saman meistarakokk og 

sjómann/fiskverkanda, mjólkurfamleiðanda eða hönnuð og fiskverkanda“. 

Nýsköpun tengd sjávarútvegi er góður kostur og nýta í því skyni þekkinguna í 

sjávarútveginum og Náttúrustofu Vestfjarða sem staðsett er í Bolungarvík. 

Skoða á möguleika á fiskieldi en sá möguleiki hefur nýttur víða í 

Ísafjarðardjúpi. 

Ónýtt tækifæri eru í náttúrunni en ferðaþjónustan hefur nær eingöngu verið 

hafnsækin og í raun mætti einnig auka hana. Náttúra Bolungarvíkur hefur ekki 

verið markaðssett og þar liggja tækifæri. Náttúra Vestfjarða er þekkt erlendis 

fyrir hreinleika, kraftinn sem býr í fólkinu og fjöllunum og náttúrufegurð. Telur 

Soffía Vagnsdóttir jurtir í flóru Vestfjarða vannýtta auðlind til nýtingar í 

matvæli og heilsuvöru. Möguleiki er í sjálfbærni í matvælaframleiðslu og nýta 

þá þau hráefni sem finnast á svæðinu. 

Með Bolungarvíkurgöngum er hægt að stækka út atvinnusvæði Bolvíkinga og 

nærsveitarmanna. Nú hafa fyrirtæki tök á að sækja á stærri markaði í leit að 

starfsmönnum og að fá rétt fólk í rétt störf. Sjá mætti út tækifæri vegna 

nálægðar Bolungarvíkur við Grænland. 

Með bættum fjarskiptum skapast grundvöllur fyrir fjarvinnu og fyrirtæki í 

þannig starfsemi. Hingað til hefur ekki verið mikið öryggi í orkumálum og það 

oft verið til vandræða.  

Nýta má það atvinnuhúsnæði sem ónýtt eru í dag og hvetja þar til nýsköpunar, 

þau fyrirtæki sem hugsanlega vilja koma. Einnig hægt að nýta undir störf sem 

ríkið hugsanlega flytur til Bolungarvíkur. Reyndar er því þannig háttað að þau 

er ekki mjög traust og stoppa oft stutt við. 

